
ОТАРЫН БЭЛЭВСЭН АВГАЙ



	

1 : НАДАД ГОЁ ҮГИЙН ХЭРЭГ БАЙНА УУ?

	Миний «Цаблиани» буюу Хүрэн бор гэж нэрлэх энэ том тосгонд «Отаров бэлэвсэн авгай - Отараант-Квриви гэгчийг хэн боловч андахгүй ээ. Орон нутгийн захиргааныхнаас асуувал тань нар салхинаас өөр юм түүний зөвшөөрөлгүйгээр тэднийд орж үзээгүй юм шүү! гэж хариулна.

	Ямар ч чухал хэргээр байлаа гэсэн орон нутгийн захиргааныхнаас хэн ч бэлэвсэн авгайн босгыг алхаж зүрхэлдэггүй байлаа. Хэрвээ хэн нэг нь зүрхэлбэл бэлэвсэн авгай хашхирч загнан бөөн шуугиан дэгдээх тул тэд өөрийгөө болон өөрийнхөө хувь заяаг зүхэхээс өөр аргагүй болно. Ялангуяа үүнийг орон нутгийн захиргаа бүр ч сайн мэддэг болжээ. Тэр явдлыг сүүлд нь тосгоныхон ч цөмөөрөө мэдэцгээсэн юм. Захирагч туслагчаа явуулан бүх тосгоноос албан татвар хурааж байна гээд түүний нэг эм тахиаг авчихжээ. Үүнийг бэлэвсэн авгай мужийн сайдад мэдүүлж бүдүүн зүрхтэй захирагчийг ганц тахианы төлөө зэгсэн сайн хохироожээ. Үнэнийг хэлэхэд бэлэвсэн авгай маань сайдад орох замдаа арваас багагүй рублиэ заржээ. Энэ тухай юу ярьсныг нь дуулцгаая л даа.

	— Мөнгө гэгч юу юм бэ? Зөвхөн л булай буртаг гэсэн үг. Мөнгө ярина гэдэг харанхуй мананг ярихтай адил юм! Тосгоны захирагчийг давах чинь бага юм уу? Хүнд зүгээр дарлуулаад өнгөрсөнгүй, энэ чинь бага хэрэг үү? Намайг Отарын бэлэвсэн авгай гэж нэрлэдгийг мэдэж аваг!

	Энэ тухай үнэхээр цөмөөрөө мэдэж авчээ. Хааяа тариачид цуглаад байснаа, бэлэвсэн авгайн барааг хармагц харцаганд хөөгдсөн дэгдээхэй шиг хага бутран зугтдаг байлаа. Ялангуяа тэдний дунд хөдөөгийн удирдагчдаас байсан бол бүүр ч ум хумгүй зугтдаг байв.

	Бэлэвсэн авгайд тосгоныхон хайртай юу, үгүй юу? гэдгийг хэн ч хэлж мэдэхгүй. Харин айхын хувьд бол цөмөөрөө айна. Та нар бод л доо, тосгоны авгай нар томоогүй хүүхдээ дийлэхээ болихоороо бэлэвсэн авгайн нэрийг барьж «Газрын гаваар ормор минь, дуугаа тат! Цаана чинь Отарын бэлэвсэн ирж явна!» гэж сүрдүүлнэ.

	Бэлэвсэн авгай үүнийг нь сайн мэддэг, өөрөөс нь айж эмээж чичрэн дагждагт нь тийм ч их сэтгэл үл зовно.

	— Ердөө л аймхай улс! Надад хүнээс айхтар юм юу байх бэ? Намайг мангастай адил юм болгох нь шив дээ! Ганц үнэн юм гэхэд би хэнд ч хор гэм хийдэггүй, харин тэгэхдээ хэнд ч зүгээр сууж дээрэлхүүлдэггүй тийм л хүн дээ. Хэрвээ хэрэг гарвал төмөр гутал өмсөж, төмөр таяг тулуур бариад эзэн хаанд ч хүрч чадна гэж бодно.

	Тосгоныхон цөмөөрөө түүний хоосон үг, хий сүрдүүлэгт дургүйг мэднэ. Бэлэвсэн авгайн ам ажил хоёр хэзээ ч зөрдөггүй байжээ.

	— Бурхан мэднэ, үнэхээр сайн эхнэр шүү! Хүнд юмаа өгөх ч үгүй, хүний юмыг авах ч үгүй хүн. Та нар гэр орныг нь харцгаа л даа. Мөн чиг догь доо! Хоёр нарны хооронд борви бохийлгүй ажиллахыг нь яана гэж Бадиашвили бэлэвсэн эхнэрийг магтана.

	Түүнээс тосгоны эхнэрүүд бүүр ч их айна. Бэлэвсэн эхнэртэй муудалцвал гайгаа тарих нь тэр: Аль муугаа л дуудуулж сална.

	— Муу хар хоолны тулам! Хар хүн чинь өөрийгөө нэг тэжээх, бас тэгээд чам шиг хоолны тулмыг нэмэрт нь тэжээхэд амархан байдаг гэж сана аа юу? Элгээ тэврэхээс өөр юм чи мэддэг юм уу, газрын гаваар ормор минь! Яасан хагардаггүй хар тулам бэ? Гараа нэг хөдөлгөчихвөл, нөхөр минь хахаж үхнэ гэж боддог биз?! Бүүр дэлбэрчих гээд байгаа биз! Газрын гаваар ормор минь! Хэлэх үггүй байхад сайхан байгаа биз! гэж байж загнана.

	Сэтгэл санаанд нь таараагүй зүйлийн хажуугаар зүгээр өнгөрөх нь ер үгүй, заавал оролцоно. Түүнээс зөөлөн үг сонсох хүн өдрийн од шиг ховорхон байжээ.

	— Гоё үгний хэрэг юү байна аа? Энэ хэцүү амьдралд чинь юмыг магтахаар тийм гоё зүйл байна гэж үү? Ер нь гоё үг юунд хэрэгтэй юм бэ? Худал хэлж, залиллаа л гэсэн үг, өөр юу ч биш! Гоё үг хүнийг тайвшруулахын хажуугаар, сэтгэл зүрхийг маажиж байдаг юм. Олцгоож дээ, хүний сэтгэлийг маажлах гэнэ! Үлд өвчнөөс л мааждаг юм даа! Хүний зүрх сэтгэлийг үлд хамуунд идүүлэхгүй байх хэрэгтэй, тэгвэл маажлах ч юмгүй байх шүү дээ. Үг яриа гэдэг чинь хусуур биш. Үг бол дэгээ, хүний сэтгэлийг гохдож дэгээдээд сэгсрэх хэрэгтэй. Тэгэхгүй бол үхгийн ёроолд мартагдсан талх шиг хөгцөрч орхино. Хүн хүндээ л сайн сайхныг хүсдэг бол амарлингуй сууж хэрхэвч болохгүй. Хүний сэтгэлийг маажилж байх хэрэгтэй хэрэг үү? Энэ явдал бол дэмий суугчдын л зугаа. Хэрвээ амьдралд өчүүхэн төдий сохроор хандвал, амьдрал тэр хүнийг Дидой нутгийн лезгин хүн нөмөргөө хумхидаг шиг л тас хамхиад авна гэж тэр ярьдаг байлаа.

	— Отарын бэлэвсэн авгайн зүрх гэж чулуу юм шүү гэж тосгоныхон нь ярьцгаана.

	
2 : ГАШУУН ҮГТЭЙ ӨГЛӨГ

	Энэ явдал үнэн эсэхийг тосгоны нөгөө захад суудаг олон өнчирсөн хүүхдэд дарагдсан нэгэн бэлэвсэн эхнэрээс л асуух хэрэгтэй.

	Энэ эхнэр туранхай, сул биетэй, ажилд залхуу ажээ. Тиймээс хүүхдүүд нь өлөн зэлмэн байдаг байлаа.

	Отарын бэлэвсэн авгай тэр эхнэрт бүтэн сайн өдөр болгон арваад жигнэсэн талх мөн хоолны том саваар агшаамал буудай өгнө.

	— Май, цусал! Юунд амаа ангайлгав, наад могойн ам шиг юманд чинь дүүртэл шороо чихэлтэй нь билээ. Энэ насандаа мэдсэн чинь, мөлжиж хаясан яс горьддог нохой шиг л хүний гар харж байх биз дээ! Чи ч өнгөрсөн амьтан даа! Юуны тулд чамд бурхан гар хайрлав, гар ч гэж дээ, хоёр гяу л гэсэн үг! Хараач ямар хомхой ховдгийг нь! Завшиж л байвал юу ч хамаагүй л дээ! Муу өлөгчин чоно минь чи хагартлаа таргалж дээ! Талхны булан олно гэхээр ухаан чинь хүрэхгүй байгаа биз? Хувь заяагүй хүүхдүүд чинь чамаас юу горьдох юм бэ? Чамайг харвал юу сурах вэ? Хөөрхий тэднээ өрөвддөг ч болоосой! Муу одонд төрсөн эм чи! гэж очих болгондоо загнана.

	Тэр эхнэр энэ ярианд нь дасчихсан учир, юу ч эс анхааран баярласнаа хэлнэ. Тэгэхлээр нь

	— Баярлалаа гэнэ үү? За битгий наадхаа хаячих, цааш нь цаад алчууртаа боогоод далд хий! Чиний тэр «баярлалаа» чинь Отарын бэлэвсэнд мөн ч их юм болно байх! Хэлэхэд гарзгүй юм болохоор нь бөөн бөөнөөр нь урсгана гэнэ ээ! Тэнгэр ниргэг чамайг! «Баярлалаа!» Баярлалаа гэхэд үнэ цэнэ гэдэггүй нь хэлэхэд амархан биз! Харин хөдөлмөр ордог сон бол ч, чи энэ насандаа ч «баярлалаа!» гэж хэлэхгүй л дээ. Наад баярлалаа гэдгээ хамар доор хагархай ам байна гээд хэлээд бай л даа! гэж өөдөөс нь бас аашилна.

	Харин Отарын бэлэвсэн авгайн үүдийг гуйлгачин хүн цохивол тэр болгонд нь өглөг өгнө. Тэгэхдээ өнөө гашуун үгээ заавал хэлж сална.

	— Наад тэнэг хар толгой чинь илжрээсэй! гэж өглөг өгөх тоолон харааж эхлэх бөгөөд, — Над мэтийн тэнэг эхнэрүүдийн толгойг эргүүлж, эцсийнх нь зүсэм талхыг амнаас нь салгахаар явна уу? Хамуурсан хар толгойг чинь тэнгэр л ниргээсэй! Ичих нүүрэндээ илэг наасан ажилгүй амьтан, юм гуйж явахаасаа зовохгүй байна уу? Энэ ертөнцөд чамд илүүчлэх юмтай хүн хэн байна вэ? Харахгүй байна уу, модон хүн минь гэдсээ хүүлэлцэж байж голоо тэжээх талхаа олоод бас чамайг яаж тэжээх вэ? Амьтнаас зовохгүй байна уу? Чамайг амь голгүй модны тайрдас гэвэл таарна даа. Отарын бэлэвсэн чиний юу юм бэ? Төрсөн эх эцэг чинь юм уу? Би чамд өртэй юм уу, аль эсвэл чамайг тэжээнэ гэж ам алдсан юм уу? Хөл гар чинь татаасай! Хэргийг нь хийж чадахгүй бол яах гэж дөрвөн мөч заяав аа? Энэ ертөнц чиний тэнэг толгойг тэжээхээр тийм болж байна уу? Түй! Чи ер нь ичих зовохыг мэддэг хүн үү? гэж хэлнэ.

	Хэрвээ үнэхээр харахад хөөрхий болсон гуйлгачин дайралдвал энэ бүгдийг өгүүлснийхээ дараа

	— Алив дарсны агуулах руу дагаад яв, жаахан дарс өгье, харин чи намайг сайндаа өглөө гэж бүү бод! Отарын бэлэвсэн өөртөө хэрэгтэй юмаа чамд өгөхөөс үхэл нь түрүүлнэ гэдгийг сана. Дарсны саванд жаахан нитгэл байгаа, түүнээс хахаж цацталаа уу, асгахаас хойш ялгаа алга! гэж нэмнэ.

	Тэгээд бэлэвсэн авгай гуйлгачныг дагуулан орж хоёр аяга сайн дарс өгөөд, заншсан үгээрээ үдэж явуулна.

	Тэднийд нэг өдөр гуйлгачин иржээ. Бэлэвсэн авгай түүнд том гэгчийн талх өгч, заншсан ёсоороо дээгүүр нь поваарь цацаж сайн загнажээ. Гуйлгачныг эргээд явахад нүцгэн хөл нь шалбарсныг харчихжээ.

	— Хөөе байз гэм, муу үхээр ээ!

	Гуйлгачин гайхан зогсов. Авгай гэр лүүгээ гүйж, ороод, зургаан талх сугавчлан гарч:

	— Газрын гаваар ормор минь, намайг дагаад яв! гэжээ.

	Мэл гайхсан гуйлгачин түүний хойноос дагав. Бэлэвсэн авгай түүнийг зах дээр дагуулж очоод, талхаа гутал хийх хэсэг ширээр солив. Тэгээд наймаачнаас ширээ авангуут гуйлгачны нүүр лүү шидэхэд, хөөрхий гуйлгачин нүүрээ цохиулахгүйн тулд гараараа таглажээ.

	— Май, илжирч үхмэр минь! Янзлаад өмс!.. Өнгөрсөн тархи минь, засаад ч өмсчхөж чадахгүй биз дээ чи! гэхэд нь

	— Отарын авгайтан өрөө төлж байгаа юм уу? гэж бодон шиг тарган худалдагч асуувал

	— Үүнийг хов хоосон гэдгийг нь хүн бүхэн мэднэ! Тэргүй бол юу боллоо гэж би үмх талхнаасаа хагацаж өр төлөөсөнд өгөх юм бэ? гэж худал хэлжээ.

	
3 : ТАВАН ТҮРИЙВЧ

	Отарын бэлэвсэн авгайн уужим том модон байшин нь тосгоны захад байдаг байлаа. Хашаа хороо нь тариачин айлынх гэхэд нэлээн том цэвэр аятайхан, байшингийнхаа урагш гарсан тавцангаас аваад үүдээ хүртэл ногоон зүлэг халиуруулжээ. Байшингийн нь тавцангаас хориод метрийн газар засаж янзалсан мэт самрын мод өтгөн мөчрөө сүглийлгэн бөхийлгөжээ.

	Хажуугаар өнгөрсөн хэн боловч энэ хашааг шохоорхон ажиглана. Засмал дүнзэн байшин гэдгийг дээр нэгэнт өгүүлсэн билээ. Хойд тал нь битүү, харин нөгөө гурван тал нь үүдтэй хана бүрд бууны нүх гаргажээ. Харваас түгшүүртэй цаг үед барьсан илт ажээ.

	Байшингийн баруун гар талд үзмийн модны мөчрөөр хучсан, саравчинд дарсан агуулах байна. Байшингийн ард үтрэм, малын саравч бий. Байшингийнхаа зүүн гар талд бага шиг ногооны талбайг шургааган хайсаар хашжээ. Эндээ бэлэвсэн эхнэр өвөл зуныхаа хэрэгцээнд зориулж янз бүрийн идэшний ногоо тарина. Тосгоныхон нь

	— Одоо л байдаг болсон хэрэг байх даа? Эхнэр хүн, хүрз зээтүү барина гэдэг чинь? гэж элдвээр хэлсэн ч авгай өөрийн гараар ухаж, зээтүүдэж, тарьж, усалж, хураадаг байлаа.

	Ер нь энэ авгай үүнийг нь юманд эс тооно.

	— Сонсоогүй бол, одоо сонсоцгоог! Ер нь би, энэ турж үхэх гэж байгаа Гогийгаас юугаараа дор юм бэ? Эр хүн хүрз, зээтүүгээр ажиллаж чадаж байгаа юм чинь, бурхан намайг хийлгэхгүй гэж хараал хийсэн биш дээ? Эр хүн гэдэг чинь сүрхий байдаг байх аа! Тэгээд яагаа вэ, би эмэгтэй л хүн! Надаас тэр чинь, юугаараа илүү юм бэ? Эр хүн гар хөлтэй бол, хүн болгонд хосоороо байна! Тэр гар хөлөөрөө ажиллаж байгаа бол, би ч бас дөнгөнө. Би ямар тахлаар өвчилсөн юм уу? Тахир дутуу хүнээ ч олж дээ! гэж тэр үглэнэ.

	Бэлэвсэн авгай ногооны газраа ажиллах их дуртай, харин өөр хүнийг тэндээ хавьтуулах дургүй ажээ. Ногооны талбайн нь дундуур тосгоны сувгаас татсан жижиг суваг өнгөрсөн нь үргэлжийн устай байлаа. Суваг яг тосгоны дундуур урсдаг бөгөөд бараг гурван тээрэм ажиллуулахад ч хүрэлцэхээр их устай ажээ. Гэвч гантай жил тариачид ногооныхоо талбай, ялангуяа усан үзмийн модоо услах гэж бие биеэсээ ус хулгай хийж заримдаа хүчээр булаах явдал ч тохиолдоно. Ганцхан бэлэвсэн авгайн сувгаас хэн ч ус авч эс зүрхэлнэ. Ингэж зүрхлэх хүн гарвал муугаа үзэж сална биз ээ? Отарын бэлэвсэн авгай хүрзээ мөрөн дээрээ тавьчхаад, яг л тээрэмчин шиг голын эхэн хүртэл алхана. Тариачид түүний ирж явааг холоос хараад:

	— Аянга ирж явна! Хэн нэгний толгой дээр цахилбал ч дүүрчээ! гэлцэнэ.

	Түүний гэр орон цэвэр нямбай нь юуны түрүүн нүдэнд тусна. Байшингийн хойд хана тавиуртай, түүн дээрээ шавар сав эмх цэгцтэй өржээ. Гялалзтал өнгөлсөн том, жижиг тогоо, хайруул, шанага, шүүрэн шанага: «Ямаршуу ажилч эзэгтэйн гарт орсныг маань хар л даа!» гэж сайрхах шиг өнгө булаалдана.

	Гэрийнхээ хоёр талаар өргөн, зөөлөн сандал тавьж түүнийгээ эрээн хивсээр бүтээжээ. Хивс нь харахад он жил удсан нь мэдэгдэх боловч нямбай эдэлсний хувьд өнгө зүсээ алдсангүй. Өргөн сандал нь хуучин цагийн бөгөөд, дөрвөн буланд нь хээлжээ. Буландаа том авдар тавьсан нь харваас хуучны хийцтэй ажээ. Авдрынхаа нүүрэн талыг гоён урлаж, янз бүрийн хээ угалз, дээр үеийн хатгамлын нарийн дүрсийг товойлгожээ. Нөгөө буланд нь нэлээд том нэг авдар байрлуулсан байлаа. Анх хөх будагтай байсан нь мэдэгдэх боловч, одоо холцорч ховхорчээ. Түүн дээрээ дэр дэвсгэрээ овоолж, гар нэхээстэй хөх даавуугаар өнгөлөн далдалжээ.

	Гэр орных нь байдлыг сайн ажиглавал, та лав гэрийн нь эзэн чинээлэг хүн юм даа гэж бодно... Тэгж бодоход буруутах зүйлгүй. Хэрвээ чинээлгийн хэмжээг тариачдын байдлаар авч үзвэл Отарын бэлэвсэн авгайд атаархах хүн олон гарна. Талийгаач нөхрөөсөө хойш түүнд ажлын гурван үхэр, хоёр шар, гурван саалийн үнээ бас аятайхан засагдсан усан үзмийн талбай, түүнээсээ нэлээд их хагалсан газар үлджээ.

	Бэлэвсэн эхнэр усан үзмийнхээ тариаланг анхааран арчилж элбэг баян ургац хураана. Отарын бэлэвсэн авгай хэчнээн гантай байсан ч гучин пүү архинаас доошгүй зардаг гэлцэнэ. Түүний пүү архи болгоныг долоо, найм, заримдаа арваар ч авна. Харин тэгэхдээ өөрийнхөө хэрэгцээнд хангалттай архи нөөцөлнө. Жил болгон арван дгиури газар хагална. Зарим үед хүн хөлслөх буюу, хажуугийн айлын тусламжтайгаар, үгүй бол өөрөө хагалбал заавал арван дгиури газар хагалан, боловсруулж үр суулгана.

	Илүү гарсан талх, архиа зараад тэр дороо л авсан мөнгөө тав хувааж хэсэг бүрийг тусгай газар хадгална. Үүний тул өнгө өнгийн өөдсөөр зүйсэн таван түрийвч байдаг байлаа. Нэг түрийвчээ «аж ахуй» гэж нэрлэнэ. Түүндээ арвай, улаан буудай хадах зөөх буюу боловсруулахад зориулсан мөнгөө хадгална. Хоёр дахиа «Буяны» гэнэ. Түүндээ усан үзмийн тариалангаа боловсруулахад зориулсан мөнгөө хадгална. Гурав дахь түрийвчээ «Чөтгөрийн өглөг» гэж нэрлэнэ. Түүндээ «шууданд» зориулагдсан мөнгө, улсын болон хөдөө орон нутгийн албан татварт зориулна. Дөрөвдүгээрт ажлын хөлсөнд өгөх мөнгөө хадгална. Түүнийгээ «Ачийг ачаар» гэж нэрлэнэ? Отарын бэлэвсэн авгай тав дахь түрийвчиндээ гэр хооронд зарах буюу гуйлгачин хүмүүст зориулсан мөнгөө хийнэ. Түүнийгээ янз бүрээр нэрлэх ба заримдаа «Харамгүйн түрийвч» бас заримдаа «Өгөөмөр түрийвч» гэж нэрлэнэ.

	Тооцоо хийхдээ тэр авгай тийм ч сайн бус, ихэнхдээ л чулуугаар бодно. Харин тэгэхдээ бараг алддаггүй байлаа. Эхнийхээ дөрвөн түрийвчинд өөрийнхөө л хэд хэчнээн хэрэгтэй гэж үзвэл түүнийгээ хийдэг бөгөөд тооцоо нь бараг тохирдог байлаа. Хэрвээ энэ түрийвчнүүдээс нь мөнгө үлдвэл тав дахь түрийвчиндээ хийгээд нэг мөнгө ч үлдээлгүй зарна.

	
4 : ҮНЭТ ЭДЛЭЛ, ГЭРЭЭС

	Нөхрөөсөө үлдсэн зүйлүүдээс Отарын бэлэвсэн авгай ганцхан зүйлийг эрхэмлэн эрдэнэ мэт нандигнана. Харин бусад хүн түүнийг юу гэж боддогийг хэлэхэд хэцүү байна. Тэр эрдэнэ мэт зүйл нь буу байлаа. Түүний талийгаач нөхөр ажилд хичээнгүй махруу нямбайн дээр хосгүй сайн анчин алдартай байжээ. Та хэрвээ тэднийд орвол баруун гар талд нь өргөн вандан тушаа дээр хуйтай том буу, оосортой сэлэм, чинжаал, гар буу, дайз, дарь хийдэг хот байхыг үзнэ.

	Бэлэвсэн авгай долоо хоног болгонд бууг хананаас авч цэвэрлэнэ. Ингэхдээ бүх л санаа сэтгэлээ зориулдаг учир, хажуугаас нь харсан хүнд, бурхан сахиусаа ариутгаж байгаа адил ажээ. Энэ явдал нь нөхрөө нас барснаас хойш эхэлж үргэлж хийгдсээр иржээ. Отарын бэлэвсэн авгай энэ ажлаа үхэх гэж байлаа ч гэсэн хугацаанд нь цэвэрлэж, хонины сүүлний өөхөөр тослон гялалзтал арчаад байранд нь өлгөх хүн дээ. Тэгж арчих болгондоо нүд нь нулимс бүрхээд өр өвдөж үглэж гарна.

	— Би ч хувь заяагүй хүн дээ! гэж нулимсаа асгаруулан цээжээ цохиж, — Эрхэм сайн хүн энэ бууг эдэлж байсан бол одоо эм хүнд хоцордог байж шүү! Хөөрхөс минь, хүндэт эзэн чинь нас баржээ. Тэгэхдээ ганцхан та нар өнчрөөгүй ээ! Тэр минь минийх, минийх байсан шүү дээ! Миний Тевдоргийг гайтай хар газар л залгичихлаа даа!.. Миний түшиг тулгуур унаж, гал голомт минь газарт булагдлаа... Насны минь холбоос тасарч, би ганцаараа хоцорлоо! Ингэж л би ганцаараа зовлон туулах хувьтай байж дээ! Буга гөрөөлөх цагаар тэр минь тэргэн дээр буга ачаад авчирсан сан. Түүнийхээ хүдэр бүдүүн дууг сонсоход миний зүрх баярлан булгилдаг сан даа. Тэр минь жаргал, зовлонгийн алийг ч болов зөвхөн дуугаар угтдаг сан. Хүний хувьд ч ёстой нэг олдошгүй хүн байсан юм сан даа! Хүндэт нөхрийн минь сүүдэр нь адислах болтугай! Түүнийг ганцаараа боловч ажиллаж байхыг нь харсан хэн болгонд хөдөлмөрлөж байгаа бус зугаа цэнгэл үйлдэж байгаа юм шиг л санагддаг сан. Тэр чулуу ч амьдруулж чадах чадалтай, чулуу ч гэсэн амь орвол түүнтэй л цуг ажиллах байсан биз! Түүний минь нэр үүрд мөнхжиг! Тэр минь үхэж байхдаа ч хөмсгөө үл зангидан, намайг дуудаж өгүүлэхдээ:

	— Эхнэр минь, уйлаад хэрэг байна уу? Чи ч гэсэн мөнх биш шүү дээ! Цөм л үхэх тавилантай юм чинь. Уйлж төрсөн хүн инээж үхэх ёстой. Энэ ертөнцөд би гийчнээр ирээд, одоо эргээд явах гэж байна. Чи юунд нь уйлна вэ? гэж билээ.

	— Чамгүйгээр би яана даа? гэж намайг гомдоллоход

	— Юу гэсэн үг вэ? Ажил хийж хоолойгоо тэжээхгүй юү! Миний хуруунаас бэлэн тос өөх тэр чигээр гардаг байсан гэж санаагүй биз дээ? Би ажил хийж олсон талхаа иддэг байсан. Ертөнц бат бэх, битгий ай! Ганцхан гай зовлонгийн өмнө л бүү сөгдөөрэй! Гай зовлонд битгий бууж өг. Бусдад атаархуулахгүйн тулд хөрөнгө зоорио хямгадаж, бяцхан Георгийдоо өгч сайн хүн болгоорой. Нас бие нь гүйцтэл асарч өсгө, цаадхыг нь өөрөө мэдэг. Амьдрах л бол өөрөө өөрийгөө даан, улаан гараар ажиллаг... Миний бууг хүүд минь хадгалаарай, хэрэг болно... Буу хуучин, айхтар тийрдэг юм, болгоомжил гэж хэлээрэй. Холд сайн ононо, харин овоо хараагаа жаахан өлийлгөж бариулж... Буудмагц сум нь мөн ч сайхан шунгинана даа. Нэг сонсох юм сан! Хувь зохиол ч гэж хэцүү юм даа! Надад урт нас заяасангүй!.. Чи минь хөөрхий, бас нялх үр минь арчаагүй балчир байна. Том эр болохыг нь харсан бол уу? Тэгвэл үхэр тэрэгний дугуйн дор орсон ч хамаа алга! Юу ч гэх вэ дээ! Намайгаа чөтгөрийн гарт оруулчихгүйн тулд, талийгаачаа бодож л эрхэмлэж яваарай даа! гэсэн юм гэж ярина.

	Ингэж хэлснээс хойш удаагүй юм. Үгээ хэлж дуусаад гүнзгий санаа алдан гингэнэж, хана руу эргээд: «Өнгөрлөө» гэж хэлээд л бурханд сүнсээ өгсөн юм даа. Хонгор Тевдорэ минь, чамайгаа гэсээр л байна.

	Бэлэвсэн авгай энэ бүхнийг сэтгэл санаандаа бодон, хормогчоороо нулимсаа арчин байж бууг гялалзтал цэвэрлэнэ. Тэгж нулимс унагахыг нь харсан хүн алга гэдгийг хэлэх юун. Тэр ч байтугай төрсөн хүүгээсээ хүртэл нуудаг байлаа.

	Тэр нөхрийнхөө гэрээсийг чанд сахижээ. Гэр орноо арчилж хамгаалж нөхрөөсөө үлдсэн өвийг ихэсгээгүй юм гэхэд, хороолгүй бууг нь үргэлж цэвэрлэн ариглана. Тэгэхдээ талийгаачаа үргэлж санагалзан, нөхөцсөн өдөрт нь зориулан хоол унд хийж ойд нь мөргөл буян хийнэ.

	Энэ авгай хамаг залуу насаа ганцхан хүүгээ өсгөн торниулахад л зориулжээ. Тэр хорин дөрөвтэйдөө бэлэвсэрч, нэг настай хүүтэйгээ үлдсэн юм санжээ. Тэр өдөр өнгө муутай хөх цамц, хар плать өмсөж, хар алчуураар толгойгоо боосноосоо хойш, хорин жилийн эргэлтэд нэг ч удаа өнгө саруул цайвар хувцас өмссөнгүй ээ. Тэднийд олон эрс орохыг хүсэж олон залуус сүй тавьсан боловч огтхон ч зөвшөөрсөнгүй, дахиж нөхөрт гаралгүй үлджээ!

	— Хойд насандаа яаж би нөхрийнхөө нүүрийг харах юм бэ? Хэрвээ Отарын бэлэвсэн авгай гэртээ хүний хүн оруулбал, бяцхан Георгийд минь уй гашуу болж, надад гэрэлт ертөнц хаагдаг! Хүү минь л жаргалтай байг! Би чинийхээ эцгээс урвах гэж үү? Чамаасаа хувирах хэрэг үү? Тэгвэл намайг урьдаар газар шороо булшлаг! Харах нүдний минь цэцгий болсон чамайг үзсэн би биш, дээд тэнгэрт байгаа эцэг чинь харж баясаг! Чиний бүх зовлон гай золгүй надад тохиог! гэж булбарай бяцхан булцгар хүүгээ эх нь цээжиндээ наан энхрийлдэг байлаа.

	
5 : ЭХ ХҮҮ ХОЁР

	Манай туужийн эхэн хэсэгт холбогдох тэр үед Отарын бэлэвсэн авгайн хүү Георгий хорин нэгтэй байжээ. Тэр бол бяр чадалтай чийрэг зузаан залуу байв. Цэвэрхэн бор царайг нь жирвийсэн тас хар сахал сайхан чимээд харах байдалд нүдэнд дулаахан, харцагын шүд шиг ширүүн харцгүй сэн бол бүүр ч аятайхан баймаар байсан юм. Нүднийх нь ширүүн сүртэй харцыг өтгөн урт хөмсөг нь сүртэй болгоно. Энэ бүхнээс болоод царай нь нэг л аятайхан бус санагдана. Урьд үзээгүй хүн анх үзмэгц өөрийн эрхгүй нүд далдирна. Гэвч түүний царай, нүдний харцыг хараад байх тусам аажимдаа аятайхан болж ирнэ. Георгий инээмсэглэх нь ховор боловч тийн инээмсэглэхийг нь хараад ханамгүй ажээ. Ер нь Георгий бол өндөр гоолиг, шалмаг гавшгай байрын залуу юм.

	Тэр хувцсаа цэвэрхэн өмсдөг, тэр ч байтугай нэлээд ганган гэмээр явна. Та түүний тод өнгийн тасам эмжээртэй өвдгөвч, гоёмсог эрээн оймс, хөлийг нь барин яг таарсан каламани1 зэргийг харвал тариачин бидний гутал өвөрмөц сайханд юм аа даа гэж итгэх болно.

	Георгийг хаа л зах зээлийн газар явахад нь хүмүүс араас нь:

	— Энэ залуу ялимгүй зангаа өөрчилбөл ноён л гэсэн үг, яг л ноён доо! гэлцэн хоцордог байлаа.

	Хөдөөгийн олон залуу хүүхний харц сайх залууд тусаж, олон бүсгүй түүний дүрийг зүрхэндээ хадгалж, нууцхан мөрөөддөг байж. Гэтэл Георгий юуг ч эс анхаарна!

	Георгий үеийн нөхөд дотроо онцгой бөгөөд цугаараа байсан цагт заавал толгой цохидог байлаа.

	Бас ажил хөдөлмөрт бол түүнтэй эн зэрэгцэх хүн энэ тосгонд үгүй билээ.

	— Түүний хадуураар нэг ширвэх нь бухал өвс унагаж, хүрзээр нэг гишгэх нь газрыг хоёр хуваачих шиг болдог! Үхэр тэргийг гав ганцаараа ямар ч хүний туслалцаагүйгээр өндрөөс өндөр аччихаад авчирдаг, зүгээр ч нэг тэрэг биш, бүхэл бүтэн өвсний тэргийг шүү! Хэрвээ нэг юм хийгээд эхэлбэл мятрахыг үл мэднэ, бүх сэтгэлээ тэр ажилдаа зориулаад дуусгаж салдаг хүн дээ! гэж тариачид шагшина.

	Энэ мэтээр тосгоныхон Георгийн тухай олныг өгүүлцгээж, түүний хөдөлмөрч ажилсгийг алдаршуулах болжээ.

	— Миний хүү ажилд гавшгай, юуг ч хийж чадна! гэж эх нь магтана. — Яахын аргагүй ажил сайтай хүн дээ, ганцхан гэм нь эцгийнх нь илэн далангүй зан, хөгжил баясал л алга. Талийгаач маань ямар ч ажилд баяр баясгалантай, ядрахаа мэддэггүй ордог, ер нь түүнд хөдөлмөр хөгжөөн хоёр яг адилхан байсан юм. Харин хүү нь эцэг шигээ хичээлтэй оролдлого авьяастай хэр нь хөмсөг тэнийлгэн нээх нь тун ч ховор, үргэлж л хөмсөг зангидаж баргар царайлсан явах юм гэдэг байлаа.

	Хэдий тийм боловч Георгий эхийнхээ үгийг бараг сохроор дагаж, хэлснээс зөрдөггүй сэн. Насанд хүрсэн ч гэсэн гэртээ байхдаа ямар ч зүйл дээр эхийнхээ үгнээс гардаггүй байв. Бас эх нь хүүдээ ухаангүй хайртай ч гэр ахуйгаа мэдүүлэх ч үгүй байсан байх гэдгийг санавал зохино. Ер нь тэгж мэдүүлэх хэрэг ч байгаагүй биз дээ? Тэртээ гэргүй ямар ч эр хүн байлаа гэсэн гэр ахуйн талаар энэ бэлэвсэн авгайтай зэрэгцэхгүй байсан юм чинь. Тэр хоёрын, хоёр биедээ найрсаг эвтэй суудгийг хараад атаархах хүн олон гарна. Эхэд нь хүүгээрээ бахархаж, түүнийгээ хайрлан энхрийлж түүнийхээ төлөө амьд явахаас өөр баяр баясгалан энэ хорвоод үгүй байлаа. «Би чиний эх, чинийхээ л төлөө үхнэ, хутгалуулсан ч хамаагүй» гэж ажлаас ирж яваа хүүгээ хараад эх нь өөрөө өөртэйгөө ярьдаг байжээ.

	Энэ нь ч тийм л байсан юм, гэхдээ тэр бэлэвсэн авгай энэ гэрэлт ертөнц дээр байсан цагтаа хажуугийн ямар ч хүнд, хүүдээ тийм ухаангүй хайртайгаа мэдэгдүүлэхгүйгээр байжээ. Тэр ч байтугай хүүгээсээ ч үүнийгээ нууна. Ганцхан л үргэлж энхрийлэн насан туршаа шавдаж шаардах боловч ганц ч удаа муу үг хэлэхгүй байжээ. Георгий ч гэсэн эхийгээ ямар ч хатуу харьцлаа гэсэн үг үл сөргөнө. Гэтэл Георгий бол өөрийн нь зөвшөөрөлгүйгээр толгой дээгүүр нь шувуу нисэж, хөл доогуур нь шоргоолж явахыг ч хориглох хүү байлаа.

	«Яагаад гэвэл ээжийн л зөв, миний буруу, загнах нь зөв» гэж тэр бодно.

	Ээж нь ул үндэсгүйгээр юм уу, дэмий балай яншиж загнасан удаа Георгийн санаанд ер байсангүй. Ээжийнхээ сургамжийн учрыг ойлгомогц л хэлсэн нь зөв хэмээн даруй итгэнэ. Тэр үнэнийг сонсож сурсан болохоороо өөрөө ч үнэнд дуртай болжээ. Георгий итгэл эвдсэн, булхай явдалтай дайралдахдаа ихэд бухимдаж уурлаж, амь биеэ ч хайрлахаа болиод нударга зангидан давшилж зодоон цохион хийхээс ч үл буцна. Георгийг бага байхад түүний ухаан санаанаас үүрд гарамгүй нэг зүйл тохиолджээ. Яагаад гэвэл тэр ээж загнаж сүйд майд болох байх гэж бодож байтал нь тэгсэнгүй харин чиг түүнийг дэмжин сайшаасан тул бүүр ч мартсангүй.

	Георгий тэгэхэд арав гарч явсан цаг. Нэгэн жаал өөрөөсөө дүүмэд нэг хүүхдээс бүсний нь төмөр товчийг мэхлээд авчихжээ. Залилуулсан жаал учиргүй уйлсан боловч нөгөө том жаал товчийг нь өгсөнгүй. Энэ үед Георгий ойрхон газар өөр хүүхдүүдтэй тоглож байжээ. Арга тасарсан хүүхдийн уйлах дуун тэдэнд сонсогдов. Георгий юунаас уйлсныг нь мэдээд маш их дургүйцэж тоглоомоо орхиод товчийг нь авсан жаал руу харайн хүрч:

	— Өгөөч! Юунд гомдоож байгаа юм бэ? гэжээ. Нөгөө жаал зориг гаргасан Георгийг ёворч унагаад дороо хийчхэв. Георгий үсэрч босоод түүнийг чулууджээ. Мөчөөгөө өгдөггүй нөгөө жаал нь Георгийг дахин унагаад зодож гарлаа. Гэвч өөр хүүхдүүд ирж товчийг нь булааж, зэгсэн сайн зодоод эзэнд нь өгсөн боловч Георгий сүрхий хохирч салав. Улаан цамцных нь зах урагдаж, хамраас нь цус гарав.

	Хүүгээ урагдсан цамцтай цус болчихсон нүүртэй ирэхэд эх нь мэл гайхаж

	— Юу болчихоо вэ, хүү минь? Алив үзье, бүрэн бүтэн биз дээ? гэжээ.

	— Намайг Тедо Купрашвили зодоод гэж хариулахад

	— Яалаа гэж? гэлээ.

	— Тедо, Голо Манасашвилийн бүсний товчийг авчихсан юм. Тэгээд бид булааж авах гээд зодоон болсон. Тедо намайг газар унагаасан. Тэр чинь том, би жаахан шүү дээ гэхэд

	— Тэгээд яав, авцгаасан уу? гэвэл 

	— Авцгаасан! гэлээ.

	— Тэгээд түүнийгээ яав? гэхэд

	— Голад өгсөн гэв.

	Эх нь хөгжилтэй болж зангидсан хөмсөг нь тавигдав.

	— Айх юмгүй, хамар чинь жаахан шалбарсан байна. Том болохдоо мартчихна гэж эхийнхээ хэлэхэд,

	— Мартахгүй! Том болоод би түүнд яаж зодолддогийг үзүүлнэ! гэлээ.

	Эх нь хүүгээ элгэндээ тэвэрч энхрийлэн: «Яг л эцэг, амьдаараа л эцэг! Миний хонгор! Эх чинь чиний төлөө амьдралаа өгсөн ч жаргал болох нь тэр, миний баяр бахархал!» гэж баярлан бодно. Энэ бүх зүйл эхийнх нь сэтгэл зүрхэнд бодогдон үүрд хадгалагджээ. Тэгэвч энэ байдлаа хүүдээ огтхон ч мэдэгдсэнгүй. Хүүгийнхээ нүүрийг нь угааж, хувцсыг нь засаж янзлаад

	— Миний хүү одоо зүгээр! Яв хүү минь, тогло, сайн хүү болно шүү! Чи бүүр урьдынхаасаа ч аятайхан болчхож. Нөгөө Гола чинь уйлсан уу? Тийм үү? гэвэл

	— Тэгэлгүй яах вэ гэлээ.

	— Товчоо аваад баярласан уу? гэхэд нь

	— Дорхноо л тайвширч уйлахаа ч больчихсон гэж хариулав.

	Бяцхан Георгий нөхөдтэйгөө тоглохоор дэгдэн гүйв.

	Эх нь хар эрчээрээ гүйж байгаа хүүгийнхээ хойноос харан хоцорч далд ороход нь

	— Сайн эр болно доо! Эцэг нь сайн хүн байсан, хүү нь ч дутах юм алга гэж хэлжээ.

	
6 : СОЛИОТОЙ ЮМ БИШ БИЗ?

	Георгий өсөх тусмаа эхийнхээ зан чанарыг хадгалжээ. Тэр яг л эх шигээ өөрийнхнөөсөө ч, өөр хүнээс ч муулсан үг дуулахыг хүсдэггүй байв. Иймээс олон хүн түүнийг зэмлэдэг байжээ.

	— Найз аа, түүнд юун хэрэг вэ? Бусдын хэрэгт оролцох ямар эрх байна? гэж тосгоныхон нэг бус удаа ярьцгаана.

	Өөрийнхөө зангаас болоод зовсон нь олон ч санаснаа хийхэд эх нь үл хориглоно.

	Тун саяхан, хоёр долоо хоног хүрэхгүйн өмнө нутгийн шүүх түүнийг арай л хорьчихсонгүй. Георгий хэнд ч үл ойлгогдох хачин хэрэг өдүүлжээ.

	Георгий ойд усан үзмийн модны тулгуур хийх мод огтолж байгаад Омарашвилийнд байдаг нэг ажилчинтай тааралджээ.

	Тэр ажилчныг мод авчруулахаар явуулсан бололтой, гэтэл модны сүүдэрт хэвтчихээд, байдаг чадлаараа хурхирч байлаа. Уг хэрэг энэнээс ч болсонгүй бололтой. Тэр унтахдаа шарнуудаа нойтон бургасаар дангинатал хүлээд тэрэгнээсээ уячихсан байж гэнэ. Хөөрхий шарнууд нь тэнхээгээ бараад хүзүү гулдайлган тэрэгний дугуйн дэргэд хивэн хэвтэцгээж гэнэ.

	Георгий ойгоос буцаж яваад арай л унтаж байсан түүнийг гишгэчихсэнгүй гэнэ. Тэрээр түүнийг сэрээхийн тулд өшиглөөд авчээ.

	— Ах хүү минь босож үз, шарнуудаа тайл! Хөөрхий шүү дээ, эд чинь бас! гэхэд нь

	— Юу гээд хүний хэрэгт оролцоод байгаа юм бэ? Битгий толгой эргүүлээд бай! гэж нүдээ арчин хэрцгий авирласан байна.

	— Чиний тэнэг толгой хэнд хэрэгтэй юм бол? Залхуу золиг! Наад шар чинь хөөрхий гэж байна! гэсэнд

	— Чамд ямар хамаатай юм бэ? гэжээ.

	— Чамд мөнгө зүгээр өгдөг гэж санав уу? Эзнээ хуурдаг л юм байгаа биз, харин энэ хөөрхий амьтдыг өрөвд! Чи чинь бурхан шашин мэддэггүй хүн үү? Үнэхээр өрөвдөхгүй байна уу? Амьтан зовоох нүгэл. Хөөрхий амьтдыг чи хүлчихсэнээ харахгүй байна уу, өлсөөд гэдэс нь хонхолзож байна! гэвэл

	— Эднийг чинь би толгой дээрээ тахих юм уу? гэжээ.

	— Тахисан ч яадаг юм! Чиний наад хамуутай толгойноос идэх юм олдох байлгүй! Ойд өвс өвдөг татаад байхад чи эднийг идшилүүлдэг ч болоосой, ямар өвсөнд идүүллээ гээд мөнгө төлөх биш! гэсэнд

	— Юу гэнэ ээ, тавь гэнэ үү! Миний Хөлийг сангийн юм гэж бод оо юу? Эрж олно тамаа цайна... гэхлээр нь

	— Ай муу ичгүүргүй амьтан! Чиний ичгүүрээ алдсаныг хүн харахгүй байна. Чи зөвхөн эрлэг номон хаанд юу гэж хариулах вэ? Шар бол мал, тийм учраас тэднийг өрөвдөх хэрэггүй гэж санадаг уу? Тэгээд бас өөр хүнийх шүү дээ! гэв.

	— Чамд ямар пад байна? Би ямар чамд ажиллаж байгаа биш! Үгүй ер, их эр гарах нь!

	— Чам шиг юмтай зууралдсанаас газар доогуур орсон нь дээр! Чи миний ажилчин байсан бол ч, би чамайг талхны булангаар ч гэсэн барьж байхгүй... Бос гэж байна!

	— Тогтож хайрла... Амьд явахаас уйдаагүй биз? Юу гэж орилоод байна. Явдаг замаараа тонил, ар нуруу чинь загатнаагүй бол... 

	— Юу, «загатнаагүй бол» гэнэ үү? Айлгачихлаа гэж бодов уу? Бос гэж байна, наад малаа өрөвд гэж байна... сайхан мэдээрэй, чи энэ модыг харж байна уу?

	Георгий, нөгөө эрийг дахиад өшиглөөд авав.

	Залуу тэсэлгүй ухасхийн босож цээжээ түрэн, Георгийн дэргэд ирээд «Нэгийгээ үзье! Малгай тавьсан хулчгар толгой биш бол цохиод л үз л дээ! гэх шиг зогсжээ.

	Залуугийн зоригтой байдал нь Георгийд таалагдсан ч чухам юунд найдаж байгааг нь ойлгохгүй байв.

	«Би одоо яах вэ? Энэ залуу, эр хүн шиг байсан бол ажлаа орхиж, малаа ингэж зовоомооргүй сэн. Гэтэл хулчгар залхуу амьтан байсан бол, яагаад ингэж зоригтой цээжээ өргөөд байгаа хэрэг вэ?..» гэж Георгий бодлоо.

	— Чи надад хуруугаа хүргээд үзээрэй! Намайг яадгийг үзнэ дээ! гэж ажилчин омогдов.

	Тийн сүрдүүлсэн нь Георгийн зэвүүг хүргэв. Залууг сэхээ аваагүй байхад Георгий самбаачлан хөлөө тавиад цохив. Тэр залуу гуйвсан боловч унасангүй гараараа газар тулаад босохдоо Георгийн хэнхдэг рүү цохив. Георгий өөрийн эрхгүй гэдрэг болов.

	— Аа, чи үнэнээсээ ингэж байгаа вий гэнгүүт Георгий гартаа байсан модоо шидэнгүүт барилцаж авлаа. Георгий нөгөө хүндээ амьсгаа ч авах чөлөө өгөлгүйгээр өөрийгөө давуулан газарт наалдтал шидлээ. Георгий газар байгаа хүнд гар хүрсэнгүй. Гэвч нөгөөдөх нь бас л өөрийгөө гэдэг эр байжээ. Өөрөөс нь хүчтэй байсанд тэр залуу тун шаралхав. Тэр гэнэт босож Георгийг сайн гэгч алгадав.

	— Чи Тийм бий? гэнгүүт Георгий нөгөө залууг дороо хийж өршөөл гуйтал нь балбажээ.

	— Яв цаашаа! Өөрийнхөө тухай ярихдаа, намайг бүү март! Чи адгуус зовоосноо эрлэгээс нууж чадахгүй шүү дээ гэж Георгий залууд хэллээ.

	Нөгөө залуу Георгий хэлсэн хэлээгүй Омарашвилид гомдол мэдүүлсэн нь мэдээж.

	— Яалаа гэж чамайг зодож байгаа юм бэ? гэж Омарашвилийн асуухад

	— Чи яах гэж ийм их мод ачив. Өөрийгөө ч, үхрээ ч хайрлахаа мэдэхгүй юү. Бас дашрамд нь хүнийг хэлмэгдүүлэх чинь сайн хэрэг үү. Чамд ч яах вэ чадал чинь хүрдэг байж, тэгвэл бусдыг бодох чинь яав. Бусдыг чинь баллана шүү дээ. Бас мод далайн сүрдүүлснийг нь яана... Таны талийгаач эх эцгийг ч элдвээр хэлсэн... Хүнийг хөлсөөр ажиллуулах нэрээр голыг нь самнаж байгааг харав уу гэсэн шүү гэж ховложээ.

	— Алив, байз! Тэрэг чинь тийм ч их ачаатай биш л байсан шүү дээ гэвэл

	— Харин тийм ээ! Би бүр учрыг нь олоогүй... Та тэгээд хар л даа намайг, яаж зочилсныг! гэжээ.

	Тосгондоо нэр хүндтэй Омарашвилийн хилэн бадарч «Энэ муу жулдрай жаал нь миний ажилчныг зодно гэнэ ээ?!» гэж занажээ.

	Тэр ажилчиндаа нутгийн шүүхэд гомдол гарга гэж хэлээд өөрөө араас нь дэмжсэн байна.

	— Чамд гэрч бий юу? гэж Георгийгоос асуувал

	— Георгий Отарашвилид гэрч хэрэгтэй гэж үү? Бурхан түүнийг мэднэ, тэр худлаа хэлэхгүй байх гэж хэн нэгэн хэлэв.

	— Зөв, тэр ердөө худлаа хэлэхгүй. Шударга шулуун залуу гэж нэг шүүгч нь зөвшөөрөв.

	Георгийг нэгэн хишиг өдөр дуудаж

	— Чи үнэхээр энэ хүнийг зодсон уу? гэхэд

	— Тийм ээ, зодсон гэв.

	— Яалаа гэж?

	Георгий болсон явдлуудыг тоочив.

	— Ингэхэд, чи түүнд оролцох ямар хэрэг байв аа?

	— Ийм ичгүүргүй амьтдаас болж хорвоо дэлхий хүртэл сөнөж мэднэ! Хүн хүндээ итгэхэд ч бэрх болж байна. Ийм хүмүүс л сайн ажилчдын нэрийг гутаадаг. Ухаангүй унтах нь багадаад хөөрхий адгуусан амьтныг дангинатал хүлчихсэн байсныг харахад өрөвдмөөр байсан! гэж Георгий мэдүүллээ.

	Хүний дайсан энэ шүүгч нар шиг хөөрхийлөлтэй байдалд орж байвал таарна! Шүүгчид, Омарашвилид зусардвал үдийн хоолоор шагнаж магадгүй гэж бодоцгоовч Отарын бэлэвснээс айлаа. Тэр авгай мужийн тэргүүнд ч орж мэднэ! гэж тэд бодоцгооно. Георгий хүн зодсон нь үнэнтэй боловч түүний шударгыг бахдан хайрлахад хүрэв. Ингээд цаашаа ч үгүй, наашаа ч үгүй болцгоож, бэлэвсэн авгайгаас эмээх сэтгэлдээ захирагдах уу, эсвэл Омарашвилийн хүслээр болох уу гэдгээ мэдэхээ больцгоов. Шүүхийг эл хэцүү байдлаас Омарашвили өөрөө гаргалаа. 

	Тэр:

	— Би л хувьдаа Георгийг уучиллаа, харин яахыгаа өөрсдөө мэднэ биз. Бурхан мэднэ, яах аргагүй түүний зөв! гэж хэлсэнд

	— Уучилна уу? Чиний уучлалт чинь миний нуруун дээр үлдлээ. Чи надаас, миний нуруунаас асуу л даа! Эрүүл газар нэг ч үлдээгүй, нил хөх няц болчихсон гэж ажилчин уурлан шатахад

	— Чам шиг тэнүүлчин золигоос юу асуух юм бэ? Харин миний бодлоор чамайг багадуулсан байна гэж Омарашвили хариулав.

	Омарашвилийн зөв, бурхан ч түүнийг зөвшөөрнө гэцгээн шүүгчид Георгийг цагаатгав.

	— Мэдэх арга алга! Нэгэн бодлын солиотой ч юм шиг, нөгөө бодлын тэнгэрээс заяасан тавилантай ч юм шиг... хачин хүн юм аа. Юу ч л гэсэн сонсоогүй хэрэг байна! гэж Георгийг хуралдагсдын тарахад нэг хүн гайхан хэлжээ.

	— Тийм шүү, нэг бол их буянтай хүн, үгүй бол хувь заяа үхэл рүү нь хөтөлсөн хүн! гэж нөгөө нэг нь нэмлээ.

	— Яагаа вэ, нөгөө Бежанашвилийн ажилчин гурил ачиж явахад нь тохиолдсон хэрэг шиг л болж шүү дээ! Тэр нөхөр бас л хамаг ачаагаа тэрэгнийхээ хойд дээр нь овоолчхоод үхэр нь арай л боож үхээгүй явж байхад нь Георгий Отарашвили хажуугаар өнгөрч яваад харчихсан юм гэнэ билээ. Георгий тэргэн дээр харайн гарч ачааг нь урагш болгож тааруулаад авч яваа хүний нь дагз руу нэг сайн дэлсээд «Ингэж байхаас сохроосой нь билээ, наад үхэр чинь боож үхэх нь! Ямар нүүрээрээ эзнийхээ нүүрийг харах гээ вэ?» гэж нэгнийхээ ярихад

	— Ер нь энүүхэндээ гэхэд түүнд ямар пад байв аа? гэж нөгөө нь хэлэв.

	— Харин тийм ээ. Хачин юм. Тэгээд л би чамд нэгэн бодлын солиотой, нөгөө бодлын тэнгэрээс заяасан тавилантай гэж байна шүү дээ.

	— Эх нь гэж улаан галзуу, эцэг нь ч гэсэн бас л зүгээргүй хэл аманд өртсөн хүн байсан.

	— Эх нь хээр алаг бол, хүү нь шийр алаг гэдэг л болж байгаа нь тэр дээ. Буянтай гэхэд нүгэлтэй, нүгэлтэй гэхэд буянтай улс даа! Ер нь л хүнээс гажууд айхтар хүмүүс!..

	Георгий гэртээ ирээд эхдээ бүх болсон явдлаа ярив. 

	Бэлэвсэн авгай:

	— Хараач, цаад үхэр оготнууд чинь заримдаа үнэн зөвийг ялгадаг байна... гэж гайхан хэлсэн гэдэг.

	
7 : ЭХИЙН СЭТГЭЛ ТҮГШСЭН НЬ

	Георгий эрийн цээнд хүрлээ. Тэр хорин нэгэн нас хүрсэн боловч гэрлэх тухай санаанд нь ч орсонгүй. Отарын бэлэвсэн авгай энэ талаар бодолд хатах болов.

	Би одоо энийг чинь яадаг хэрэг вэ? Тэнгэрийн тааллаар гэр бүл болдог гэлцдэг. Лав тэнгэр таалахгүй байгаа хэрэг байлгүй! Цаг нь болчихлоо доо. Энэний насан дээр хүүхэдтэй болчихсон байдаг юм чинь. Ач хүүгээ л өвдөг дээрээ суулгаад байвал ч хамаг хэрэг бүтэх нь тэр. Түүнээс хойш амьдаар минь ч авсалсан яах вэ гэж бэлэвсэн авгай шаналах болжээ.

	Эхийн ийм төгсгөлгүй бодол дээр дахиад нэг зовлон нэмэгдлээ. Бэлэвсэн авгай сүүлийн үед хүүгийнхээ зан ааш нэг л өөр болсныг мэджээ. Георгий улам ч бүрэг тусгаар уйтгарлаж бодлогошрон явах болов. Үнэнийг хэлэхэд урьд нь тийм их хөгжилтэй хүн биш байсан ч энэ удаа гайхалтай өөр болжээ. Ямар нэгэн гай дайрч, түүнийгээ хэлэхээс зовоод байгаа юм шиг санагдах болов.

	Георгий ажлаасаа оройн харуй бүрий болж байхад л ирдэг байлаа.

	Сартай шөнө байвал Георгий гараа салаавчлан дэрлээд ногоон дээр бодлогошрон чив чимээгүй хэвтэнэ. Түүний бодолхийлж тэнгэр өөд ширтэх нь ямар нэгэн зүйлийг зайлуулан хөөхийн тулд од мичдийг тоолох юм уу, үүл хэрхэн нүүхийг ажиглах мэт. Чухам ямар далдын хүч түүнийг ингэж нугалан, уйтгартай болгосныг эх нь бодоод бодоод олсонгүй.

	— Хүү минь гэртээ ор, ажиллаж ажиллачхаад нойтон газар хэвтээд байвал өвчин олно! гэж эх нь хэлэхэд

	— Зүгээр ээж ээ! Би жаахан хэвтье гэжээ.

	— Хүү минь, орой болчихлоо! Мөдхөн үүр цайчих нь гэвэл

	— Ай ээж минь, заримдаа нойр нойр биш байх юм байна шүү! дээ гэжээ.

	— Яагаад тэр вэ, хүү минь гэж асуугаад эх нь түүнд ойртон очиж, — Георгий, хүү минь!.. Чи тохиолдсон явдлаа эхдээ хэлэхгүй юу? Би чиний эх шүү дээ!.. Чамд ямар нэгэн гай зовлон учраад түүнийгээ надаас нуугаад л байх шиг... гэж ярьтал Георгий өндийж:

	— Яалаа гэж хонгор ээж минь. Сартай шөнө жаахан хэвтэх гэж бодсон юм гэв.

	— Чи үүнийг надад хоёр жил ярьж байна. Тэгвэл яагаад дээр үед тэгдэггүй байсан юм бэ?

	— Хүн нэг л янзаараа байдаггүй биз дээ! Дээр үед тийм байж, одоо ийм болчихлоо. Хөхөө хөхөж байсан бол, одоо талх идэж байна. Гайхах юм юу байна?

	— Харин тийм л дээ, чи заримдаа миний дотор юу болж байдгийг хардаг болоосой.

	— Би хардаг шүү дээ, ээж ээ, тэнд зөвхөн би л байдаг.

	— Би түүнийг чинь яриагүй байна... Наад зах нь тэр нэг өдрийг аваад үзье л дээ... 

	— Ямар өдрийг?

	— Яагаа вэ, чи усан үзмийн газар янзалж байхад... Би чамд идэх юм авчирсан. Чи тэгэхэд хүрзээ түшээд усан үзмийн модон дунд бодлогошрон зогсож газар гөлөрчихсөн байсан. Тэгэхэд чи яасан юм бэ? Би тэр өдөр чамаас юм асуугаагүй ч миний сэтгэлд нэг сорви үлдсэн. Яг энүүхэнд... гэж хэлээд зүрхэн тушаагаа дарав.

	— Ээж минь дэмий юм бодож, сэтгэлээ бүү зовоо! Ямар юм байх вэ? Зүгээр л ядраад амарч байсан юм гэж хүү нь хариулав.

	— Тэгвэл чиний санаа бодол хаа байсан юм бэ? Чи тэгэхэд яг л дүлий хүн шиг, алсыг ширтээд миний ойртохыг ч мэдээгүй шүү дээ. Чиний энэ явдлыг ганц хоёрхон удаа намайг харсан гэж бүү бод: юм хийж байгаад л гэв гэнэтхэн бодлогошрон гөлөрчихдөг болсон. Бас чиний хоол идэж байгаад, амаа ангайн хэн нэгэн хүн чамайг ганганы амсарт аваачаад түлхэх гэж байгаа юм шиг болдгийг ч би нэг бус удаа харсан.

	— Тийм үе байх л юм байна шүү дээ, ээж ээ!

	— Өөр юмнаас болоогүй биз?

	— Өөр зүйлээс ч байж болох юм...

	— Татагдах нь тэр, хүү минь, татагдаж л байгаа чинь тэр дээ! 

	Энэ үг Георгийг цохиод авах шиг болов. Георгийд тун эвгүй санагдаж цочин балмагдав. Яагаад эх нь татагдах тухай дурссаныг сайн ойлгохгүй байлаа. Гэвч ойлгочихлоо гэж үү дээ гэж бодонгуут, биеэ барьж чадахаа болив. «Яагаад тэгж татагдах тухай хэлэв ээ? Хэрвээ...» гээд энэ үгийг хэлэх нь байтугай, бодож чадахгүй байлаа... Зүрх сэтгэлийнх нь нууцын цоожийг эвдэж доторх нууцыг нь мэдчих гээд байгаа юм шиг санагдсанаас айдас нь хүрчээ.

	Тэр уйтгартайхан толгой сэгсэрч, ээжийгээ энхрийлэн сугадаж босонгуут,

	— Ээж ээ, явъя, унтах цаг болчихсон юм байна шүү «Айгаад үхлээс зугтдаггүй, сэтгэлээр бүү уна!» гэж танаас сонссон байх аа.

	— Чи тэгвэл сонс: «Арга нь олдохгүй бол, алдарт ч гэсэн шамардаг юм» гэж эх нь хэллээ.

	— «Одоо яадаг бил ээ? Яагаад ээж намайг ийм нэвтэрхий мэдчихэв. Таачхав уу, эсвэл зүгээр л тохиолдлын хэрэг үү? Үнэхээр ээж ийм айхтар тааж байна уу, эсвэл би өөрөө хардаад ингэж бодож байна уу? Үнэнээ хэлэх үү? Бодоход ч амархан л даа!» гэж Георгий өөртэйгөө ярина.

	Тэр шөнө бэлэвсэн авгай үүр цайтал нүд аньсангүй. Өдрийнх нь ярьсан зүйл толгойд нь эргэлдээд нойр хүргэсэнгүй.

	«Гогцоог нь олох шиг боллоо. Мөрөөр нь орчихсон шиг байна. Үгүй ер цаг нь ч болчихсон, хувь заяа ч тийм л байх ёстой доо. Цаадах нь ямар хүүхэн гэдгийг яагаад хэлдэггүй бил ээ?» гэж бодно.

	Гагцхан энэ бодол, эхийг зовоож тарчлаажээ.

	— Цаг нь болоогүй болохоор л хэлэхгүй байгаа байх. Цагаа ирэхлээр л өөрөө хэлнэ биз» гэж өөрийгөө тайтгаруулна

	Авгай хэчнээн ч нүдээ аньсан, унтаж чадсангүй, эргэлдэж хөрвөөгөөд ч тус болсонгүй.

	Гэтэл шөнө түүнийг хүлээсэнгүй цаг мөч өнгөрсөөр л байж.

	Би үнэхээр таачихлаа гэж үү? Мөрөөр нь яг л орчихлоо гэж үү? гэж бэлэвсэн эхнэр сэтгэлээ зовоон, — Эсвэл миний хар намайгаа төөрүүлж байна уу? Яаж мэдэх вэ? Хүний сэтгэл ёроолгүй нүх гэсэн үг! Яаж мэдэх бил ээ? Эсвэл миний бодсоноос шал өөр хэрэг тохиолдсон ч байж болох биз дээ? Одоо яах бил ээ?» гэж зүрх шимширнэ.

	Гэтэл шөнө өнгөрсөөр л, улам орой болсоор л байж.

	Шөнө дунд өнгөрч бүх юм анир чимээгүй болоход талхны савны цаана хулгана юм торжигнуулах нь дуулдана.

	«Ингэхэд өөр юу байдаг бил ээ? Намайг зовоогоод, байгаа юм зөвхөн энэ түгшүүр л байна... Надад үнэнээ хэлсэнгүй. Миний Георгий нуугаад л байна, нуугаад л байна даа... Хэн нэгэнд дурласан бол нуугаад ч яах бил ээ дээ? Надаас нуугаад яах юм! Өөр зүйл тохиолдсон байвал яах вэ?.. Ай бурхан минь, бодох юм биш байна...» гэж Отарын бэлэвсэн авгай нойроо хулжаан бодлогоширно.

	Урдаа тохиолдсон гай гамшгийг хөөх мэт гурвантаа хэрээслэн залбирав.

	Оройтсон сар уулын оройд тогтчихоод, мөдхөн далд орохоор завдан байв. Удсангүй сар алга болж уулын цаагуур оржээ. Шөнө барагдах дөхөхөд улам ч харанхуй болж эхлэв. Дэлхий ертөнц бүр ч аниргүй дүлий дүмбэ болоод харин нөгөө хулгана л талхны савны тэнд түржигнэсээр байлаа.

	«Хоёр жилийн өмнө Георгий минь аавынхаа бууг аваад явах нь хэчнээн сайхан харагдлаа. Хүүг минь бурхан өршөөн ивээх болтугай! Тэгээд гурав хоног эзгүй байсан. Тэгэхэд нь л тэнэг би анхаарах минь яалаа... Одоо болоход зовж, шаналж суудаг... «Анд явсан» гэж хэлсэн. Тэгээд яагаад хоосон ирсэн хэрэг вэ? Тэр үед ид буга агнадаг цаг байсан биш бил үү!.. Би түүнийг ангаас хэзээ ч гар хоосон ирэхийг үзээгүй, эцэгтэйгээ адилхан л хүн шүү дээ. Илүүгүй бол, дутуугүй л юм даг! Тэр цагаас хойш уйтгар гунигаас салсангүй. Юу ч л гэсэн надад л тэгж санагдсан. Тэр цагаас аваад л зүрхнээсээ чулуу дүүжлүүлчхээд дааж ядаж яваа юм шиг болчихсон. Арай тэр хүн... Тэнгэр бурхан минь, муу юм бүү бодогдуул! Юмыг яаж мэдэх вэ? Энэ ертөнцөд гай барцад л барагдах биш... Ангижруулж хайрла, бурхан минь... Түй, чөтгөр гэж»

	Айж сандарсан авгай чөтгөр өөд нулиман гурвантаа хэрээслэн залбирсан боловч, гайтай бодол нь толгойноос салсангүй.

	Арай гэж үүр гэгээрлээ. Шөнө өдөрт халаагаа өгөх цаг ирлээ.

	Сэтгэл санааг нь үймүүлсэн анхны тэр бодлоос хойш бэлэвсэн авгай дотроо болж байгаа хямралыг ч, сэтгэл санаагаа ч тайтгаруулж хүч хүрэхгүй болоод унтаж ч чадахгүй болжээ.

	— Бурхан минь аварч хайрла! гээд тамир тэнхээгүй болсон авгай залбиран дуудав. Аль нэгэн гайтай бодлыг арайхийж зайлуулахад нь дахиад л түүнээс нь илүү гай тохиолдож, янз бүрийн бодол хий үзэгдэл шиг л дагах болжээ.

	Шөнө, дэлхий ертөнцтэй салах ёс үйлдэж, далд байсан тэнгэр тал хөшгөө яран үүр цайлаа. Тэнгэр хөхрөн үзэгдэж өглөө үүд хаалгаа өдөрт дэлгэн өглөө.

	Хөөрхий Отарын бэлэвсэн авгай сэтгэлийн зовлонгоос алжаан зүүрмэглэхэд нь бодит зүйл зүүд болон, зүүд бодит болон хувирч байжээ. Араас нь салахгүй дагасан зовлонт бодлоос болоод нойрондоо

	— Өршөөж хайрла бурхан минь! Өршөөж хайрла! гэж хэд хэдэн удаа дуу алджээ.

	
8 : ЗӨӨЛӨН НЬ ХАТУУГАА ИДДЭГ

	Гэвч Отарын бэлэвсэн авгай нарнаас түрүүлнэ. Түүнийг гараа угааж, хувцас хунараа өмссөн хойно, нар уулын цаанаас цухуйн дэлхий ертөнцийг алтан туяагаараа гийгүүлнэ. Нарны туяа ууланд унасан шүүдэрт тусаж, түүнийг уур манан болгох нь уул өөрөө тэр дугуй галын наана тамхи баагиулж байгаа юм шиг үзэгдэнэ.

	«Надад шөнө юу тохиолдов оо? Ямар хүч нь намайг ингэж эзэмдэв? Эзэмдчихээд л дагуулчих шиг... Зовлонгийн өмнө битгий сөгдөөрэй» гэж талийгаач маань хэлдэг сэн. Сөгдөхгүй байх гээд үз л дээ! Харанхуйд үл харагдах гай л бэрх байна. Яг тулаад ирсэн гай бол ч бас яах вэ, хүн яаж ийгээд л аргалж болно. Харин хэнтэй, юутай тэмцэхээ мэдэхгүй байвал яана! Энэ чинь л надад аймшигтай байна... Миний Георгийд тохиолдсон зүйл үл ойлгогдох нуугдмал зүйл. Хайр сэтгэл бол яах вэ?..

	Тийм бол хувь заяа хайрла хүүд минь... Харин өөр зүйл байвал яадаг хэрэг вэ? Хилэнц нүгэл бол... цус нөж байвал... Тийм бол миний толгойд л тусаг, Отарын авгайд л тусаг! Георгий минь нэг зүйлд санаа сэтгэлээ эзэмдүүлчхээд, энэ насандаа лав хагацахгүй бололтой. Яасан ч салахгүй нь байна шүү!» гэж бэлэвсэн эхнэр гасална.

	Отарын авгай дахиад л шөнийнхөө бодсоныг эргэцүүлж бодно. Хүүгийнхээ гурав хоног алга болсон тухай бодохлоороо л аймшигт зүйлтэй тэмцэх хүч нь хүрэхээ болино.

	Ямар нэгэн шалтгаанаар сэтгэл санаанд хоногшсон зүйл, сүрлэг уулсын оройгоос унасан бөөн цас адил цаашлах тусмаа аймшигтай аюултай том болох мэт ажээ... Хэрвээ энэ их цасыг саатуулахгүй бол тэр нь задарч бутран тохиолдсон болгоныг сүйтгэх чадалтай болдог. Яг л тийм зүйл Отарын бэлэвсэн авгайд тохиолджээ. Энэ бүх сэтгэл санаа нь дээрхийн адил бөөн цас мөс болоод жинхэнэ эх хүний хайр байдаг өндөр дээрээс нүргэлэн бууна. Чухам энэ их урсгалыг юу зогсоож чадах бил ээ?

	Эх хүний эсвэл өөр ямар нэгэн хайр сэтгэлд үргэлж айх түгших явдал тохиолдож байдаг. Энэ нь баяр баясгалангаасаа урьтаж, гай тотгор илүү эзэмдэн тэгэхдээ хайртай хүнийх нь уйтгар гуниг мэдэгдэхгүй байвал бүр ч их зовлонтой байдаг ажээ.

	Отарын авгай хүүгээ унтаж байгаа гэж бодоод сэрээхгүйн тулд өлмий дээрээ гишгэн шүүрээ барьсаар сэмхэн гарлаа. Гэтэл Георгийг самрын модны сүүдэрт байхыг хараад хязгааргүй гайхжээ. Георгий яг л хуучин янзаараа толгойгоо салаавчлан хэвтээд модны оройн мөчрүүдийг бодлогошрон ширтэнэ. Хөх огторгуйд хун мэт цагаан, сэмжин үүлс нүүж найз нөхдөө эрэн тэдэнтэйгээ уулзах гэсэн юм шиг харагдана. Туяаран солонгорох өглөөний хөх тэнгэр, энэ нүүдэллэн зорчигч бяцхан зочдод өөрийнхөө хязгааргүй уудмыг найрсгаар нээжээ. Тэнгэр энэ үүлсийг яг л өглөө нойрноосоо сэрсэн үрээ эх нь өвөр дээрээ энхрийлж байгааг санагдуулна.

	Хэрвээ өөр үед Отарын бэлэвсэн ийм сайхан тэнгэр, тунгалаг өглөөг харсан сан бол духны нь үрчлээ тэнийх байсан биз. Гэтэл энэ удаад түүнийг түгшүүр, бодлогошрол даржээ.

	— Хүү минь чи босчихсон юм уу? Би чамайг унтаж байгаа гэж бодоод сэрээхгүйн тулд ор луу чинь ч харсангүй шүү гэвэл

	— Ээж ээ, нойр хүрэхгүй юм байна шүү дээ! Нойр надаас зугтаагаад, би хойноос нь хөөгөөд гүйцсэнгүй. Тэгээд унтаж чадсангүй. Ашгүй үүр цайхаар баярлан гадаа гарсан юм гэв.

	Эх нь түүний толгойн тушаа сууж духыг нь илэв.

	— Георгий, чи нөгөө л... 

	— Ээж ээ, юунд сандраад байна вэ?

	— Хүү минь чамайг ямар нэгэн уйтгар гуниг эзэмдээд байна шүү дээ. Би түүнийг чинь урьд шөнө бодоод унтаж ч чадсангүй.

	— Үнэхээр та шөнө нойрондоо яриад байсан шүү гэж Георгий эхийнхээ яриаг булзааруулахыг оролдон "Өршөө бурхан минь! Өршөө" гээд л байсан гэв.

	— Би тэглээ гэж үү дээ, хүү минь?

	— Тийм ээ, та тэгсэн!

	— Би ер ярьж зүүдэлдэггүй.

	— Ярьсан гэм дээ.

	— Нүүрэн дээрээ хоосон ярих дургүй.

	— Бурханд залбирна гэдэг чинь хоосон яриа юм уу?

	— Тэгэлгүй яах вэ, хэрвээ хэрэгцээгүй бол дэмий хэрэг л дээ. Бурханд чинь намайг бодохоос өөр ямар нэгэн санаашрал байдаггүй хэрэг үү? Бурхан өршөөх болтугай!

	— Ээж, та юу яриад байна вэ?

	— Бурхан хүнийг буй болгоод «Май, чамд амьдрал өглөө, яаж амьдрахаа өөрөө сонгож ав. Хэрвээ чи ямар нэгэн гай тотгор өөрийнхөө буруугаар үйлдвэл, надад бүү тохоорой. Миний гар үргэлж цэвэр байх ёстой. Хэрвээ чиний хийсэн хэрэг чиний буруугаас бус чи цэвэр ариун бол, би чамд буцалж байгаа давирхайн далан дээгүүр гаргахын тулд ганцхан ширхэг хялгасаар гүүр тавихад чи түүн дээгүүр гарч чадна. Чиний сайн явдал чамайг түшин хаацайлж гаргах болно» Сайн хүн явахад гүүр эвдэрдэггүй гэдэг биз дээ гэж хэлсэн гэдэг.

	— Буянтан хөнгөн хилэнцтэй хүнд юм уу, ээж ээ?

	Георгий ээжийнхээ сэтгэл санааг өөр тийш эргэж байгаад баярлан, түүнийг улам цааш нь холдуулан хуучин зүйлийг нь дахин сэргээхгүйг хичээнэ. Өөрийнх нь хэлсэн хилэнц гэдэг үг айхтар түгшүүлснийг ойлголгүй «Яаж байгаад түүний үгнээс зугтах билээ» гэж бодож байлаа. Бэлэвсэн авгай түүний хэлсэн хилэнц гэдэг үгийг тун их сэжиглэж дахиад л нөгөө гайтай бодол сэтгэлийг нь зовоож эхэлсэн байжээ.

	— Өөр ямар байх билээ, хүү минь! гэж эх нь айснаасаа болоод сэтгэл түгшин, — Энэ гэрэлт ертөнцөд чинь, зөвхөн л сайн, муу хоёрын хоорондох тэмцэлдээнээс болж байдаг юм. Хэн хилэнц үйлдсэн нь хар тугалга шиг хүнд хэн буян үйлддэг нь өд шиг хөнгөн байдаг ёстой. Үгүй, чи яагаад хилэнц гэж... Ер нь чи яагаад нүглийн тухай ярих болов? гэж хэлээд эх нь түүнийг анхааралтай ширтэн «За одоо хэлэх юмаа хэл!» гэх мэт байв.

	Түүний зүрх хүүгийнхээ юу хариулахыг тэсэж ядан хүлээхдээ яллагдагч хүн цаазаар авхуулахаа хүлээж байх мэт байлаа.

	— Нүгэлгүй хүн байдаг гэж үү? Тэгэхдээ надад ноцтой нүгэл байхгүй, бурхан намайг аварсан шүү дээ! гэж хүү нь хариуллаа.

	Эхийн сэтгэл тайтгаран тавигдав.

	— Тэгвэл чи яагаад дуугаа хурааж, өөртөө нуугаад байгаа хэрэг вэ? Би чамд төрсөн эх чинь болохоос биш, харь хүн биш шүү дээ! Аймшигт бодол яг л өт хорхой шиг сэтгэл зүрхийг минь маажиж малтаж зовоох боллоо. Хүү минь намайг хайрлаач, битгий намайгаа тарчилгаач дээ!

	Георгий доороосоо галд хайрагдсан мэт ухасхийн бослоо. Георгий хатуу эхээ хайрлаач гэж байхыг хэзээ ч үзээгүй юм санжээ. Отарын бэлэвсэн авгай өрөвдөх хайрлах явдлыг үзэн яддаг бөгөөд, харин энэ удаад түүний төмөр мэт зүрх нь уяран бууж өгчээ. Дэлхий ертөнцөд эхийн хайр сэтгэлээс өөр ямар ч хүчтэй зүйл байдаггүй ажээ!

	Георгий эх рүүгээ гайхан харжээ... Эхийнхээ нүдэнд нулимс гүйлгэнэж байгааг харлаа... Отарын бэлэвсэн авгай уйлж байлаа. Георгий эхийнхээ уйлахыг харсан удаагүй, харсан ч ердөө санах юмгүй байлаа. Георгий мэл гайхаж, цэл хөхрөв. Хэрвээ тэр өөрөө хараагүй, хэн нэгэн хүн хэлсэн бол үнэмшихгүй байсан биз. Георгий эхийнх нь уйлахаас урьтаж, төмөр л хайлна гэж үргэлж боддог байжээ.

	Георгий гутарч одоо хэлэх цаг уу, үгүй юу? гэж дотроо цэгнэн бодлоо.

	— Ээж! гээд хүү нь эхлэн, — Би танд хэлье, харин та надад битгий уурлаарай! Миний хүсэж байгаа тэр зүйлийг та хориглож чадахгүй зүйл. Би таныг хүндэтгэдэг учир дуугүй явсан, би өөртэйгөө хэчнээн их тэмцэлдсэн боловч, таныг шаналгах хүсэл алга аа... гэв.

	— Хүү минь, тэр чинь юу юм бэ? гэж эх нь асуухад, түүний нүдэн дэх нулимс аль хэдий нь алга байлаа. Отарын авгай тэр дорхноо өөр болон хувирч, дахиад л ухаантай эхнэр болон хувирлаа.

	— Би айлд хөлсөөр ажиллах гэсэн юм. Намайг гэрээс минь чангаагаад болох биш.

	— Юу гэнэ ээ? Тийм эцгийн хүү одоо айлд зарцлагдах хэрэг үү? Чи чинь юу болох нь энэ вэ? Эцэг чинь ичсэнээсээ болоод, булшин дотроо өндийх байлгүй!

	— Хонгор ээж минь, би үүнээс чинь л айсан. Та ч гэсэн намайг өрөвдөөч, би хүн шүү дээ.

	— Чи чинь юу болоод байна аа? Юу чамайг хөөгөөд байна вэ?

	Георгий толгойгоо унжуулан хариу дуугарсангүй. Гэтэл эхийн толгойд агшин зуурд нэгэн бодол зурсхийж, ямар нэгэн таавар орлоо.

	— Чи тэгээд хэнийд очихоор шийдэв?

	— Нэг л айлд. Очвол тэднийд, үгүй бол хэнийд ч очихгүй.

	— Хэнийд тэр вэ? Тариачин айл уу? Баян айл уу?

	— Баян айлд.

	— Манай энд байдаг юм уу?

	— Тийм ээ, манай тосгонд, Арчилийнд ажиллах гэсэн юм.

	«Тийм бий!» гэж Отарын авгай боджээ. Ямар нэгэн зүйл түүний толгойд гялсхийн: би арай мөрөөр нь орчхоогүй байгаа? гэж боджээ.

	Отарын авгай хүүдээ шийдтэй хариу өгсөнгүй. Георгий ч түүнээс яаран хариу авахыг оролдсонгүй. Тэр ямар нэгэн зүйлд бүх сэтгэл санаагаа эзэмдүүлчхээд, завгүй бололтой байлаа.

	
9 : ТААГДААГҮЙ ТААВАР

	Арчил саяхан Оросоос эргэж иржээ. Тэнд сургууль төгссөн ажээ. Түүнийг эргэж ирэхэд нь эх нь ч, эцэг нь ч байхгүй болсон байв. Түүнд ганцхан эмэгтэй дүү нь хоцорч, тэр нь ч том хүүхэн болсон учир хоёулаа хамт суудаг байв. Эцгээс нь тэдэнд зэгсэн хөрөнгө үлджээ. Тэдний эдлэн газар бас л Отарын бэлэвсэн авгайн суудаг тосгонд байв.

	Тариачид ах дүү хоёрт сайн, хэнээс ч тэдний тухай асуухад нэгэн зэрэг «Хүн сайтай улс» гэцгээнэ. Отарын авгай ч гэсэн тэднийг магтахаас өөргүй. Арчил, түүний дүү хүүхэн хоёр ч бэлэвсэн эхнэрийн тухай, түүний үйлдсэн янз бүрийн зүйлийг сонсоод сэтгэл санаанаасаа инээлдэнэ. Гэвч бэлэвсэн авгай тэдэнд таалагдана.

	— Энэ Отарын авгай гайхалтай сайн хүн, аргагүй магтуулмаар хүн шүү! гэж тэр хоёр ярьцгаан дайралдах болгондоо хүндэтгэн мэндэлнэ.

	Харин энэ хүндэтгэл нь бэлэвсэн авгайд яажшуу таалагддагийг хэлэхэд хэцүү юм. Хэн нэгэн хүн түүнийг сайшаахад бэлэвсэн эхнэр заавал:

	— Яагаад гэвэл, хоёулаа ухаантай юм чинь! гэж нэмнэ.

	Георгийн тухай ах, дүү хоёр нэг бус удаа сонсдог. Түүний үйл явдал, зан чанарыг гайхан биширдэг байв. Ямар замаар тариачдын дотор ийм зан чанар, тийм бие бялдар төрснийг гайхаад олдоггүй байжээ.

	— Манай өвгөдийн зүүдлээгүй Горацгийн нөхөд, ертөнцөд их бий шүү дээ гэж Арчил «Гамлет»-ын хэсгээс өгүүлж, үүгээр Георгийн тухай тэр хоёрын яриа төгсгөл болдог байлаа.

	Гэвч таавар таагдахгүй хэвээр үлджээ.

	— Георгий таныг асууж байна гэж нэг орой Арчилд хүмүүс хэлжээ. Энэ үед Арчил диван дээр хэвтээд, дүүгээрээ ном уншуулж байжээ.

	— Ямар Георгий вэ? гэж Арчилийг асуухад

	— Отарын авгайн хүү, гэжээ.

	— Оруул оруул! гэлээ.

	Георгий оронгуут малгайгаа авч, үүдний тэнд зогсоод:

	— Оройн мэнд дэвшүүлье! гэв.

	— Сайн уу, Георгий минь гэж Арчил эелдгээр өчөөд, — За амьдрал ямар байна даа? Юу хийж байна вэ? Ээж чинь бие нь сайн биз? гэж дараа дараалан асуухад

	— Бурхны ивээлээр бие нь сайн... гэж хариулав.

	— Сонин юу байна? Ямар хэргээр ирэв?

	— Бүү гайхаарай. Би танайд ажиллах гэсэн юм.

	— Гайхахгүй байхын арга алга. Яалаа гэж, тэр вэ? 

	— Та юу ч гэж бодож болно. Харин ажилд авах үгүй хоёроо л хэлчих, зүгээр ажилла гэсэн ч би ажиллана.

	— Уучлаарай, чи юу яриад байна аа? гэж бүр гайхаж хоцорсон Арчил дахин асуугаад, — Чи чинь өөрөө эзэн хүн, тэгээд айлд зарцлагдах хэрэг үү? Юу гэсэн хэл вэ? Эсвэл чи өөрийнхөө юу хүссэнийг ойлгохгүй байгаа хэрэг, үгүй бол би чиний юу хүссэнийг ойлгохгүй байна! гэв.

	— Би ч юу хэлж байгаагаа мэднэ л дээ. Ганцхан та л зөвшөөрч хайрла! Би гэртээ тогтож суухгүй нь! Жаахан л болбол ганцаардаж үхэх байх.

	— Ээж чинь яасан хэрэг вэ? гэж Арчилийн дүү хүүхэн үзэсгэлэнт нүдээрээ харан асуув.

	— Ээж... Ээж ч гомдох л байх, ахайтан минь, гэвч би түүний үгэнд ордог нь өнгөрсөн.

	— Тийм бол Георгий минь, бид чиний эхийг гомдоож чадахгүй. Бид танай эхэд их хүндэтгэлтэй ханддаг учраас чадахгүй гэж Арчил хэллээ.

	— Та ганцхан л намайг авах уу, үгүй юу? гэдгээ хэлээд аль. Ээжийн талаар бол - миний хэрэг. Би хүний ганц болохоор, тэр надаас зөрж чадахгүй.

	— Зөвшөөрөх эсэхийн хувьд, би бол ч баярлаад л хоёр гараа тосоод авчихна! Чам шиг эрийг хаанаас би олох вэ? Би чамайг мэднэ. Ганцхан ээж чинь л намайг зовоогоод байна... 

	— Баярлалаа. Та нарт аз жаргалыг хүсье. Харин би удахгүй ирнэ.

	— Тэгээд хөлсөө яаж тохирох вэ?

	— Хүсвэл өгөөрэй, эс хүсвэл хэрэггүй. Надад аль нь ч адилхан.

	— Би зөвшөөрөхгүй! Хэд вэ?

	— Та л мэдэх хэрэг.

	— Тэгж болохгүй! Өөрөө хэл.

	— Хийсний минь хэрээр л өгөөрэй.

	— Чи тэгээд надад даатгаж байгаа хэрэг үү?

	— Муугүй тооцоо байна шүү!

	— Хэрвээ чи тийм сайн хүн юм бол би чамд хийсний чинь хэрээр өгөхгүй байвал болох уу?

	— Тэгсэн ч надад муу юм болохгүй! Хэрвээ надад дутуу өгсөн ч танд л тус болно биз! Би гомдохгүй. Баяртай.

	Георгий толгой мэхийн ёслоод гарч явахад ах дүү хоёр бие биеэ гайхан харлаа.

	— Юу гэгч болж байна аа? гэж Арчил дүүгээсээ асуулаа.

	— Би юу ч ойлгосонгүй!

	— Гайхалтай юм боллоо!

	— Мөнгө хэрэг болсон юм бол уу?

	— Мөнгө авахгүй байна шүү дээ!

	— Нээрэн тийм шүү! Бидэнд ийм хүн олно гэдэг их азтай хэрэг. Харин Отарын авгайтай чухам яаж хэл амаа ололцоно? Бүү мэд.

	— Түүний зөвшөөрөлгүйгээр энэ хэргийг шийдэж болохгүй. Тийм сайн хүнийг гомдоож болохгүй.

	— Георгий бидэнд гайхалтай олз мөн боловч, эхийнх нь зөвшөөрөлгүйгээр шагайлгахгүй, тангараг тавина гэж Арчил дүүдээ хэллээ.

	Ах дүү хоёр болсон явдлыг тус тусдаа бодсон боловч, энэ гайхалтай хэргийн учрыг тайлж эс чадав.

	
10 : ЗЭМЛЭВ ҮҮ, ДУРААРАА ААШЛАВ УУ?

	Дээр өгүүлсэн явдлаас хойш, хоёр хоног ч өнгөрөөгүй байтал Отарын авгай Арчилийнд ирлээ.

	— Эрхэм ээжтэн! Манайд ор! гэж Арчил бэлэвсэн авгайн барааг нь хармагцаа өгүүлжээ.

	Энэ үед ах, дүү хоёр ялам модны сүүдэрт цай ууж суулаа.

	— Өглөөний мэнд дэвшүүлье! гэж бэлэвсэн авгай ойртон ирээд хэллээ.

	Арчил босоод сандлаа тавьж суухыг урив.

	— Суу, суу! Алив Кесо ээжид цай хийж өг гэж Арчил дүү хүүхэндээ тушаав.

	— Мань мэтэд цай хэрэггүй, өөрсдөө л уу? Бид тэргүйгээр чинь болно...

	— Сайн сууж байна уу, хүүхэн минь!? Бие чинь сайн биз дээ? гэж бэлэвсэн авгай Кесог мэндлээд сандал ирмэгдэн суув.

	— Таны буянаар, аз сайн л байна... 

	— Би бурханд садаа болохгүйн тул, өөрийнхөө төлөө ч залбирдаггүй, бас та нарын төлөө хэдийд нь мөргөх вэ? гэж бэлэвсэн авгай эвгүйхэн хэлэв.

	— За, за! Та тэгээд битгий цаашлуулаад бай л даа гэж Кесо инээмсэглэн хэлээд ойр дотнынхоо төрөл төрөгсөд шигээ, бэлэвсэн авгайн өвдөг рүү зөөлхөн нудрав.

	Бэлэвсэн авгайд энэ явдал таалагдсангүй. Түүнд энэ харьцаа эвгүй бөгөөд, ийм явдал хэзээ ч тохиолддоггүй учир, залуу хүүхний энэ харьцаа нь бэлэвсэн авгайд ер бус зүйл мэт санагдлаа.

	«Амны нь салиа арилаагүй байж» гэж бэлэвсэн авгай боджээ.

	Гэвч Отарын авгай тэр дороо энэ явдлыг ухаарав, юу гэвэл энэ нь Кесогийн зүгээс түүний заншсан яншилтаас нь урьдчилан сэргийлэх, тэгэхдээ бас түүнийг гомдоохгүйг хичээсэн хэрэг байжээ.

	— Зүрх сэтгэлдээ бодсон нь хэл яриандаа байдаг болохоор үнэхээр үнэн зүйлд ичингүйрэх хэрэг байна уу даа? гэж Отарын авгай зөөлрөн хэллээ.

	— Та юу хэлэх гээд байна вэ?

	— Зүгээр л миний хариулт чамайг зовоож, чи намайг сэргийлэх гэснийг бодсон юм. Нарийн тахир замаар явж айснаас, шулуун замаар явсан нь дээр.

	— Та сайн хүн, гэвч ярихдаа л хэтэрхий тас түс юм.

	— Хэрвээ чи над шиг амьдралыг туулж, халуун хайруул дээр хайрагдсан бол бас л ийм болох байсан юм. Ер нь тэгээд өөрөөр ярих хэрэг байна уу? Гай тотгор, уйтгар гуниг л хүнийг ийм болгодог юм даа. Хэрвээ гай зовлон байдаггүй сэн бол, хүн ярьж ч сурахгүй байсан байх. Илүү ажил болно. Гэвч баяр баясгалантай үед яриа хэрэгтэй гэж үү? Нохой баярлахдаа сүүлээ шарвадаг, за одоо хэлэх үгээ хэллээ!

	— Яг үнэн! Та уулзмагц үг хаяад эхлэх юм. Та ажил хэрэгч эмэгтэй болохоор, хоосон үг танд хэрэггүй! Тийм биз, ээж ээ? гэж Арчил ярианд оролцлоо.

	— Үгүй, яалаа гэж! Заримдаа хэлээд авахад муугүй шүү.

	— Та үүний тухай ирээгүй биз дээ? Ямар нэгэн хэргээр биз? гэж Арчил хэллээ.

	— Чиний зөв, би зүгээр ирээгүй.

	— Та юу л гэвэл, бид бэлэн байна.

	— Георгий минь танайд ажиллах гэнэ.

	— Бид мэдсэн, гэвч таны зөвшөөрөлгүй шийдэхгүй. Бид таныг их хүндэтгэдэг учраас, гомдоохын хүсэл алга. Таны оролцоогүйгээр бид Георгийтэй тохиролцож болохгүй шүү дээ.

	— Миний оролцдог нь зүйн хэрэг. Гэвч хүү минь надаас гуйсан. Эхлээд би гомдсон ч хориглох аргагүй байсан. Ичгэвтэр л явдал, сайн айлын, сайн эцгийн хүү айлд зарцлагдах гэдэг. Гомдолтой ч байсан, уйлаад нэмэргүй болсон. Ятгаад болохгүй болохоор хориглохоо больсон, хувь тавиланг харайгаад гарчих биш дээ!

	— Хэрвээ тийм бол, би л авахаа больё л доо. Эхийнхээ үгэнд орохгүй хүү байж яаж болох вэ гэж Арчил хэллээ.

	— Зүгээр, зүгээр! Битгий татгалзаарай! Би эх хүн, өнгөрсөн хүн. Хүү минь харин ирээдүй гэсэн үг. Намайг өнгөрөхөд, тэр гарч ирнэ. Би өөрийнхөө зүй зохистойг өнгөрүүлсэн хүн, харин түүний минь өмнө бүх юм байна. Би өтөлж, тэр цэцэглэж байна. Тэгэхээр би түүний замд саад болсны хэрэггүй.

	— Хэрвээ таны сэтгэлд нийцэхгүй байвал ямар хэрэгтэй юм бэ?

	— Юуны чинь хэрэг вэ? Хүсэл, хувь заяа нь л... Тэр чинь яг л исээгүй дарс шиг болохоороо хөөсрөөд байгаа нь тэр. Исэж гүйцээгүй дарсны амыг нь таглавал дэлбэрнэ шүү дээ. Яаж л бодно, түүгээрээ болог. Өөрт нь зөв бол би татгалзахгүй!

	— За яах вэ, би танай хүүг авч хэн боловч атаархахаар байлгая! гэж Арчил өчив.

	— Би түүнд зовохгүй. Тэр өөрийгөө хэнээс ч дутахгүй тэжээнэ... Тийм эцгийн хүү юм чинь! Өөрийгөө ийм байдалд оруулаагүй л бол зүгээр байсан юм даа! Бусдын мэдэлд байх ч гэж дээ. Ийм л хувьтайгаас хойш өөрөө мэдэг! гэж бэлэвсэн эхнэр хариулав.

	— Тэгээд, та ганцаараа үлдэх нь байна шүү дээ? гэж Кесо асуулаа.

	— Яагаад ганцаараа гэж? Чи миний зүрх сэтгэл рүү шагайгаад хар л даа, тэнд хэчнээн туслагч байгааг! Гай зовлонд ч, баяр баясгаланд ч хүрэлцэх юм бий.

	— Та чинь чулуун шударга ярианд дуртай гээгүй бил үү? Юу ч ойлгохоо болилоо! гээд Арчил дүү хүүхэн өөдөө хандан, түүнээс хариулт авах гэсэн мэт харлаа.

	— Би шууд хэлсэнгүй гэж үү? Хүний гар, хөл байгаа цагт ганцаарддаггүй юм, ганц биед ажил хөдөлмөр хань нөхөр нь болдог. Ер нь амьдрал хүнд ганцаардах зав гаргадаг гэж үү? Ганцхан та нар шиг л улсад... Та нар л ёстой ганцаардмал улс даа... 

	— За чи үнэн үг сонсох гээд одоо дуулав уу? гэж Кесо ахдаа хандан инээмсэглэв.

	— Ээжийн амнаас үг биш, өргөс гарах юм гэж Арчил тоглосон янзаар хариулав. — Гэвч энэ чинь ямар тоглоом байх бил ээ дээ?

	Арчил цохиулсан юм шиг, гэнэтхэн босоод хармаандаа гараа хийж ийш тийшээ хөлхөж эхлэв. Дараа нь Кесо руу ойртож очоод, оросоор ингэж асуулаа.

	— Чи юу гэж бодож байна? Энэ чинь юу гэсэн үг вэ? Зориудын зэмлэл үү, аль зоргоор аашилсан хэрэг үү?

	— Чиний зөв гэж дүү хүүхэн нь мөн оросоор хэлээд, — Түрүүчийнх нь бол ухаантайнх, түүний эсрэг юу гэхэв. Хэрвээ хоёр дахь нь бол ширүүн авираасаа байх, тийм бол ч гомдолтой хэрэг дээ. Гэвч би түрүүчийнх нь л гэж бодож байна гэв.

	Дүү хүүхнийх нь үг ахыгаа үнэмшүүлсэн эсэхийг ярихаа больё. Арчил, Отарын авгайд ойртон үнэн сэтгэлээсээ ийн хэлжээ:

	— Үнэхээр та ухаантай эм хүн юм!

	Энэнээс өөр үед бол бэлэвсэн авгай ердийнхөө зангаар бас л ширүүн үг хэлэх байж, гэтэл энэ удаад юу ч хэлсэнгүй. Сүүлд нь энэ явдал өөрт нь ч хачин санагдан: «Тэгэхэд миний хэлийг юу татчихав аа» гэж бодож билээ.

	
11 : ХОЁР НҮД

	Георгий, Арчилийнд ажиллахаар тохиролцсон учир, гэрээсээ явахаар шийдлээ. Тэр өдөр түүний царай баясгалантай байсанд бэлэвсэн авгай хөгжилтэйгөөр:

	— Духны чинь үрчлээ тэнийхийг харах цаг байжээ. Аль эртнээс чамайг ийм байхыг чинь хараагүй сэн! гэж хэлэв.

	Үнэхээр тэр баярлаад хэлэв үү? гэвэл тийм ч байж болно, үгүй ч байж болно. Энэ бол зөвхөн л «Наран сүүдэрт баясгалан» байжээ. Яагаад наран гэвэл хүүгийнхээ баярласны учир, яагаад сүүдэр гэвэл эх хүний уйтгар, эх хүний зүрх сэтгэл өвдсөнөөс «Яагаад хүү минь өөр айлд очихдоо ийм баяр баясгалантай байдаг бил ээ?» гэж боджээ.

	Нар сүүдэр хоёр, гэрэл гэгээ хоёр, гуниг баяр хоёр бие биетэйгээ сүлбэлдэн орооцолджээ.

	Эх нь хүүдээ аль л өнгөтэй өөдтэй бүтээлэг, дэр, дэвсгэр хоёр ээлжийн цагаан даавуу, сайн чанарын арьстай малгай, өөрөө нэхсэн хос эрээн оймс, саяхан худалдаж авсан гутал, түүнд зориулан хийлгэсэн элдэв хувцас хунар бэлтгэжээ. Эхлээд энэ бүхнээ гараар нэхсэн даавуунд ороосноо больж дараа нь хивсэнд ороон аяны уут мэт болгон тавилаа.

	— Ээж ээ, яах нь энэ вэ? гэж хүү нь энэ бүх төхөөрөмжийг хараад инээд алдан асууж, — Та чинь намайг арай мянган бээрийн газарт үдэх гэж байгаа юм биш биз дээ? Би ийм их юмаар чинь яах юм бэ? гэв.

	— Сонс, хүү минь! Тэгж болдоггүй юм! Чамайг гон бие зарц биш, юмтай айлын хүү гэж мэдэцгээг. Чи орох оронгүй болоод явж байгаа бус өөрөө гарч явааг харцгааг.

	— Тэгсэн тэгээгүй мэднэ шүү дээ!

	— Сонссоноос харсан нь дээр. Чихээрээ сонссоныгоо, нүдээрээ хараг!

	— Энэ үүргэвчийг чинь, үүрээд явж байхыг минь тосгоныхон хараад бүгдээрээ л шоолно шүү дээ!

	— Шоолсноос хүн үхдэггүй юм. Аль нэг тэнэгүүдийн үгийг сонсох хэрэггүй.

	— Тэгсэн ч гэсэн, энэ чинь их байна! Би ямар хадамд очиж яваа бүсгүй биш дээ... 

	— Чи эмэгтэй байсан бол ч миний гараас тийм амархан гарчихгүй байсан байх.

	— Эмэгтэй хүн гэдэг чинь төрөл төрөгсөдтэйгөө үүрд хамт байдаггүй. Эмэгтэй хүн ирэхдээ өөр газарт очиж үүрээ засахаар ирдэг бус уу?

	— Тийм нь ч тийм, бүсгүй хүн хадамд очоогүй байхдаа эхийнхээ далавчин дор байгаа дэгдээхэй гэсэн үг.

	— Та намайг арай давсалсан ногоо шиг дарах гэсэн юм биш биз дээ... 

	— Тэгж яриагүй байна. Бүсгүй хүн хувь заяагаа гэртээ хүлээж, эр хүн эзгүй хээрээс эрж олдог юм... 

	Георгий хөмсөг атируулж, булан руу очоод, ямар нэгэн зүйл эрэх мэт болов.

	Отарын авгай түүний яриагаа тасалсныг мэдсэн ч мэдээгүй янз үзүүлэв.

	«Намайг таачих вий гэж айх шив дээ!» гэж тэр боджээ.

	Хэсэгхэн хугацаа өнгөрсний дараа Георгий эх рүүгээ ирж боосон зүйлийг нь авахдаа

	— Таныхаар болог! Би энийг чинь авлаа! гээд боодолтой зүйлээ мөрөн дээрээ тавьж, хөгжилтэйгөөр гарч одлоо.

	Отарын авгай түүний хойноос удтал ширтэв. Тэр хүүгээ далд орон ортол нь харсаар л байлаа. Ингэх нь үг дуугүйгээр сөгдөн гуйж, ганц ч удаа боловч эргэж харахыг нь хүсэн мөрөөдөх мэт байжээ. Гэтэл Георгий эргэж харсангүйд эхийн нь сэтгэл зүрх шимшрэн хоцорлоо.

	«Ер эргэж харсангүй! Надтай мах цусны холбоогүй юм шиг л тэмүүлэх юм даа» гэж хөгшин гаслав.

	Отарын бэлэвсэн авгай байрнаасаа ч хөдөлсөнгүй, түүний толгой улам улам доошлох нь цохиулсан мэт байлаа. Тэр авгай хүзүүний нь бүх судас шөрмөс тасарсан юм шиг болсон тул толгой нь өөрийн эрхгүй гунхайн бөхийлөө.

	«Надаас тасраад явчихлаа, гэхдээ түүнд ганцхан дусал ч гэсэн уйтгар гуниг, өрөвдсөн сэтгэл байдаг болоосой. Түүнийг эргэж харуулах тийм зүйл ч байдаг байгаасай!.. Энд юу ч үлдсэнгүй гэж үү дээ? Хүний хүмүүст очихдоо баярлаж харц нь ч зөвхөн урагшаа чиглэх болжээ. Тэгэхээр түүнд, тэнд л хамаг зүйл нь байгаа хэрэг үү?»

	Эхийн сэтгэл дахиад л шимширлээ. Ханцуйгаа хүртэл шамлан, хоёр гараараа нүдээ арчлаа. Яах гэж ингэснээ өөрөө ч мэдсэнгүй. Өөрийн эрхгүй л тэгжээ. Гар нь зүрх сэтгэлийн нулимсыг урсан гарахаас урьтаж, зүрх сэтгэлээ ч асуулгүй түргэлэхдээ хожимдоод хоригдчихож магадгүй гэж бодсон мэт хөдөлжээ.

	Гэвч нүдэнд нь нулимс байсангүй. Ер нь шатаж байгаа зүрхнээс нулимс гарах уу даа?

	Бэлэвсэн авгай тавцангийн гишгүүр дээр толгойгоо гулдайлган, хоёр тохойгоороо өвдгөө тулан гүн бодлогод автав.

	Ухаан бодол нь алс холд оджээ.

	— Яах гэж эхийн сэтгэлд «чамайг» бас «өөрийгөө» гэдэг бодол төрнө вэ? Юуны тулд эхийн хайр сэтгэлд хоёр нүд байдаг хэрэг вэ? Хүн болгон шиг, энэ хоёр нүд эх бологсдод байдаггүй ч болоосой! Хэрвээ тийм л юм бол яах гэж нэг нь өөрийнхөө төлөө, нөгөөдөх нь хүүгийнхээ төлөө байдаг хэрэг вэ? Яах гэж хоёр нүд заяав аа? Яахлаараа зүрх сэтгэл, ертөнцийг хоёр өөрөөр хардаг байна даа? Яагаад нэгээрээ харж байхад, нөгөө нь сохордоггүй юм бэ? Эх хүн энэ тухай асууж болох уу? Ай халаг болдог л байна шүү дээ? Эх, үр хоёрын хооронд хүртэл тэмцэл байх нь байна шүү!

	Энэ их сэтгэлийн ээдрээнээс Отарын авгайн сэтгэл санаа уймрав. Гэнэтхэн энэ сэтгэлийн ээдрээнээс гарах аргаа олох мэт босоод

	— Үгүй ээ, хүү минь! Чи аз жаргалтай яв, чи минь жаргал эдэл! Харин би өөрийнхөө төлөө хардаг нүдээ авч хаяад, ганцхан чиний төлөө, чамайг хардаг нүд үлдээнэ... гэж чанга хэлжээ.

	
12 : ГЭНЭТ ТОХИОЛДСОН ЭВГҮЙ ЯВДАЛ

	Георгий ажилчин боллоо.

	Анхны өдөр Арчил түүнийг усан үзмийнхээ цэцэрлэгт авчирчээ.

	Арчил усан үзмийнхээ шинэхэн цэцэрлэгийг шатрын хөлөг шиг дөрвөлжлөн, модыг нь зэрэгцүүлэн шулуун шугамаар суулгахаар шийджээ. Тэр зулзаган модноос хоёр эгнээг суулгаж амжсан байлаа. Арчилд цэцэрлэгээ шатрын хөлөг шиг болгох нь их л тааламжтай санагджээ.

	Арчил шинэхэн цэцэрлэгээ Георгийд үзүүлээд бахархан өгүүлсэн нь:

	— За чамд ямар бодогдож байна даа? Дээрээс нь ч харсан, доороос нь ч харсан цөм тэгш, дөрвөлжин байгаа биз.

	— Усан үзмийн модыг ингэж суулгах нь маш сайн. Яагаад гэвэл нар хүрэлцээтэй, бас салхи жигдхэн үлээнэ. Гурав дөрвөн жилийн өмнө, би Кахетинд нэг баян яг ийм маягаар цэцэрлэгээ янзалсныг дуулсан юм. Би түүнийг өөрийнхөө нүдээр үзэхээс нааш санаа сэтгэл ердөө амраагүй шүү. Очиж үзээд л санаанд таарч билээ. Ингэж суулгаж байхад ч урамтай. Сайхан даа.

	— Сая л манай тосгоныхны дотроос, миний хийсэн ажил дэмжих хүн гарлаа шүү! гэх мэтээр ярив.

	— Үгүй ээ, надад таалагдахгүй байна. Арчил дүрсхийж

	— Яагаад тэр бил ээ? гэвэл

	— Яагаад гэвэл энд газар нь налуу... гэтэл нь

	— Ээ харла! гэж Арчил түүний яриаг таслаад, — Георгий минь, чи бас л юм мэдэх болоогүй байна... Чухамхүү газар нь налуу, яг үдийн нар тусах газар учраас л энэ шүү дээ гэв.

	— Наадах тань л таалагдахгүй байна! Усан үзмийн модонд үдийн нар тусах налуу газраас өөр юу хэрэгтэй бил ээ... 

	— Тэгээд юу нь болохгүй байна аа?

	— Манай энд Кахетигаас чийг бага, газар нь хуурай. Энд хүссэн ч хүсээгүй ч жилд заавал дор хаяад нэг услах хэрэгтэй, тэгэхгүй бол усан үзэм ургахгүй. Зулзаган модод чийрэгжтэлээ ус их шаардана... 

	— Тэгээд юу гэх гээд байна вэ?

	— Усан үзмийнхээ модыг уртааш нь, мөн хөндлөнгөөр нь суулгачихвал яаж усалж байх вэ? Ус газрын өөд урсахгүй биз дээ?

	— Тэгвэл чиний бодож байгаагаар, модоо газраа уруудуулан суулгаж, дээд талаас нь усаа тавих хэрэг үү?

	— Тэгэхэд ус сайхан урсана гэхдээ үүнээс ашиг нь нэг их гарахгүй. Усаа суваг дагуулсан ч, дагуулаагүй ч уруугаа урсахдаа газраа идээд, өнгөн хөрсийг нь урсгаж, модны дээд хэсэг жимсийг нь орвонгоор нь хамаад явна.

	— Чиний бодлоор яах хэрэг вэ?

	— Өөрцгүй л дээ, тэгэхдээ ус доошлохдоо газраа сайн усалж чадахуйц, бас усанд идүүлэхгүйн тулд модоо жаахан ташуу суулгавал л болох нь тэр. Хар л даа, суваг шинэ тарьсан хэсэгт ч яг хажуу талаас нь очиж байгаа биз? Түүнийг яг эндээс жаахан жишүүлдүүлж урсгах хэрэгтэй. Усан үзмийн модыг сайн ургуулахын тулд ингэх л хэрэгтэй, тэгээд ирсэн цагт ус өөдөө урсана. Яаж урсахыг нь хар л даа...

	Арчил цэцэрлэгийнхээ энд тэнд нь гарч байж янз бүрээр бодсон боловч Георгийн саналыг няцааж эс чадав.

	Георгий Арчилийн эргэлзээтэй  байгааг хараад, 

	— Их амархан. Таныг хүсвэл би одоо урсгаад өгье, тэгэхэд л ойлгомжтой болно гэжээ.

	— Хэрэггүй, хэрэггүй! Георгий минь чиний зөв. Амжиж учрыг нь олсон сайн байна, хоёрхон эгнээ суулгасныг засахаа юу байх вэ. Би дайснаа ч гэсэн ингэж алдахыг зөвшөөрөхгүй!.. Гарах зардлыг ярихаа байя гэхэд, би чинь тариачдын доог болох байж.

	Арчил өөртөө тохиолдсон бүх зүйлээ гэртээ ирээд дүү хүүхэндээ ярьжээ. Ахдаа гэнэт тохиолдсон эвгүй явдлыг дүү нь сонсоод элгээ хөштөл хөхөрчээ.

	— Яагаад танд ийм явдал тохиолдов оо? гэж элэг зүрхнээсээ инээд нь хүрэн Кесо асууснаа ахыгаа дооглосондоо зовж дүүгийн элэгсэг халуун үгээр асуултаа дахин давтжээ.

	— Яах вэ дээ, биеэ тоосон тэнэгүүдэд л тохиолддог явдлын нэг байхгүй юу? Номоос жаахан юм мэдчихээд тун удалгүй дэлхий ертөнцийн нууцыг мэдчихсэн мэтээр санадаг удаа бий. Ертөнцөд номоос сураагүй юм их бий, энэ бүхнийг мэдэж байх хэрэгтэй. Бид эргэн тойрныхоо юмыг ажиглаж байхаа больчихжээ. Гартаа байгаа номоосоо өөр хаанаас ч ухаантай юм олдохгүй юм шигээр бид боддог байна.

	— Та номыг зүхдэг болох нь энэ үү?

	— Би номыг бус, өөрийгөө зүхэж байна. Номгүй байна гэдэг муу, гэвч юм бүгдийг ганцхан номын дагуу хийнэ гэвэл бас муу. Номгүйгээр бидний оюун ухаан явцуу байна, ганцхан ном уншаад хангалттай өргөн болохгүй. Бид ном мэддэггүй хүмүүсээр ухаан заалгах гэж явбал тун тоогүй юм болно. Гэхдээ бид бас ухаантай хүн болгоныг номтой холбож болохгүй... Хар ухаантан ном уншдаггүй ч ном шагайгчдаас илүү байх нь бий. Энэ бол баталгаатай зүйл биш ээ... 

	— Хоосон цэцэрхлийн гай гэж Кесо инээмсэглэн түүний яриаг таслахад

	— Хоосон мөртөө биеэ тоогсдын гээч гэж Арчил нэмлээ.

	
13 : СОНИН ДЭЭРЭЭ СООХОЛЗОНО

	Арчилийн ярьж дуустал, хүмүүсийн хашхиралдах чимээ сонстов. Арчил ухасхийн тагт дээр яаран гараад, ажилчдын саравчнаас гарч яваа зарцаасаа:

	— Юун шуугиан бэ? гэвэл

	— Надад мэдэх юм алга! Жүчээнээс л байх! гэж хариуллаа.

	— Алив яваад, юу болсныг үзээч гэв.

	Хэн хүнийг хөдөлж ч амжаагүй байтал, жүчээнээс адуучин харайн гарч ирлээ. Тэр явдал дундаа хараал тавьж, нударга зангидан занахыг нь үзвэл хойноосоо яваа хүнийг тэгсэн бололтой.

	— Хэрэг хийгээгүй байж, шийтгүүллээ? гэж Арчилийн зогсож байгааг хараад адуучин ундууцан өгүүлж, — Хаанаас энэ нэг орох оронгүй гуйлгачин  гаргаад ирэв ээ! Эрүүл газар байхгүй болтол балбачихлаа! гэлээ.

	— Ямар тэнүүлчин гэж?

	— Яагаа вэ, нөгөө шинэ орсон ажилчин!

	— Георгий юу?

	— Хэн чөтгөр мэдэх вэ, Георгий ч гэнэ үү, хэн ч гэнэ вэ?..

	— Тэгээд юу бол оо вэ?

	— Юу, юу болоов гэж! Таныг усан үзмийн цэцэрлэгээс буцаж ирэхэд, морио эмээлийг нь аваад тавьчихсан байсан. Тэр ч таны л дараахан ирсэн л дээ... Жүчээ рүү шагайгаад л надтай хэрүүл өдөөд, харааж гарсан... Би хариу хэлтэл намайг унагаж аваад хамаг хавиргыг минь хугалчихлаа.

	— Алив Георгийг дууд! гэж Арчил тушаав. 

	Зарц нарын нэг нь Георгийг дуудахаар явлаа. Энэ үед Кесо гарч ирээд ахтайгаа зэрэгцэн тагт дээр зогсов.

	— Юу болоов? гэж тэр ахаасаа асуулаа.

	— Нэг юмнаас болоод зодолдсон л юм байх.

	— Хэн, хэнтэйгээ?

	— Георгий, адуучин хоёр.

	— Юунаас болсон юм бол?

	— Одоохондоо мэдэх юм алга. Георгий ирээд хэлэх байх.

	Георгий ирлээ. Түүний хувцас нь сугаараа урагдсан байсан тул түүнийгээ хичээнгүйлэн далдална. Гэрт ажиллаж байсан бүгд залуу хөгшингүй тагт дээр гарч ирцгээлээ.

	— За яагаа вэ, хэрэлдэцгээгээ юу?

	— Үгүй надад түүний тухай хэлэх ч юм алга.

	— Тэр чинь чамайг л зодсон гээд байна.

	— Зодох нь ч зодсон, зөв зодсон.

	— Энэ чинь хэрэлдсэнээс ч дор шүү дээ! Чи тэгээд яахлаар нь зодсон юм бэ?

	— Морио халуунаар нь уячихсан байхгүй юу. Жүчээнд орсон чинь, энэ нөхөр дээшээ харж хэвтчихээд тамхи баагиулж байна. Тэгэхээр нь би «Яасан зовдоггүй юм бэ, наад морь чинь усан хулгана болчихсон байна, жаахан хөдөлгөөд усаар ууц нурууг нь шавшаач. Тэргүй бол хөлгүй болж, нуруугаа авчихна шүү дээ» гэж хэлсэн юм. Харин тэгэхэд энэ юу ч болоогүй юм шиг тамхиа сорон: «Янтганаж байж ясаа цуглуулах гэж зовов доо?» «Янтганаагүй, ярьж байна, ясаа ч цуглуулж дөнгөнө. Чи ийм цэцэн үг сонссон уу?» гэж хэлсэн. Би морийг нь авч гадаа гаргаад усаар хөлстэй нурууг нь арчих гэтэл «Зайл эндээс, муу тэнэмэл» гэж загнаад бас ээжийг минь хүртэл хараасан. Тэгмэгц уур хүрээд гар хүрчихсэн юм. Төрсөн эцгээсээ ч ээжийн тухай муу үг дуулахгүй хүн дээ.

	— Яг л ийм явдал болсон юм уу? гэж Кесо тагт дээрээс Георгийг эгцлэн ширтэж, давтан асуувал

	— Би худлаа хэлж сураагүй... гэв.

	— Яг тийм, үнэхээр тэгсэн. Яах аргагүй үнэн, би харж байсан юм чинь! гэж, тэр хоёрын хэрэлдэж байхад тугал хөөж яваад, санамсаргүй адууны байранд орсон тугалчин хүү хэллээ.

	— Алив Кесо, зарлагын данс үзээд түүнд хэдийг төлөхийг үзээд ир гэж Арчил хэлэв.

	Кесо асуултгүйгээр ахыгаа чухам хэний тухай хэлснийг нь ойлгоод тасалгаа руугаа ороод гарч ирэхдээ

	— Хорин таван рубль гарсан байна. Мөнгө нь энэ гэж хариулав.

	Арчил мөнгийг авч адуучин руу шидээд:

	— Май ав, хандсан зүгтээ яв. Одоо манайд чиний хэрэг алга.

	— Би зодуулчхаад, буруутан болох хэрэг үү?

	— Хожим ухаан сууна гайгүй, буруу хэрэг хийгээд бусдад битгий тохоорой гэжээ.

	Арчил, Кесо хоёр тасалгаандаа эргэж ирэв. Залуу харчуул, хүүхнүүд ч тарж явахдаа

	— Мөн дөө... сонин дээрээ соохолзоно гэгч болж байх шив! гэцгээж Георгийн тухай шоглон ярьцгаана.

	— Сониноо буурахаар хоохолзоно биз гэж зарим нь нэмцгээнэ.

	— Тийм биш шүү, эх нь онцгой хүн... Түүнийг Отарын бэлэвсний хүү гэж зүгээр нэрлээгүй юм шүү.

	Ингэж Георгийн тухай хэлсэн хүн ганцхан байсан боловч, зөвхөн сэтгэлдээ бодсоноос бус гаргаж хэлсэнгүй билээ.

	Энэ нь Арчилийн тээрэмчин, хал үзэж хашир суусан, бөглүү, дуу шуугүй хүн бөгөөд түүнийг бусад хүн муу хэлдэг байлаа. Түүнийг энд хаанаас ирсэн, хэчнээн жил энэ тээрэм дээр хоол хороож байгааг хэн ч эс мэднэ. Хөгшин настай болтлоо энэ хүн, эхнэр ч үгүй, төрөл садан ч үгүй насыг барж байлаа. Түүнийг хаанаас ирсэн, хэн болохыг хэн ч үл мэднэ... Хаа нэгэн газарт насны наран нь гав ганцаараа мандаж гараад энэ газар мөн л цор ганцаараа алгуурхнаар, анир чимээгүй, гэм хоргүйгээр далд орж байлаа.

	
14 : ГЕОРГИЙ МЭДСЭН ЮМ ГЭЖ ҮҮ?

	— За энэ явдал чамд ямар санагдав? гэж Арчил тасалгаандаа ирээд дүү хүүхнээсээ асуулаа.

	— Зоримог л хүн юм даа... Санаснаараа л хүн байх аа даа... гэж Кесо анхны үед тулгамдан тохирох үг хэлж чадахгүй байлаа.

	— Тэр ч багадна! Энэ хүн яг өөрийнхөө төлөө бодож байгаатай адил бусдын ашиг тусыг боддог юм байна.

	— Энэ явдлыг нэг их товойлгоод ч яах вэ... 

	— Тэгээд ч байх хэрэг алга... Сайн зүйлийн тухай ярьж байгаа болохоор тэр нь их, энэ нь бага ч гэх хэрэг алга. Сайн үйлсэд маргах хэрэггүй... Чи бид боловсролгүй хүнтэй уулзлаа. Түүний сэтгэл санааг оюун ухаан нь бус, зүрх нь удирдан, ганцхан түүнээсээ тэжээл авч байна. Миний бодоход энэ бол хамгийн чухал зүйл, яагаад гэвэл энэ нь бүх махбод, эрхтнээ шаналгаж байж гарч ирдэг учир яг л хүйтэнд дулаацах, халуунд сэрүүцэх, өлсөхөд талх идэхийн адил болжээ. Зүрх сэтгэл нь юу хийхээ, оюун ухаанаа зөвлөхөөс өмнө мэдэрдэг. Энэ бас чухлаас чухал зүйл.

	— Яагаад гэвэл тэр зөвхөн эхийнхээ талаар муу үг дуулахаар тэгсэн хэрэг, өөр юм болоогүй.

	— Энэ бол зөвхөн үйл явдлын сүүлч. Чи эхийг нь сайн тунгааж ол л доо? Адуучин морио хайхралгүй хаячхаад тамхи татан хэвтсэнд нь л уурласан байна. Хүн өөрийнхөө ажилд хүн ч бишээр хандахаар нь Георгийн үнэнч сэтгэл тэвчиж, эвлэрч чадсангүй. Эндээ гэхэд морь түүнийх биш, адуучин түүний мэдлийн хүн биш шүү дээ. Ер нь юунд, яах гэж ингэв ээ? Бидэнд сайн хүн болох гэсэн хэрэг үү? Хэрвээ зодоон болоогүй бол энэ бүх явдал мэдэгдэхгүй өнгөрөх байж. Адуучинтай өштэй болоод зодолдсон юм уу? Анх уулзаж байгаа улсын хооронд ямар юм байх вэ? Эдгээрийн аль нь ч байх ёсгүй. Ганцхан хийх ажлаа хийлгүй, хайнга хандаж ажлаа хөсөрдүүлсэнд нь л уурласан байна. Юу ч гэсэн энэ бол хүний дээд чанарын баталгаа болох ёстой. Үнэхээр аугаа чанар! Одоо л би ойлгож байна, яагаа вэ өнөө тээрэмчний нэг удаа бидэнд ярьсан зүйлийн утгыг. Чи санаж байгаа биз дээ, Георгий ажлаасаа ирж яваад Буркиашвилийн шарнуудыг барьж аваад шууд Кахуашвилийнд аваачиж өгсөн гэдэг. «Тэд ярих нь чиний тариаг гишгэчиж байна гэсэн гэдэг» Надад Георгийн тухай янз бүрээр сонсогдож байсан боловч, миний бодож байсан зүйл нүгэл байж: «Би Георгийг, Буркаишвилд өстэй юм байж» гэж бодсон. Одоо болоход сайн санаат хүний тухай тийм муухай зүйл бодсондоо харамсаж байна гэлээ.

	Ахынхаа хэлснийг нарийвчлан бодсон дүү нь,

	— Та тэгвэл түүнээс уучлалт гуй л даа гэж үнэн зүрхнээсээ зөвлөв.

	— Би түүний өмнө гэмшихдээ шавь орно. Тийм ээ, түүнээс юм сурна!.. Бид түүний дэргэд юу юм бэ? Тэр биднийг сурган хүмүүжүүлэг!..

	Арчил бодлогошрон тасалгаа дундуур холхив. Кесо ч бас бодол болон суулаа. Георгий бүсгүйн хувьд ойлгогдохгүй байгаатай адил миний хувьд уншигч үл ойлгогдох зүйл юм.

	— Кесо! гэж хэлэнгүүт Арчил түүний урд зогсоод, — Чи миний хэлэх гэж байгаа зүйлийг мэдэж байна уу? Чи байшингийнхаа урд цэцэг тарих гэж байгаа. Тэр тухайгаа Георгийтэй зөвлө. Ер нь энэ архины лүү германыг бүрмөсөн халчихвал Георгийд цэцэрлэгээ даалгасан ч яах вэ. Ухаантай залуу шүү. Ганцхан чи хэлээд өг, дор нь ойлгоно, чухам яаж хийхийг нь өөрөө мэднэ. Георгий удирдсанаас хойш хөлсний хүмүүс бусдыг нь гүйцээнэ биз. Ийм залуу энэ мэт аар саар юманд хүч барах нь хайран л юм. Гэвч одоохондоо болно. Дараа тохирох ажлыг нь олохоос биш... гэвэл

	— Тэгье л дээ! гэж дүү хүүхэн нь дэмжин, — Ганцхан зовлон байна. Энэ бүхэн чинь зөвхөн цаасан дээр, зураг байгаа шүү дээ. Би түүнд ойлгуулж чадах эсэхээ мэдэхгүй байна. Ер нь эхлээд үзүүлээд үзье. Ойлгох нь уу, үгүй юу харъя л даа... гэлээ.

	Арчил өглөө эртлэн босож шинэхэн тарьсан усан үзмийн модоо үзэхээр мориндоо мордоод давиран давхиут Георгийд

	— Чи хаашаа ч битгий яваарай. Кесод чамтай уулзах хэрэг байна! гэж хашхирчээ.

	«Кесо?»

	Георгийн зүрх зогсчих шиг болов.

	Кесо бас эртлэн боссон боловч, хувцсаа өмссөөр байтал нь нэлээд хугацаа өнгөрчээ.

	Тэгж тэгж Кесо Георгийг дуудлаа. Хоёулхнаа байхад Георгийн айдас хүрэх шиг болов. Үүнд гайхах зүйлгүй бөгөөд бүрэг даруу зан хийгээд амьдралдаа нэг ч удаа эмэгтэй хүнтэй хоёулхнаа нүүр тулгарч байгаагүйгээс тэгсэн ажээ.

	Кесо янз бүрийн өнгөөр будсан зургаа тагт дээр урьдчилан дэлгэсэн байв. Тэр нь цэцэрлэгийн төсөл байлаа. Кесо үүнийгээ ямар нэгэн номоос авахдаа ахтайгаа хамт өөрсдийнхөө санаанд тохируулан заримыг нь өөрчилжээ.

	— Наашаа ойрт, би чамд энэ төслийг үзүүлэх гэсэн юм гэж үүдэнд хөшчихсөн юм шиг зогссон Георгийд хүүхэн хэллээ.

	Георгий зогссон газраасаа ч хөдөлсөнгүй.

	«Золиг гэж, энэ муу хөл яачхав аа?» гэж Георгий бодно.

	— Саяхан гэрлэсэн юм шиг чи чинь яагаад тэнд хөдөлж цөхөөд байна аа? Наашаа яваад ир, битгий ай, би чамайг залгичихгүй!

	Георгий хоёр алхмаас цааш хөдөлж чадалгүй Кесо, төсөл хоёроос нэлээд хол зогсчхов.

	«Ай би яагаад чичрээд байна вэ?» гэж тэр өөрөө өөрөөсөө гайхан асууна.

	— Чи чинь яачхав аа? Наашаа бол, ойртооч гэж гоморхож эхэлсэн байдалтай Кесо хэллээ.

	«Ойртооч!» 

	Зарим үед хамгийн богинохон үг ч хүртэл урт юм шиг санагддаг ажээ.

	Георгий хөдөлж ч чадсангүй. Тэр зөвхөн хүзүүгээ гүлдийлгэн холоос зураг руу харахыг оролдов.

	— Чи сонсохгүй байна уу? Би энэ ойроос чүү чамай харж байхад, чи яаж тэндээс хардаг юм бэ, хүзүүгээ сунгаж гэнэ! Наашаа ойрт л доо!

	Георгий бас л байрнаасаа хөдөлж чадсангүй.

	«Ёх, юу гэгч болоод байна аа! Нэгэн бол эсрэг хүч хойш татаад, эсвэл бурхан сахиус урагш нь хөдөлгөхгүй байна уу?» гэж Георгий учраа олохгүй өөрөөсөө асуулаа.

	Кесо хүлээж ядаад, Георгийг гараас нь хөтөллөө.

	Георгий аянгад цохиулсан юм шиг дайвалзав. Ямар нэгэн зүйлд л тээглээд бүдрэв.

	— Чи яав аа? гэж Кесог асуухад

	— Надад мэдэх юм алга, нэг юм хөлд тээглэх шиг боллоо гэж хэлээд Георгий дотроо бодсон нь:

	«Арай хэн нэг нь, хөлийн минь судаснуудыг огтолчхоогүй биз дээ? Би яах нь энэ вэ, хар гай байна даа?»

	— За энэ байна гэж Кесо, Георгийн дөнгөж нэг ойртож ирэхэд нь зураг руу зааж, — Чи байшингийн урд намхан хашаатай талбайг мэднэ шүү дээ? Тэр чинь энэ байна. Бид зам татна, тэгэхдээ Георгий минь, замаа салж, нийлж байхаар хийнэ. Замаа, буталсан туйпуугаар өнгөлнө. Энд зурсан шигээ замын хоорондох газрыг нь өндөрлөх хэрэгтэй. Өндөрлөсөн газартаа янз бүрийн цэцэг тарина. Яг л гол дунд нь, харж байна уу? Эндээс... гэж тэр хүүхэн түүнд тайлбарлав.

	— Кесо минь, би юу ч харахгүй байна. Одоо намайг явуулж үз, дараа ир гэж хэлээч гэж бараг арга барагдсан янзтай хэлээд Кесогоос холдон, — Миний биед нэг юм болсон шиг, нүд харанхуйлаад, юу ч харагдахгүй, юу ч сонсогдохгүй байна. Бурхныг бодож намайг энэ удаа тавиач! гэв.

	Кесо, Георгийг харахад үнэхээр нүүр нь цусгүй цайгаад, ер нь л нэг хачин харагджээ. Кесо түүнийг явуулчхаад:

	«Юу болохоороо ингэдэг хэрэг вэ? Арай зүрхний өвчин биш биз дээ?» гэж бодов.

	Гэтэл Георгий чухам юу болж байгааг мэдсэн юм гэж үү дээ?

	
15 : ХҮН ХҮНД ӨӨРИЙН БОДОЛ БИЙ

	Энэ хэрэг гуравдугаар сарын эхээр болжээ. Гуравдугаар сар дуусаж, үзэсгэлэнт дөрөвдүгээр сар ч төгсөж, түүнээс сайхан тавдугаар сар ч өнгөрчээ. Хадлангийн сар болох зургаадугаар сар ирлээ. Кесогийн төлөвлөгөөгөөр тарьсан цэцэрлэг гайхалтай гоёор ургажээ. Үзэсгэлэнтэй ургасан цэцэг өнгө булаалдан, ногоон зүлэг хосолж, тойруулан татсан улаан туйпуу зам нь сүр оруулсан нь хараад ханамааргүй ажээ. Энд байгаль ертөнцийн аугаа хүч, хүний хөдөлмөр хоёр өрсөлдөх мэт санагдана. «Хар л даа, бидний хэн нь энэ цэцэрлэгийг гоё болгож арчлах вэ» гэж маргах мэт байлаа. Хүн, байгаль хоёр аль байдаг оюун чадлаа гарган, хамгийн гоё сайхнаа дэлгэн тавьсан юм шиг санагдана.

	Кесогийн эртний хүсэл ингэж биелэгдсэнд хязгааргүй их баярлажээ. Кесо өглөө болгон гэрэлт наран уулын цаанаас алтан туяагаараа цаст өндөрлөгийг гийгүүлэхээс урьтан босож хувцаслаад, цэцэрлэгтээ ороод үдэш болтол байдаг байлаа. Кесо оройн харуй бүрий болохоос нааш гэртээ очихоо ч мартчихдаг байлаа. Тэр хүүхэн бүхэл өдөржингөө хурц өнгөт навч цэцгүүдийн дунд дэгдэн дэрвэн гүйж, шинэхэн соёолж байгаа буюу дахин дэлбээлж байгаа цэцэг болгоныг үнэн сэтгэлээсээ энхрийлэн хандана. Ойр орчим хэн ч байхгүй үед тэр хүүхэн «үнэн сэтгэлээсээ» инээмсэглэх адил дэлбэрч байгаа цэцгүүдтэй яриа дэлгэнэ. Яг л алтан хараацай дэгдээхэйтэйгээ тийн шулганадаг билээ.

	Гэвч цэцэрлэгт түүнээс гадна хүнгүй байх явдал маш ховорхон тохиолдоно. Тэнд Георгий үргэлж байна...

	Хэчнээн ч эрт гарлаа гэсэн тэр хүүхэн Георгийг эсвэл хүрзтэй, эсвэл зээтүүтэй, үгүй бол цэцэрлэгийн хайч барьчихсан явахад нь дайралддаг байжээ.

	Георгий цэцэрлэгээ Арчил, Кесо хоёрын зөвлөж сургаснаар нь янзална. Түүнд цэцэрлэгийг харж хандаж байхаар даалгасан байлаа. Георгий энэ цэцэрлэгийг нүдний цэцгий мэт хайрлан хамгаалж ганц ч өвс, навчин дээр боловч хумхын тоос суулгадаггүй байлаа!

	Арчил, Кесо хоёр Георгийг ихэд хүндэтгэн түүнийг хоёр хүний ажлыг хийдэг, тэр ч байтугай гурван хүний ажлыг хийчихдэг гэж магтана. Бас Георгий ч ажирдаггүй байв. Тэр ч байтугай хувь заяандаа баярлана.

	«Өөр надад юу хэрэгтэй юм бэ? гэж тэр чөлөөт цагтаа өөрөө өөртэйгөө ярина. Надаас, чи өөрөө л хэл, хөлсөнд чинь чамд хэчнээнийг өгөх вэ, гэцгээх юм?! Надад хөлс хэрэгтэй юм уу? Бурхны өршөөлөөр өдөр болгон хүсэлт нараа харж байгаа чинь бол оо юм биш үү!»

	Георгий үүгээрээ чухам юу илэрхийлж байгааг таахад бэрхтэй байлаа. Гэвч түүний цэцэрлэгт ажиллаж хөгжилтэй байхдаа үргэлж аяархан аялдаг нэг дууг нь дурдахгүй өнгөрч болохгүй байна.

	 

	Би юуны тулд амьдарна гэвэл, 

	Чамайгаа л харахын төлөө, 

	Наран минь 

	 

	гэж дуулна.

	Хорвоо ертөнцөд өөр юу ч байхгүй, өөр юуг ч мөрөөддөггүй, өөр юуг ч хүсдэггүй мэт явна. Тэгвэл: «Хүн хүнд өөрийн бодол бий» гэж зүгээр ч нэг хэлээгүй үг байх нь ээ.

	
16 : БАЙЖ БОЛОХ Л ЗҮЙЛ!

	Өдөр сар өнгөрсөөр байлаа. Өнтэй сайхан намар болов. Бүх тосгоныхон юмаа угааж цэвэрлэцгээж шахуурга, сав суулгаа бэлтгэцгээлээ. Усан үзмийн шүүслэг хонгорцог, хар өнгөтэй үхэр бөлжиргөнө мөчрөө дааж ядан бөхийх нь эздээ хурааж авахыг дуудан: «Хурдлаарай, бид аль хэдийн болчихсон, удаад байвал хэт болчихно шүү!» гэх мэт ажээ.

	Усан үзмээ хурааж, шинэхэн дарс бэлтгэцгээж эхлэв. Дөнгөж саяхан усан үзмээ хураахдаа залуу ажилчид гар гараасаа барилцан тосгодод дуу шуугиантай байсан цаг өнгөрлөө. Шинэхэн дарс шимж хөгжилтэй байх цаг өнгөрч, хүч чадал нь тамирдан хугацаа нь болсон бололтой дуу шуугиан намдлаа.

	Намрын дунд сар гарлаа. Овойтол өвс ачсан үхэр тэрэг тосгоны замаар хяхналдаж эхлэв. Тосгоныхон усан үзмээ хурааж дуусаад, өвлийнхөө бэлтгэл өвсөө татаж хашаандаа хураахаар яаравчиллаа. Тэд цас орох вий гэж айна.

	Арчил дөрвөн үхэр тэрэг бэлтгүүлэн өвс авчруулахаар явуулав. Тэр өвсөө хашаан дотроо пүнзнийхээ ойролцоо, өндөр тавцан дээр үхэр дээшээ авираад идчихгүйгээр хураажээ.

	Нар уулын цаагуур далд орсонгүй, харин алхаагаа удаашруулж уулын оройд тогтчихоод жаргахаар хүлээн уйтгарлах нь «Яах гэж би яарна вэ? Яах гэж энэ сайхан ертөнцөөс салахыг яарав аа?» гэх шиг. Нэг л тайван тогтуун, тунгалаг, бүртийх ч үүлгүй намрын орой сайхнаа гайхуулах нь тахир дутуу хүний ч болов сэтгэлийг сэргээн толгойгоо өндийлгөх буй заа.

	Арчил, Кесо хоёр гэрээсээ гарч өвсний хашаа руу очоод бүдүүн хожуул дээр сууж ажилчид өвс хураахыг харлаа. Арчил ажилчдынхаа дунд байж, тэдэнтэй ярилцан бас заримдаа алиа шог үг хаях дуртай ажээ. Энэ тухай Кесод ярихдаа тэдний үг ярианаас их юм сурч бас тэднээс ухаан сурдаг гэдэг байлаа.

	Дөрвөн тэрэг өвс хураах газраа ирээд тулж зогсчихсон буулгаж байлаа. Гурав нь нэгэнт хоосон, зөвхөн нэгд нь л өвс үлджээ. Тэрэгтэй өвсний даруулга мод өвсөн дээгүүрээ хоёр метр хэртэй ёрдойн дээшлүүлэх тусам дэнхэлзэнэ. Энэ үед Георгий мөрөн дээрээ зээтүү тэгнэн хүрч ирэв.

	— Петрэ, хөөе Петрэ! гэж тэр өвс нуруулдаж байгаа тариачинд хандан холоос хашхиран, — Наад хураасан өвс чинь цэцэрлэгээс харахад дээд тал нь хэлтгий байна. Тэгшхэн тавиач, засаач. Тэгэхгүй тусгүй гэх нь дуулдав.

	— Георгий юу! Хаанаас гараад ирэв ээ? гэж Арчил гайхан асуув.

	Георгий тэрэгний цаагуур орж харагдахгүй байв.

	— Чи хаанаас энэ зээтүүтэйгээ гараад ирэв? гэж Георгийг ойртон ирээд ах дүү хоёртой мэндлэхэд, Арчил асуулаа.

	— Тээрмийн далан задарч ус сад тавьж цэцэрлэгийг маань авчих дөхлөө, түүнийг хорих гэж яваад л ирлээ.

	— Сая юу гэж хашхирав аа?

	— Зүгээр л. Нуруулдсан өвсний нь орой хазайчихсан байна. Ус орвол ялзрах байх л гэж бодсон. Би Петрийг тэгшил гэж тэндээс хашхирсан юм.

	— Алив заагаад өг!

	Арчилийг дагуулан нуруулдсан өвсийг тойрч үзүүлэв.

	— Чиний зөв байна гэж Арчил зөвшөөрөөд, — Петрэ, Георгийн хэлдэг зөв байна, үнэхээр нурууны чинь орой нь хазгай болчхож гэв.

	Петрэ тойруулан унжуулсан аргамж мушгиаг барьж өвсөө тойрон шалгав.

	— Үнэхээр тийм байна, бурхан минь, буруу зүйлд хилэгнээгүй байна! гэж Петрэ зөвшөөрөн, — Засахаас л болохгүй дээ. Алив Георгий минь, бурхныг бодож надад туслаач, хоёулаа засчихъя. Ганцаараа дийлэхгүй байх, маргааш болгоод яах вэ гэв.

	— Яаж хоёулаа тэр жаахан зайд чинь багтах юм бэ? Наана чинь зогсох газар ч алга байна шүү дээ! гэж Георгий дороос хашхирлаа.

	— Битгий залхуураарай, би бууя, чи гараач, хоёр гар минь бадайрчхаад байна. Чи ядраагүйгээрээ дор нь л хийчихнэ. Алив сайн үйлийг бодож нэг тусал, хүнд тус болоодох!

	— Чи үнэхээр нуруулдаж чадах уу? гэж яг энэ үед тэдэн дээр ирсэн Кесо, Георгийгоос асуугаад, — Бас ч ур хэрэгтэй гэцгээх юм гэв.

	— Ахайтан минь энийг хийхэд тийм ч их ухаан зарахгүй гэж Георгий инээмсэглэн хэлээд, — Ингэхэд би чинь хаа өсөж торнилоо доо? гэжээ.

	— Хэрвээ тийм бол гэж Арчил хэлээд, — Чи дураараа л бол! гэж хэлэв.

	Петрэ унжуулсан олсоор доошоо гулган, хөлөөрөө тэрэгний дугуйг олж ядан чүү чамай бууж ирэв. Тэгээд Георгийд ойртон мөрийг нь алгадаж энхрийлсэн байдлаар хэлсэн нь,

	— Намайг дагасан хүн газардахгүй шүү! Түүнээс гадна би чиний эцэгтэй чинь чацуу байсан юм. Хүү минь, хөгширсөн хүн ч гавихаа больдог юм байна.

	— Яагаад тэр вэ? гэж Георгийн асуухад

	— Яагаад гэвэл хүү минь, нүд ч нүд биш, гар ч гар биш болоод залуугийнх шиг биш болжээ. Чиний насан дээр ийм юмтай дайралдвал гялалзуулаад өгдөг байлаа шүү дээ! гэв.

	— Залуучуудаас дээр хөгшдийг алийг хэлж барах вэ. Та бүү гуньхар.

	— Бурхан чамайг өршөө, ам ажил хоёр тэгш хүн юм аа.

	Георгий түүний сүүлчийн үгийг сонссонгүй. Тэр тэргэн дээр үсрэн гараад унжсан олсноос шүүрэн барьж нүд ирмэхийн хооронд нуруулдсан өвсний дээр нь гараад ийш тийш нь болгон хэсэг өвс доош нь шидэж, оройг нь янзлан «Эндээс л яг тэгшхэн боллоо» гэж бодохдоо овоолж эхлэв. 

	Георгий оройн харуй бүрий болохоос өмнө дуусгачихлаа.

	— Гал л гэсэн үг, яг л гал! Энэ хүү ч айхтар эцгийн хүү сэн хойно доо! гэж цайлган сэтгэлтэй Петрэ, Георгийн гайхам чадмаг ажиллаж байгааг хараад Арчилд хандан өгүүлэв.

	— Үнэхээр гайхалтай байна! гэж Арчил зөвшөөрлөө.

	— Гайхалтай гэнэ ээ? Энэ тосгонд чиг эн зэрэгцэх хүн байхгүй!

	Георгий янзалж дуусаад, Петрт хандан:

	— Алив Петрэ гуай, нэг тойроод хараач, тэгшхэн болж уу, үгүй юу?

	Петрэ нуруулдсан өвсийг нэг тойрчхоод:

	— Болж, болж энэнээс өөр яах вэ, буугаад ир? гэлээ

	Георгий олсноос бариад хөлөө нуруулдсан өвсөнд тулан, доошоо буухаар биеэ хөндийрүүлэв. Түүнийг яг өвсний дунд ортол, гэнэтхэн олс тасарлаа... Георгий өндрөөс нүд ирмэхийн хооронд шидэгдэн яг ууцаараа тэрэгний дугуйг цохин унав. Тэрэгний дугуй даалгүй хэмхэрч, Георгий нуруугаа гэмтээчихлээ... 

	Арчил, Кесо, тариачид цөмөөрөө Георгийн зүг ухасхийлээ. Георгий ухаантай ухаангүй уруугаа харан хэвтэж байв.

	Арчил, Георгийн дэргэд сөхрөн суугаад түүний шархыг бооход, бусад нь туслалцав... Тэд цөмөөрөө хамжиж байж чүү чамай цус гарахыг нь болиулав. Үхлүүт болсон Георгий, ухаан алдсан Кесо хоёрыг гэртээ авчирлаа.

	— Ээ, хараал идмэр чамайг! Би бурханд ямар нүгэл хийсэн юм бэ, чи намайг яах гэж гайт хэргийн эзэн болгов оо? гээд Петрэ өөрийн эрхгүй дуу алдан уйлав.

	— Яах тавилантай вэ, түүнийгээ л эдэлдэг юм гэж хэн нэг нь Петрэг тайтгаруулна. Хөөрхий ингэх л хувьтай байж дээ! Чамд ямар буруу байх вэ? гэнэ.

	
17 : ИХ УЙ ГАШУУ

	Арчил, Георгийг өөрийнхөө өрөөнд оруулж, орон дээрээ хэвтүүлэв. Мөн тэр дор нь ойролцоох хотоос эмч авчруулахаар хүн явуулав. Түүнээс гадна бүх тосгоноор хүн явуулж нэртэй гэсэн хамаг бариач нарыг дуудах, мөн бариач гэгддэг хүмүүст ч хүн явуулжээ.

	Энэ тосгонд алдар цуутай бариач Опопаант Деметрэ гэдэг хүн байжээ. Түүнд хүн явуулсан нь хагас цаг бололгүй бариач орж ирэв.

	Деметрэ, Георгийг удтал барьж үзээд толгойгоо сэгсрэн:

	— Больё доо, ноён минь! Би дийлэхгүй юм байна! Энэ ертөнцөд амьдрах хувьгүй хүн байжээ. Тийм л тавилантай байж дээ гэж Арчилд хэлэв.

	— Үзээч дээ... Бурхныг бодож туслаач. Юу л хэрэгтэй байна, хэл, ганцхан миний гэрт битгий үхүүлээч, надад битгий зовлон хураагаач гэж гай тохиолдсон цагаас хойш Георгийн дэргэдээс өчүүхэн ч холдоогүй гуйж гувшина. 

	Арчил, Георгийн орны дэргэд сөхрөн суугаад, үхэж байгаа түүний хүйтэн гарыг бариад юу хийж байгаагаа ч эс ойлгон үрчиж байлаа.

	— Дэмий дээ, бид энэ хөөрхийг зовоохоос өөр юм хийхгүй. Нэг их зоволгүй бурханд сүнсээ өгөг гэж Деметрэ хэлээд хамгийн ихдээ л шөнөөс хэтрэхгүй, дотор нь цөмөөрөө гэмтчихэж гэв.

	— Ийм залуу үхнэ гэдэг чинь нүгэл юм биш үү? гээд Арчил бухимдан хашхирч, гашуудалтайгаар толгойгоо унжууллаа.

	— Аяа, яасан нүгэлтэй юм бэ? гэж бас нэг хүн ориллоо.

	Бүгдээрээ орь дуу гарсан тэр зүг харахад харанхуй мухарт Арчилийн тээрэмчин байж байв. Тохиолдсон гай зовлонг сонсоод өвгөн тэр чигээрээ гүйн ирж, Георгийн байгаа тасалгаанд нууцхан ороод хүн амьтан сонсуузай хэмээн уйлсан байжээ.

	— Сосия минь чи намайг өрөвдөхгүй байна уу? Ямар нүгэл миний гэрт тохиолдов оо! гэж Арчил тээрэмчинд хэллээ. Гэвч Арчил тээрэмчнээ өөрөөс нь доргүй их гашуудаж байгааг хараад уй гашуугаа хуваалцаж дотроо жаахан уужруулах гэж боджээ.

	— Тийм, эзэн минь, тийм! гэж биеэ барьж ядан, — Яана даа, хөөрхий эх нь яана! гэж тээрэмчин үглэлээ.

	Зөвхөн тээрэмчин өвгөний дурсахад л сая Арчил Отарын бэлэвсэн авгайг саналаа. Энэ бүх уй гашуу хөл үймээн дунд хэн нь ч тохиолдсон гай гамшгийг эхэд нь дуулгахаа мартжээ. Отарын бэлэвсэн авгай энэ тухай юу ч мэдээгүй байлаа.

	Арчилийн дотор эвгүй болов. Яаж, ямар янзаар эхэд нь дуулгах хэрэг вэ?.. Түүнийг ийн зовж байтал, дөнгөж сая ухаан орсон Кесо галзуу юм шиг тасалгаанд орж ирэв. Тэр хүүхний царай царай биш болжээ.

	— Арчил, юу болж байна, яаж байна? гэж тэр хүүхэн давчдан асуугаад Георгийн ор өөд гүйлээ.

	— Чиний дайсан ч байлаа үүнийг хүсэхгүй сэн! гэж ах нь чүү чамайн хэлэхчээн болов.

	Кесо, Георгийг харлаа.

	Георгий хажуулдан яг Кесогийн өөдөөс харан хэвтжээ. Кесо зөвхөн голтой байгааг нь мэдлээ... Ийм зоригтой, ийм залуухнаараа шүү дээ... Кесогийн нүүр хачин эвгүй болов... Тэгээд гараараа нүүрээ таглан, өөрийн эрхгүй урсан гарах нулимсаа зогсоохыг оролдон нүдээ нухчив.

	— Кесо, ээжид нь хэлэх үү, яах вэ? гэж ахыгаа асуухад,

	— Яалаа гэж хэлэхгүй байх вэ? Бид хүүг нь алчхаад, мэдэгдэхгүй байх гэж үү, амьтай байхад нь ирж хараг, ядахдаа гар дээрээ үхүүлдэг байгаа даа гэж Кесо мэгшиж өгүүлэв.

	— Учраа олохоо байлаа! гэж Арчил гиншин, — Би энэ уй гашуунаас болоод юугаа ч мэдэхээ болилоо. Хөдлөх ч, бодох ч чадал алга... Бүүр алмайрч орхилоо гэв.

	Георгийн эх рүү хүүхэд гүйлгэв.

	Отарын бэлэвсэн авгай ч ирлээ.

	Георгийн хэвтэж байгаа тасалгаа руу бэлэвсэн авгай орж ирэхдээ яарсан байдалтай боловч, биеэ цэх шулуун авч яваа нь болсон үйл явдлыг сонсоод тийм ч их юманд бодоогүй мэт байв. Гэвч царай нь шав шар духны үрчлээ нь гүнзгийрэн, бие нь сульджээ. Хөмсөгний нь хооронд гүнзгий үрчлээтжээ.

	Бэлэвсэн авгайн хойноос очсон жаал дайралдсан залуус хүүхнүүдэд ярихдаа энэ том биеэрээ арай л дараад ойчоогүй гэж ярьжээ.

	— Охин минь чи юунд уйлаа вэ? Бүр уйлахаар юм болсон юм уу? гэж бэлэвсэн авгай уйлж байгаа Кесогийн хажуугаар өнгөрөхдөө өгүүлэв.

	Бүгдээрээ дув дуугүй, айн хэлмэгдэж зогсох нь их уй гашуудлын тэмдэг буй заа!..

	Бэлэвсэн авгай хүүгийн ор луу ойртон очоод үхэж байгаа хүүгээ харангуут байдаг хүчээрээ толгойгоо шаагаад, хөл нь салганан туйвснаа өвдөг сөхрөн унав.

	Энэ мөчид хэн ч үг дуугарахгүй, хэн ч хөдөлсөнгүй, зөвхөн толгойн тушаа асах зулын бүдэг гэрэл анир чимээгүй тасалгаанд сүүмэлзэнэ. Энд байгаа бүх амьд зүйл чулуу болон хувирсан мэт байв.

	Хүмүүс үг хэлгүй, зөвхөн эх хүний уй гашуудал цээжин дотроо балартан харанхуйлж хязгаар хэмжээгүйгээр энэлэн шаналжээ.

	Үүнийг зөвхөн зүрх сэтгэл л мэдэж болох байлаа. Зөвхөн зүрх сэтгэл сонсож ертөнцөөс заяагдсан бие махбодын хараа сонсгол хоёр л мэдэрч чадаж байв.

	
18 : СҮҮЛЧИЙН ХҮЛЭЭЛТ

	— Ламыг дуудаач, бурхныг бодож ламыг дуудаач! гэж сандран үймэрсэн эх нь сая ухаан орон хэллээ.

	Ламыг ирүүлж, Георгийг адислууллаа. Энэ бүхнийг болж байхад, бэлэвсэн авгай тайвшрахыг оролдов. Эхний үед тэрээр уй гашуудалд хав баригджээ. Тэгснээ биеэ барин хатамжив. Суманд шархадсан баатар эр шиг тохиолдсон гай зовлонтойгоо хүч үзэлцэн тэмцэлдэж тарчлан байлаа.

	Отарын авгай өвдөг сөхрөн унаад хүүгийнхээ хучлагыг сөхөж, нүдээ ч нээж чадахгүй байгаа хүүгийнхээ амьсгаагүй шахуу цээжийг дутуу тэврэн илнэ.

	Хүүг нь юу ч аврахаа өнгөрч, үхэл булаан авч байгааг эх хүний зөн бэлгэ мэдэрч байжээ. Тэр авгай юуны ч тухай асуухгүй, юуг ч мэдэхийг үл хүснэ... Бэлэвсэн авгайн бүх найдлага тасрахад, ганцхан л зүйлийг залбиран хүссэн нь: Хүүгээ дуугаралгүй, ганц ч үг эхдээ хэлэлгүй бүү үхээсэй гэж боджээ.

	— Георгий, хүү минь! Ганц удаа ч болов эхийгээ хараач! Яах чинь энэ вэ;) Миний хүчит, миний зоригт хүү чамайг юу ингэж дарангуйлав, чи ээжээ бодож ганц удаа ч болов нүдээ нээгээч! гэв.

	Хүү нь эхийнхээ гарыг мэдэрсэн юм уу, эхийн дуу хүүдээ хүч чадал өгсөн юм уу, юу ч л гэсэн эхийн хүсэл биелэгдэв. Тэгтэл хүү нь нүдээ нээн тасалгаа доторхыг сулхнаар тойруулан харав.

	— Хүү минь ямар нэгэн зүйлийг хэлэхийг хүсэвч, хэлж чадахгүй байна гэж эх гаслав.

	Хайлсан халуун тугалганы дусал шиг, хоёр том нулимс бэлэвсэн авгайн нүднээс бөмбөрөн гараад, цайрч зэвхийрсэн хацрыг нь даган урсав.

	Нүүр нь ямар байна гэвэл, нүүрэнд нь уйлсан шинж огт алга байлаа!

	Барагдашгүй ганьхарсан тэмцэлдээ, бэлэвсэн авгай шаналан тэмцэлдэвч хайран цоргиж байгаа сэтгэлийнх нь шимшрэл нүүрэнд нь гал зориг гарган хөлдөөсөн нулимсыг нь гэсгээсэн мэт боловч нүүр ганц удаа чичирхийлсэнгүй. Ингэж найдлагагүй болсон гаслант зовлон, энэ эхийг дахиад мөсөн цэвдэг байдалд нь оруулжээ.

	— У...у гэж Георгий дуугараад цааш үг хэлэх чадал нь хүрсэнгүй.

	— Ус, ус гэж байна гэж хүмүүс хэлцгээв.

	Деметрэ амьдрах хугацааг нь жаахан ч атугай барихын тулд дарс өгөхийг зөвлөв.

	— Хүү минь, өнчин ганц минь! Ганц удаа ч болов намайгаа хараач! гэж эх нь гиншин өгүүлээд, хүүгийнхээ уруулд жижигхэн аягатай дарс ойртуулав.

	Георгий хэдэн дусал залгиад жаахан сэхэх шиг болж нүдээ нээв. Түүний харц тасалгаа дотуур хоромхонд эргэлдсэнээ нэгэн газарт тогтчихов.

	Эх нь эргэн тэр зүг рүү харвал уйлж байгаа Кесо байв

	— Ээж! Харав уу... энэ дагиныг гээд Георгий хүчээ шавхан бүргэлзсэн харцаа Кесо дээр тусгав.

	— Харж байна, хүү минь!

	— Ээж ээ! Дарс өгөөч!

	Эх нь дахиад л аягатай дарс өгөв.

	— Энэ хүүхэн миний хувь заяа... Би харамсахгүй, үгүй шүү! гэж Георгий хэлэв.

	Арчил гайхан, дүү хүүхнээ харав. Кесо аянгад цохиулсан юм шиг царай нь зэвхийрч дагжихад, Отарын авгай мэдэж байсан юм шиг хээвнэг байв. Энэ эмгэнэлтэй үед Арчил, Кесо хоёрын хэн нь ч үг дуугарч зүрхэлсэнгүй. Бүгдээрээ амьсгаагаа даран чагнацгаалаа.

	— Ай... чинийхээ платьны хормойг ч болсон нэг үнсээд үхэх юм сан! гэж Георгийг ёолон гиншихэд Кесод хандсан харц нь үг хэлснээсээ ч илүү дотоод сэтгэлийг уудлан илтгэв.

	Кесо уйлан хайлан гүйж очоод, Георгийн духан дээр үнсээд толгойгоо өргөхөд нь түүний нүднээс үхэж байгаа Георгийн цээжин дээр нулимс уналаа. Энэ агшин зуурын өчүүхэн нулимс хоромхон хугацаанд Георгийд хүч тамир оруулж бүх бие нь чичрэв. Энэ дусал нулимсаараа тэр хүүхэн Георгийд хүч чадал, баяр баясгаланг бэлэглэхэд тэр нь мөнхийн мэтээр амьжруулах шиг болжээ.

	Ийм үед ирсэн баяр баясгалан мөхөж байгаа амь нас шигээ богинохон, үзэгдэх төдий ажээ.

	— Харж байна уу, ээж ээ? Би амьдадаа надад хандаж инээхийг нь харж чадсангүй. Намайг үхэхэд нулимс унагаж байна шүү дээ. Энэ аз надад элбэг хүрэлцэнэ, би хамт аваад явна. Тийм ээ, би харамсахгүй! Би үхэхдээ энэ хүний нулимсаар тэжээгдсэн аз жаргалаа аваад явна. Тэр маань миний төлөө тэнд цэцэглэнэ, тэнд... Ээж минь, та бүү зов! Хүч хүрэхгүй зүйлд гар бүү сарвай гэж би хэлдэг шүү дээ. Арчил, чи битгий надад уурлаарай! Хэрэггүй шүү! Кесо, чи ч гэсэн мөн адил! Би өөрийгөө хэн бэ, чиний хэн гэдгийг мэднэ шүү дээ. Би яаж чамтай эн зэрэгцэх вэ дээ? Чи бол надад тэнгэрт байгаа од л гэсэн үг... Би чамд зүрх сэтгэлээрээ л хүрэх байх... Би чамдаа яг л ариун гэгээн мэт залбирдаг байсан.. Чи намайг нар шиг гийгүүлдэг. Харин тэгэхэд чи хэнийг дулаацуулан, хэнийг баясуулж, хэнд амьдрал бэлэглэж байгаагаа мэддэггүй байсан. Би амьд байхдаа чамд хайр сэтгэлээ илчилж чадахгүй байсан. Намайг тэгэхэд ичгүүр, хүндэтгэл боогоод байсан, одоо би үхэж байгаа болохоороо ярьж байна. Үхсэн хүнээс юу олох вэ дээ? Үхэгсдэд аль нь ч адилхан... 

	Георгийн нүд дахин гөлийгөөд, толгой нь өөрийн эрхгүй дэрнээсээ унжив. Бие нь хямарч эхэллээ. Хуруу нь үл мэдэг чичирнэ. Георгий нэг хүнийг эрэн олохыг оролдов.

	Үүнээс хойш жаахан хугацаа өнгөрөхөд Георгий нас эцэслэлээ.

	— Өнгөрчихлөө! гээд эх нь дуу алдан үхсэн хүүгийнхээ цээжийг тэврэн уналаа. Бэлэвсэн авгай дуу ч үгүй, шуу ч үгүй зөвхөн нүүрээ цээжинд нь наан анир алдав. Түүнийг хүүгийнхээ цээжийг тэврээд үхчихлээ гэж бодмоор байв.

	Тэр авгайг ухаан орохыг нь хүлээн харцгаалаа. Гэвч хөдлөх ч үгүй, уйлах ч үгүй байхад ямар нэгэн гай дайралдчихсан юм биш биз? гэж бодоцгоов.

	Кесо ойртон очиж босгохыг оролдлоо. Ингэхэд л сая Отарын авгай дуу орж:

	— Хонгор охин минь, намайг ганцаарыг талийгаач хүүтэй минь орхи! Намайг яах ч үгүй. Ийм л одонд төрсөн хүн дээ! Ээ нүгэлт хувь заяа минь! Гай тотгор минь би бууж өгөхгүй дээ! гэж хэлэв.

	Арчил, чимээгүйхэн шиг, тасалгаанд байгаа зарц нартаа гарах дохио өглөө. Цөм гарцгаалаа. Арчил, Кесо хоёр хүмүүсийн хойноос өлмий дээрээ явсаар гараад, хажуугийн тасалгаанаас Отарын авгайг харгалзаж байхыг нэг зарц хүүхэндээ даалгажээ.

	Тасалгаа хоосров...

	Отарын авгай тасалгаанд ганцаараа үлдсэнээ мэдмэгцээ дараа нь толгойгоо балбаж гарав...

	— Миний Георгий байхгүй, байхгүй болчихлоо! гээд шивнэн гиншиж, — Би үлдээд, Георгий маань байхгүй. Хүү минь, чи надаасаа явчихлаа гэж үү? Үхчихлээ гэж үү? Явчихлаа, үнэхээр явчихлаа, дахиад чи минь хэзээд ч ирэхгүйгээр шүү! Хүү минь, чи намайг оршуулах байтал, би чамайг оршуулах болж байна! Чи, миний хойноос уйлах байтал, би чиний хойноос уйлж байна!.. Энэ гар чамайг өсгөж өндийлгөөд, ясыг чинь барих үйлтэй байжээ! Чи миний гарыг загалмайлан зөрүүлж чадалгүй, би өөрийн гараар чиний гарыг зөрүүлэх нь! Эй, зовлонт эх! Би ингэх гайтай хүн юм даа! 

	Отарын бэлэвсэн дахиад л хүүгийнхээ хүйтэн цээжин дээр нүүрээ наалаа. Чанга орилох дуун намдаж, зөвхөн гашуудалт уйлагнах дуун сонсогдоно.

	— Ий, и, и! гэж хэн нэгний чанга орилох дуун тасалгаанд сонсогдов.

	Бэлэвсэн авгай уурлан эргэж харлаа.

	Ганцхан зулын бүдэг гэрэл, цэлгэр тасалгааг муухан гэрэлтүүлэх тул нэг булан бараг харанхуй байлаа. Нэг хүн тэр харанхуй мухарт нуугджээ. Авгай өөрийн нь эрх мэдлийг зөрчин хоцорсон хүнийг харангуутаа, гуниг уйтгарт дарагдсан эх байснаа догшин ширүүн Отарын бэлэвсэн авгай болон хувирав.

	— Чи юу гээд гонгиноод байгаа юм бэ? гэж уцаарлан асуулаа.

	— Чиний гай зовлонг би зүгээр харж чадсангүй, уйлахыг хүсээгүй боловч хоолой дээр гарч ирээд гэнэтхэн дуу алдчихлаа.

	— Энд юу хийсэн юм бэ?

	— Чамайг ганцаарыг орхих хэцүү байна! Айлын гэрт ямар нэг юм болбол, ус ч болсон ойртуулъя л гэж бодсон юм.

	— Хэн бэ, чи?

	— Сосия

	— Юун Сосия?

	— Санавал ч сайн л байна, санахгүй бол бурхан чамайг тэтгэг. Хүүгийн эцэслэсний дараа баяр баясал үлдсэн бол дэмжин туслах болтугай.

	— Үлдээгүй гэж бодож байна уу? Үхэл хүлээх чинь баяр баясал биш гэж үү?

	Хүмүүс тасалгаанаас гарахад тээрэмчин мэдэгдэлгүй хоцорчихжээ. Тээрэмчин тэр л чигээрээ өрвийж бөгтийгөөд суусаар байв.

	— Зайл, энд чамд хийх юм ердөө алга! Надад ганцаараа байх хэрэг байна?... гэж бэлэвсэн эхнэр хэллээ.

	— Чиний л таалал мэдэх хэрэг, би явлаа, нохой шиг үүдэнд хэвтэнэ! Хэрэг гарвал, дуудаарай...

	— За яах вэ, намайг орхиод гар!

	
19 : ТАСАРСАН ХАРЬЦАА

	Арчил, Георгийг оршуулахад гар таталгүй их хөрөнгө зарж элбэг дэлбэг өнгөрөөжээ.

	Георгийг сүүлчийн замд нь үдэхдээ, ойр хавийн хүн олныг лам харгүй зардал гаргахдаа харамссангүй. Арчил, Георгийг оршуулахдаа садан төрлөө юм уу, гэрийнхээ хүн шигээр ёслон гүйцэтгэсэн байна.

	Тэр тариачидтай цуг гэрээсээ сүм хүртэл, сүмээс оршуулах газар очтол, нэг ч удаа гар амраалгүй авсыг өргөлцөж явлаа.

	Кесо оршуулах газар хүртэл толгойгоо гудайлган хоёр гараа элгэндээ зөрүүлэн ойрын төрөл шигээ уй гашуудалтайгаар үдлээ. Авсыг булшинд хийхэд Кесо өвдөг сөгдөн суугаад залбирч эхлэв. Дараа нь атга шороо авч булш руу хаяад, ямар нэгэн зүйлээс айсан мэт болоод явчихлаа.

	— Хараарай! Уйлж байна... гэж зогсож байсан авгайчуудын нэг хэллээ.

	— Хайр дурлал гэдэг тоглоом биш. Нээрээ тийм байна, хайр сэтгэлтэй байж дээ гэж нэг эмэгтэй өгүүлэв.

	— Хөөрхий дөө, зовоод нулимсаа нууж байна.

	— Юунаасаа нуудаг юм бэ? Энэ чинь хүн биш юм уу? Хүүхэн ч сайхан хүүхэн, залуу нь ч сайхан залуу даа; хайртай байхад өөр юу хэрэгтэй билээ дээ гэж эхнэрүүд бие биеэсээ өрсөлдөн ярив.

	Тариачдын зарим нь ах, дүү хоёрын өгөөмөр сайхан занг магтан, Георгийг ийн хүндэтгэлтэй оршуулж байгааг шагшиж байхад бас нэг зарим нь муулна.

	— Хүн алчхаад амьтны нүд хуурах гэж байгаа нь энэ гэлцэнэ.

	Тийм ч байж болох юм. Хүний сэтгэл доторх бодлыг таахад ч амаргүй гэдэг ганц эргэлзээгүй зүйл бий.

	Тариачдын тийн ярилцах Арчилийн чихний үзүүрт сонсогджээ. Энэ тухай Кесо сонсоод зэвүү нь хүрсэнд Арчил

	— Энэнд гайхах юм ердөө алга! гэж хэллээ.

	— Яагаад гайхах юм алга гэж? Бид түүнийг оршуулах гэж аль байдгаараа хичээсэн, тэгэхэд яагаад бидний нэрийг хөөдөж байгаа юм бэ? гэвэл

	— Харин тэд өөрөөр ярьцгаасан бол гайхалтай байх байсан. Ингэх нь нэг талаар тэдний зөв байгаа юм. Бидний хоорондын холбоос тасарлаа. Тэд тэртээ талд хоцорч, бид энэ талд ирлээ. Бид асар холд ирсэн болоод, одоо юуг ч болов бодит байдлаар нь сайн харж чадахаа больжээ. Ийм холд хүн хүндээ гуалин шиг харагдах бурхнаас заяагдсан нүүр нь эмх замбараагүй эрээлсэн зураг шиг харагдахад гайхах нь юу вэ? Энэ их хязгааргүй цагаан нь хар болж харагдах юм зөндөө бий! Харин бид зөвхөн ердийн нэг нүдээр бус, тусгай зэвсэглэсэн нүдээр харж байна! Энэ зэвсэглэл бол шинжлэх ухаан, мэдлэг юм. Гэтэл тэд үүнээс ангижирсан улс гэв.

	— Тэгэхлээр тэд сайныг сайнаар нь үнэнийг үнэнээр нь харж чадахгүй хэрэг үү?

	— Тэд бидний сайныг ч, үнэнийг ч үнэмшдэггүй юм. Эдгээрийн аль нь ч биднээс л гарсан байвал тэд гайхаж хачирхдаг юм. Тэд «Яагаад, юунд?» гэж асууцгаадаг. Сайн хүн болох гэж тэгдэг юм уу? гэцгээдэг. Түүний надад сайн байх ямар шаардлагатай вэ? Тэд надад юу болоод, би түүнд юу нь бил ээ? гэж гайхдаг. Үнэхээр энэ талаар тэдний зөв. Ингэхэд бид тэдний юу юм бэ? Тэд ч гэсэн бидэнд ер нь хэн бил ээ дээ? Бид чинь хоёр өөр ертөнц гэсэн үг. Би чамд, бид хол байгаа улс шүү дээ гэж, нэгэнт хэлсэн... Тэдний уй гашуу, баяр баясгалан нь нэг хүрээнд, биднийх өөр хүрээнд байдаг юм. Бид сэтгэл зүрхээрээ харилцан ойлголцохоосоо өнгөрчээ. Тэгэхээр ийм нөхцөлд бид ч тэднийг, тэд ч биднийг ойлгохгүй байна гэж гайхаж болох уу? Алив чи надад хэл: Хэн тэгвэл бидний хооронд холбоо барьж байна вэ? Энд зөвхөн бид мэтийн номын хүмүүсийн гоё үг л тэднийг өчүүхэн хугацаанд ойртуулдаг ганцхан л номчдын цэцэн үг хувийн ашиг бодоочдын хомхой гар хоёр ойртуулж байгаа юм даа. Тэгээд энэ холбоос чинь бидэнд ямар ашиг өгдөг хэрэг вэ?

	— Тэгвэл дэлхий ертөнц чинь хайр найргүй юм гэж үү? Эсвэл халуун хайр унтраад, хүн хайр сэтгэлгүй болчихсон хэрэг үү?

	— Үнэндээ л тийм хайр сэтгэлгүй болчихсон хэрэг, бүр тодруулж хэлбэл сайн санаа алга болсон хэрэг шүү. Байдаг юм аа гэхэд үхсэн юм шиг дүлий дүмбэ болчихсон хэрэг, биднийх ч тэднийх ч өөрцгүй шүү. За бүүр үхчхээгүй гэхэд хагас нь алга болсонтой адил. Бид амьд байгаа үедээ тэр хагас чих хатуу, нүд балай байдлаараа бие биеэ ойлгохыг хичээцгээдэг байна. Яагаад зайлшгүй алддаг вэ гэвэл, яг тэр харах ёстой нүд нь сохор, сонсох ёстой чих нь дүлийрсэндээ байна. Ер нь зүрх гэж юу юм бэ? Хэрвээ хүмүүс ганц ганцаараа байцгаадаг бол зүрх тэдэнд байхгүй байсан юм. Зүрх бол сайн, сайхан гэсэн үг, гэвч зүрх хоёр байж байж л сайн сайхныг бий болгоно. Сайн сайхныг бий болгоё гэвэл хоёр хүн байх хэрэгтэй, яагаад гэвэл сайн сайхан гэдэг нь нэг сайн юм нөгөөдөө буулт хийж, нөгөөх нь тэр буултыг хүлээн авч байдаг. Хэрвээ буулт хийгч юм уу, хүлээн авагч байхгүй бол сайн сайхан ч үгүй, зүрх ч байхгүй сэн. Ийн аль аль нь байхгүй бол зүрхэнд зууч хэрэггүй. Өөрөөр хэлбэл зууч болдог хэл, хараа, сонсгол хэрэггүй... Ганц зууч байгаад бас хэрэггүй. Тэр нь зөвхөн түүнийг хэн нэг нь хүлээн авдаг байхад л хэрэгтэй. Хань зүрхгүй бол ганц зүрх хүний биеэр цус дамжуулж, эргүүлж гаргаж байдаг хүүдий л гэсэн үг. Нөгөө зүрх хаана байна вэ? Тэртээ талын эрэгт байна. Холын холд!.. Чи тэндээс биднийг яагаад харахгүй, сайн юм хийсэн ч итгэхгүй байна гэж юунд гайхна вэ? Тэр итгэл найдварыг тулах өчүүхэн боловч түшиг тулгуур хаанаас олох вэ? Үхсэн хүний сэтгэлээс үү? Энэ бол байж болшгүй зүйл!

	— Эрт дээр үеэс эдүгээ хүртэл тариачин л бол хэзээд түүний зөв гэсэн үг байдаг шүү дээ.

	— Хонгор дүү минь, чи юунд намайг ийм тэнэг зүйлд хардана вэ? Би ерөөсөө хүүхэд шиг тариачдыг өргөн магтахгүй: мах цуснаасаа тэнгэрүүд гэж. Би тэр хагасыг нь алдсан зүрхээрээ үүний учир утгыг олохын тулд, уйтгарлан гиюүрч, уйлан хайлж, тэтгэн цөхөрч байна. Тариачин надаас тасарсан, би тариачнаас тасарсан хагас нь, би гээгдүүлсэн хэсгийнхээ төлөө элэг эмтрэн харамссан ч зөвтгөхгүй. Тариачин зөвхөн өөрийнхөө гадаад үзэмжээр ч бус, бас өөрийнхөө сэтгэл санаагаараа өөдгүй. Би үүнийг сайн мэднэ, гэвч бид тэднээс юугаараа илүү юм бэ? Тэгээд бид ганц ч хир суугаагүй цагаан цамцаараа, тэднээс цэвэр ариун гэж үү дээ? Би тэднийг зүхэж байдаг минь харамсалтай боловч, өөрийгөө үзэн яддаг. Хагас хүн шиг, хагас зүрхтэй аж төрнө гэдэг үхэл, ялзрал гэсэн үг.

	— Үхэл бол ялзрал. Ялзарч байгаа биеэс идээ бээр л гардаг, өөр юм гардаггүй. Чи үүнийг л хэлэх гээ биз дээ?

	— Чи намайг урьдчилан сэргийллээ. Тийм ээ, идээ бээр эндээс ч тэндээс ч урсаж байгаа, хоёр талаасаа гарч байдаг. Нэг нь бидний үхэж ялзарсан хэсгээс урсаж байна. Хэрвээ бид бие биетэйгээ хавираад нэг нь нөгөөгөө идээ бээрээрээ будахгүй салж чадахгүй байвал бүү гайх. Бид ямар нэг сайн сайхныг л хийлээ гэсэн үхэж өжирсөн зүрхнийхээ хэсгээр нэг нэгийгээ ухаж төнхөж л байдаг. Ийм учраас бид хэн ч сайн сайхны төлөө зүтгэж байсан, бид ч байг, тэд нь ч байг, тэр бүгдийг эсвэл тэнэг, мунхаг эсвэл худалч хуурамч гэцгээдэг юм даа. Нас нөхцөгсөд амьдыгаа харахгүй, түүнд амьд юм шиг бодох чадал алга байдаг.

	— Энэ бүгд үнэн бол бид өнгөрч шүү дээ!

	— Хэн чамд тэгж хэлэв? Яг бидэнтэй адилд нь тийм байж ч магадгүй, харин тэдэнд тийм биш ээ.

	— Би ойлгохгүй нь! Чи бид ч, тэд ч адилхан өнгөрсөн улс гэж хэл ээ биз дээ.

	— Тэр ч тийм, гэхдээ чи бид хоёрт амьд үлдсэн хэсгийг нь мартсан байна. Чухам үүнд л ялгаа нь байна! Бид хийгдсэн, тэд заяагдсан улс. Биднийг амьд утсаар оёсон гэвэл, тэднийг зөвхөн байгаль ертөнц л эзэмшдэг тэр зүйлээрээ оёсон. Чи байгаль гэдгийг юутай их уран гэдгийг мэдэх үү? Тэд яг л шохой шиг найрсан байхад бид үлбэгэр сулбагар байна. Чи ганцхан тэдний яаж дуулдгийг сонс л доо: урт удаан гиншээд түүнийгээ дуу гэж нэрлэдэг. Бидний дуу гиншилт ч биш хэр нь бид түүнийгээ баяр баясгалан гэж хараахан нэрлэж чадахгүй байна: Чи санаж байна уу, гуравхан рублийн төлөө нэг их шавхайтай шуургатай байхад Паатгийн ирээд ярьсныг? Би тоглоод: «Найз минь, чи чинь гуравхан рублийн төлөө ийм их хол газар ир ээ юу?» гэхэд «Ноён минь, жимс амттайг илжиг яаж мэдэх вэ дээ!» гэж хэлсэн нь бүдүүлгээрээ доромжилсон юм биш, тэр: «Би эндээс ядарч туйлдаад ясандаа хүртэл норчихсон, хамаг хувцсаа шавардчихсан эргээд очихдоо, уранхай муу нөмрөгөөрөө биеэ хучаад унтахдаа ганц жаргалаа эдэлнэ! Та бол амьдралдаа нэг ч удаа ингэж нойрсож чадахгүй...» гэж хэлж билээ. Үнэхээр нойр эдний хувьд амралт, алдсан хүч чадлаа нөхөх зүйл байдаг. Гэтэл бидэнд бол ганцхан л эрхлэх наадах цаг болдог. Нойрноос болж бидний бие хүндэрч хөөгөөд, яг л усан хавдар туссан юм шиг болдог, яагаад гэвэл бидний амьдрал унтаж байгаа гэсэн үг шүү дээ. Сайн ч бай, муу ч бай тэдний амьд хэсэг нь үргэлж хөдөлгөөнд байдаг бол, биднийх зогсонги юм. Амьдрал бол үргэлжийн хөдөлгөөнд байдгаараа тэд сайн, биднээс илүү байдаг юм... 

	— Зэрлэг амьтад өглөөнөөс аваад орой болтол идшээ эрж тэнүүлчилдэг биш үү? Тэд өлсгөлөн учраас цатгалан байхын тулд цөхрөлтгүй ажиллаж байгааг нь тэгж их магтан алдаршуулах хэрэгтэй гэж үү? Хүн бол хүнч чанартай л байх ёстой. Энэ л хамгийн чухал нь, тийм л байвал магтан дуулж болно.

	— Чи тэгээд үүгээрээ юу хэлэх гээд байна?

	— Тэд хүний хувьд биднээс дор л гэдгийг хэлэх гэсэн юм. Хаанаас ч гэсэн тариачид шиг ийм хомхой хариу тусгүй, итгэл найдваргүй, энэрэх сэтгэлгүйчүүдийг олоход бэрх. Тэд өөртэйгөө адил тариачдаа ч хайр найргүй багалзуурдах байтугай газрын хөрснөөс арилгаж дөнгөнө. Энэ тухай цааш нь яриад хэрэг байна уу... 

	— Би ийм хүмүүсийн заримыг нь чихээрээ сонсож, өөрийн нүдээрээ харсан болохоор итгэе. Тэгэвч тэдэнд амьдрал байна. Жинхэнэ амьдралын судас тэдэнд цохилж, тэдний биед цус нь гүйж байгаа биз дээ. Чиний хэлж байгаа зүйл амьдралын тогоонд буцлаад дээшээ хөөрсөн хөө, бузар булай нь байгаа юм. Харин амьдрал гүндээ цэвэр ариун байдаг. Тэгвэл Георгий шиг, эсвэл Отарын авгай мэт жинхэнэ хүмүүсийг, хүн төрөлхтний дотроос ямар юм нь гаргаж байна вэ? Сайн чанарын талх зөвхөн тэднийд болдог. Гэтэл манайд бид хоёр шиг хоёрын хооронд дутуу болдог. Би одоо хүртэл чухам Георгийн ямар учиртай тийм хүн болж төрөв өө? гэдгийг ойлгохгүй байна. Бид сонсож ч, харж ч чадахгүй байна, тэгэх хүч хүрэхгүй байна! Ямар их бүтээлч хүч тэнд нуугдаж байна вэ?.. Георгий...

	— Битгий түүнийг дурс! Хувь зохиолгүй түүнийг бодоход надад юутай хэцүү вэ... 

	
20 : СЭТГЭЛ ГИЙЛЭЭ

	Арчил гэнэтхэн ярихаа болиод тасалгаа дотуур алхаллаа.

	Түүнд Кесо өрөвдөлтэй санагдсан байж магадгүй, эсвэл яриандаа ядраад алхаж, амсхийх тайтгарал эрсэн ч байж болох юм. Арчил огцомхон эргэнгүүт Кесод хэлсэн нь:

	— Хайрт дүү минь, чи надад бүү гомдоорой, Георгийтэй тохиолдсон явдлыг тийм амархан мартаж хажуугаар нь зүгээр нэг өнгөрөөд явчхаж болохгүй шүү дээ. Чи Георгия Орбелианийг санаж байна уу? Бид түүний шүлгийг амтархан уншдаг байсан биз:

	 

	Өргөн дардан нээлттэй 

	Өгөөмөр авьяас бэлэглээ ч 

	Өнгийн удамтан бус ч 

	Өвч авьяастан төрдөг 

	Тив дэлхийд цуурайтсан 

	Тэр хүн л бүхнээс хүчтэй 

	Хязгааргүй их ухаантанд 

	Хэмжээгүй талархал дэвшүүлнэ

	 

	— Энэ ямар хамаатай юм бэ? гэж Кесо асуулаа.

	Арчил бодлогошров. Дүүгийнх нь ойлгохгүй байгаа явдал хачирхалтай санагдав.

	— Кесо чиний асуулт надад гайхалтай байна!

	— Гайхах зүйл ердөө алга гээд Кесо толгой унжуулах нь үг хэлээгүй ч өөрт нь эвгүй байгаа мэт ажээ.

	— Тэгвэл чи Георгийтэй суух байсан юм уу? гэж гэнэтхэн Арчил асуулаа.

	Кесо удаан дуугүй байлаа. Энэ асуулт хоромхон зуур түүний сэтгэлийг хөндсөн ч байж магадгүй.

	Арчил яаран хариу шаардсангүй, гэвч зүрх шимширч байжээ. «Тийм!», «Үгүй» хоёрын алиныг хариулахыг нь илүү хүсэж байсныг хэн ч үл мэднэ. Тэр дахиад л асуултаа давтав.

	— Суух байсан уу?

	— Үгүй.

	— Би ч бас л тэгэх байсан. Хэрвээ гарал нь өөр байсан бол... гэтэл

	— Тийм юм бүү ярь! гэж Кесо уурлан хашхираад нүд гялалзуулав.

	— Кесо минь битгий уурла! Үнэнээс айх хэрэггүй, түс тас байх хэрэгтэй. Үүнд л хүний мөс байна...

	— Би түүнд дурлаагүй, тэгээд л тэр.

	— Энэ чинь л бидний ганц гай байгаа юм. Тэгэхлээр юм бол нэг хэрэг, амьдрал болохоор өөр зүйл болж байна шүү дээ. Чи тэгэхлээр түүнтэй суухгүй гэдгийн шалтгаан бол Георгий тариачин хүн шүү дээ. Түүнд «Хэмжээгүй ялалт» «Бүх орноороо шагшин магтуулах чанар» байсан гэж үү? Бодит байдалд бус зөвхөн номд л, зүрх сэтгэлд биш ганцхан хэл ярианд л бий шүү дээ. Харин бид Георгийн түүхийг номоос уншвал юу гэж бодох байсан бол? Чи бид хоёр яасан их магтаж, хүний гарал байдлаар нь ялган үздэг хүмүүсийг их л ой гутсан үгээр булах байсан даа. Чи бид хоёрт «сайхан сэтгэлийн» тухай ярих ч хэрэг алга, ганцхан чамайг гэж чамтай нэг агаараар амьсгалж явсан хүний хайр дурлалыг чи мэдээгүй юм чинь! Тэд бидний хооронд ямар их ялгаа байна даа! Энэ чулуун хана бол бидний л мах цуснаас бүтсэн зүйл... Хэрвээ биднээс асуудаг сан бол бид аль хэдий нь энэ бат бэх хэрмийг устгасан гэнэ. Тэгээд юугаар устгасан бэ? Номын ухаанаар хурцалсан иртэй алмаас шиг хэлээр устгасан... Бид яриагаараа устгавч, сэтгэл зүрхээрээ тэр хананаасаа зууралдан дахиад шинээр өндөрлөн босгоно. Бид хагас хүн болцгоож, бидний аль олигтой хагасыг маань салгачихсанд л хамаг зовлон нь байна.

	— Арчил, энэ чинь арай дэндэж байна...

	— Кесо минь, чи миний энэ гоёж чимэглээгүй илэн далангүй яриаг хатуу сэтгэл гэж бодсоны хэрэггүй. Бидний нүдийг нээж, ухаан санаанд нээлт гаргах тийм зүйлүүдтэй тэр болгон тохиолдохгүй шүү. Бид мэтийн ухаан суухгүй урагшгүй хүмүүсийг устгасан ч багадахгүй, бидэнд гомдох юм алга. Бидэнд ганцхан энэ л үлдээд байна!

	— Тэгээд цааш нь яриач! Хага зүсэхдээ өвтгөвч оёхдоо зөөлөн гартай юм. Ярь, ярь!

	— Чи Георгийг хэн байсныг нь мэдэж байна уу... Георгий бол гүүрний нөгөө талд бичсэн том ном юм. Дахин хэлэхэд Георгий бол ном, амьдралын аугаа их ном, тэгэхдээ бидний уншдаг номын үсэгтэй адил биш, онхи өөр үсгээр бичсэн ном юм. Тэр номыг бид дэлгэж үзсэн ч гаргаж чадаагүй. Чи бид хоёр, бас чи бидэн шиг түм буман амьтан уншаагүй юм үгүй шахуу билээ. Хэн одоо номтой хүнийг бахархдаггүй билээ, гэвч бид тэр номын цагаан толгойг ч мэдэхгүй байна. Георгий бол хүн төрөлхтний сайн сайхны амьд дүр мөн. «Аугаа сайхан санаанд үхэшгүй мөнхийн дүр хадгалагджээ» гэж үг бий. Зөв мэргэн, гайхамшигтай хэлж вэ гэж бид хэчнээн ярилаа даа! Бид зөвхөн үүнийг номд үзээд энэ тухайгаа зогсоо зайгүй чалчицгаадаг. Амьдрал бидний өмнө сэтгэл санааны хувирлыг амьд дүрээр нь үзүүлэхэд бид мэдсэнгүй өөрийнхөө нүдээр харсан юмаа үл үзэгдсэн мэт болжээ... Чи тэгээд түүнтэй суухгүй байсан гэж үү? Тийм хүнтэй шүү дээ. Тэр «сайхан сэтгэл санаатай хүнтэй?» Чи дурлахгүй байсан гэж үү? Хэнд тэр вэ?», «Сэтгэл ариун, ухаан ихийг» хүндэтгэх ёстой хүнтэй? Сэтгэл санааг нь «огторгуйн үзэсгэлэнт туяа гийгүүлж» байдаг хүнд дурлахгүй байсан хэрэг үү?

	— Хайр дурлалыг тушаагаад бий болгодоггүй

	— Сарнай цэцэг нарны тушаалаар ургадаг гэж үү? Энэ бол зөвхөн өөрийнхөө дүр хүслээр л ирэх ёстой, уучлаарай, хэрвээ баян хоосны балар сурталд автагдсан сохор сэтгэлтэй тулгараагүй бол болох л байсан. Хэрвээ энэ хүн чиний зиндааны хүн байсан бол яах вэ? Тийм байсан бол зөвшөөрч ч магадгүй байсан биз? Тийм бол чи түүнийг биедээ шингээсэн сайн сайхан бүхнээсээ яльгүй жаахан шинж мэдэгдвэл л зөвшөөрөх байсан биз. Харин Георгийн хувьд бол сэтгэл санааг нээхэд гарал үүсэл нь л саад болсон байна. Ариун сайхан сэтгэлийн, цэвэр тунгалаг туяа үнэт гэгээн гэрлээрээ хүйтэн ханыг ямар ч үр ашиггүй гийгүүлж байж дээ. Тэгэхэд чи түүнийг анхаарахгүй байна! Тэр үүнийг ойлгож байсан ч чамд гомдсонгүй. Үхэж байхдаа бидэнд «Би харамсахгүй, үгүй харамсахгүй» гэж товч хэлсэн нь биднийг шийтгэсэн хэрэг.

	— Чи яах гэж намайг доромжлоод байгаа юм! Одоо боль гэж Кесо хэлээд уйллаа. 

	Арчилд дүү нь өрөвдөлтэй санагдахад духан дээр нь үнсээд

	— Энэ ариун нулимсыг чинь би хатаахыг хүсэхгүй. Эмэгтэйчүүд биднээс үүгээрээ л илүү байдаг юм даа...

	— Бидний нулимс яг л ус шиг, хүссэн ч, хүсээгүй ч урсдаг гэж байна уу? Чиний доромжлох чинь одоо боллоо! Би бүүр тарчилж орхилоо!

	— Хайрт дүү минь! Заримдаа нулимс «Шиврээ бороо шиг, үр шим өгдөг юм» Нулимс болгон ус биш. Нулимс зарим үед бамбай болдог, цагаа олсон бамбай илд гэсэн үг гэж хэлсэн байдаг.

	— Чи юу хэлэх гээд байна аа?

	— Би чиний уйлж байгаад л баярлаж байна... Би чам шиг өнгөрснөө харж байгаа бол уйлах л байсан. Надад өнгөрсөн явдал харанхуй шөнө шиг байна.

	— Харилцаа тасарсан, харилцаа тасарсан шүү дээ! гэж Кесо ганьхран өгүүлэв.

	— Би тэгээд л хамаг амьтан энэ тухай мэдэж, энэ тухай санахыг хүссэн юм. Чи одоо харж, мэдэж байна...

	— Мэдээд л уйлж байна.

	— Түүнд чинь л баярлаж байна.

	— Арчил аа, одоо бидний урд юу байна аа, юу биднийг хүлээж байна аа? гэж Кесо гараа базлан гэнэтхэн хашхирав.

	— Нулимсаараа олж авсан мэдлэг чинь асаад өнгөрснийг үнс болгон шатааж байхад манай ирээдүй нулимсаараа амьжин цэцэглэх болно. Нулимс их болох тусмаа нэг том гол болоод том сал урсгаж эхлэхэд хоёр эрэг дахиад нийлж бидний эв тасарсан харьцаа дахин тогтоно. Нулимсаараа олдсон мэдлэг буюу мэдлэгээр гийгүүлэгдсэн нулимс бол ирээдүйн гэгээ бөгөөд гэгээ гэдэг чинь... гэтэл.

	— Үүрийн гэгээ гэлтэй бус уу, хонгор ах минь? гэж Кесо хэлэв.

	— Тийм ээ, үнэхээр тийм.

	Ах дүү хоёр баяртайгаар тэврэлдлээ.

	
21 : ДУУДЛАГА

	Намар нас бие гүйцээд өвөлтэй нүүр учран тулж, зуныг тоохоо болиод ардаа орхижээ...

	Намуухан, сэтгэл булаам зөөлхнөөр сэрүү татах нь, чийглэг хуурай цэнхэр тэнгэртэй хослон, гялалзах одтой алтан шар намар гоо үзэсгэлэнгээ гайхуулах зуураа аяндаа бууралтан хөгширснөө мэдсэнгүй. Алтан намрын буурал үсийг хяруу орложээ.

	Өглөө эрт уул тал, ой мод, хөндий бүгдээрээ хяруунд дарагджээ. Гэвч үд болоод ирэхэд хяруу хайлж, цангасан газар чийгийг нь амтархан шингээж, уур болон тэнгэрт дэгдэж энд ч тэнд ч огторгуйн уудамд хөвөн шиг сиймгэр үүл нүүж эхэлнэ.

	Өвөл ирж өөртэйгөө хамт цас авчирлаа. Яг зул сарын шөнө цас их унаж хар газар үлдээлгүй хучиж тосгоны зам зөргүүдийг цагаан бүтээлгээр бүтээлээ.

	Цас тариачдын байшингийн сүрлэн, вааран дээврийг хамаг хүндээрээ дарлаа. Үзэмжгүй бохир дээвэр, одоо харахад гялалзтал нь угааж, цагаан цагаан алчуураар бүтээсэн юм шиг байжээ.

	Хашаан дахь шид мод, ногооны хашаа, цэцэрлэгийн жимсний мод нь цөм дөнгөж унасан цасан ширхгийн мөнгөн чимгээр гоёцгоожээ. Хатаж нүцгэрсэн хар мөчрүүд ч цагаан гоёлтой болов. Усан үзмийн ороонго, өргөст бутаар хүрээлүүлсэн хашаа байр өтгөн цасан дунд яг л цагаан хучлагатай юм шиг далд оржээ.

	Цас орохоо больж удалгүй хүйтний эрч чангарлаа. Бүх юм нам чимээгүйн дунд мөстөж эхэллээ. Эрт орсон цас өдрийн дулаанд хайлж мөс болоход мөсөн дуслыг хүйтний эрч тосон авч мөсөн молцог болгон модны мөчир, хашаа, дээврээс бөнжийлгөнө...

	Шөнө саруулхан байлаа. Сар үүлний цаанаас нэгэн үе цухалзан гэрэлтүүлж, нэгэн үе далд орно. Энэ нь гүн шөнийн бараан үүл, сарны гэрэл хоёр тэмцэлдэн дээр дороо орж байх шиг санагдана.

	Тосгон аль хэдийн гүн нойронд дийлдсэн нь зугаацал бус үнэхээрийн амралт байлаа. Өдрийн хөл хөдөлгөөн нэгэнт зогсож, хүн явах нь үгүй болжээ. Дөнгөж сая унасан цасан дээр нэг ч мөр алга аа... Тосгонд анир чимээгүй, зөвхөн энд тэнд соргог нохдын хуцах л сонсогдоно.

	Хамаг амьтан унтсан байхад... ганцхан хүн л унтаагүй байлаа.

	Нэг байшинд тэр хүн ганцаараа унтаагүй байв. Тэр байшин хав харанхуй, зөвхөн байшингийн хагасыг пийшинд өрөөсөн талаасаа шатаж байгаа хожуул бүдэгхэн гэрэлтүүлэн утаа баагиулна. Хожуулын шатаж байгаа талаас дөл цорволзож эхлэхэд том тасалгааны нэгэн хэсэг түр зуур гэрэлтлээ.

	Пийшингийн дэргэд галд ойрхон нэгэн нохой хэвтэнэ. Тэр нохой дөрвөн хөлөө нугалан цагариглаж хэвтээд, том сүүлээрээ давхар ороон хошуугаа шургуулжээ. Нохойноос арай холхон галын дэргэд дэвсгэр дэвссэн нэгэн эмгэн бөх нойроор нойрсоно. Эмгэний хажууд аль хэдийн хэвтэрт орж хатаж шаналан үхлүүт байгаа өвчтөн өргөн тавцан дээр хэвтэнэ.

	Чухамхүү энэ эмэгтэй л гав ганцаараа унтаагүй байжээ.

	— Хэн намайг дуудаад байна аа, хэн бэ? гэж ямар ч дуу чимээ сонсогдоогүй байхад тэр өвчтөн өөрөө өөрөөсөө асууж, — Зайл, зайлаач! Миний зүрх хааш нь дуудна вэ? Яах, гэж намайг чангаагаад байна аа? гэж үглэнэ.

	Өвчтөн өөрийн мэдэлгүй эргэж хөрвөж дэмийрнэ.

	— Би тэгээд хүрч чадах бол уу? Үгүй ээ, бүр хөдлөх ч чадал алга байна! Хэрвээ би замын хагаст унаад үхэж, нохойн хоол болбол яана? Юунд дуудна вэ? гээд чанга бөгөөд гомдолтой дуугаар тэр эмэгтэй хэн нэгэн хүнд хашхирснаа галын хажууд хэвтэж байгаа эмгэнд хандаж сэрээчхээгүй биз, арай сонсчхоогүй байгаа гэсэн мэт түүний зүг харна.

	Ганцхан нохой нь нүдээ халти нээж, эхлээд зөөлхөн гангинаснаа эзэн эмэгтэйгээсээ өөр хүний хүн байхгүйд нь санаа амарсан янзтай, хоншоороо сүүлээрээ хучин санаа амар унтав.

	Эмгэн урдын адил бөх нойрсоно.

	— Унтчихаж! Би ч гэсэн удахгүй унтана даа! Эрлэгийн элч үүд тогшиж байх шив дээ. Бурхан минь унтана даа! Дахиад яасан ч сэрэхгүй. Ингээд болох нь тэр! гэж өвчтөн аяархан өгүүлэв. Ингэж хэлээд өвчин нь намдсан мэт дуугүй болов.

	— Дахиад л! Дахиад л дуудлаа!.. Өнөөдөр түүний минь төрсөн өдөр, яах аргагүй өнөөдөр төрж билээ!.. Очлоо, очлоо! гэж ганцаараа ярив.

	Ингэж хэлээд чүү чамай орноосоо өндийлөө. Хувцас нь ч орных нь толгойд, дулаан цамцаа өмсөж дээгүүр нь бошинз нөмрөн, толгойгоо хар алчуураар ороогоод орноосоо гулсан бууж хөлөө гуталдаа дүрмэгцээ гэнэт бие нь сулран хөдөлж чадахаа болив. Гуйван дайвалзаж дахиад л орноосоо зууран унахгүйн төлөө тэмцэв. Гараа тавилгүй хэсэг зуур хөдлөхгүй байснаа биеэ барин эгцэлж өргөн сандлын дэргэдээс тулуураа аваад чимээ гаргалгүйгээр гадагшаа гарлаа. Хоёр гараараа тулуураа тулан дөнгөн данган явсаар хашаагаа өнгөрч, арай чарай холдлоо.

	Тэр өвчтөн хашааны гадаа гараад булан тойрохдоо хүний ганц ч мөр гараагүй шинэхэн орсон цас хараад:

	— Энэ ариун цасанд хүний бузар хөл хүрч амжаагүй байна шүү!

	Дахиад л дуудлаа!.. Очлоо, очлоо! гэж хэлэв.

	Гэрийн эзэгтэй алга болсон нь сонор соргог нохойд мэдэгдэлгүй өнгөрсөнгүй. Нохой өндийн босоод үсэндээ наалдсан үйсийг хоёр гурав сэгсрэн, бүх биеийнхээ чилээг гаргаж, эхлээд урд хөлөө дараа нь хойд хөлөө хөдөлгөж суниаж эвшээснээ залхуутай байдлаар эзэгтэйнхээ хойноос гарлаа. Нохойг тавцан дээгүүр үсрэн гарахад, эзэгтэй нь хэдийн харагдахаа больсон байв. Нохой шатнаас үсрэн хашаанд гарч, цасан дээрх шинэхэн мөрийг гишгэлэн, яаралгүйхэн шиг мөрөөр нь орон шогшив.

	Өвчтөн нь хулгайгаар одсоныг эмгэн ер мэдсэнгүй. Эмгэн түрүүчийн шигээ бөх унтсаар байв.

	Унтаж байгаа, явж байгаа хоёр ямар их ялгаатай вэ! Амьдрал гэдэг зарим хүнд эх нь, зарим хүнд хойд эх нь! болдог гэж зүгээр нэг хэлээгүй ажээ.

	
22 : МУУХАЙ ЮМ

	Зул сарын баярын өглөө болов. Үүр цайж байхад, тушин нутгийн хоёр малчин хонины хашаанаас хэдэн ирэг, тавын зэрэг төлөг гаргаад тосгон руу туув «Баяр баясгалангийн өдөр ирж, мацаг барих дууслаа, аз жаргал зарна!» гэдэг үг бий. Их хүйтэн өдөр боллоо. Хонь урт сүүлээ шарвалзуулан цасан дээгүүр шогшино. Хүйтэнд хоньчид бээрсэн гараа өвөртөө хийж дулаацуулахад сугандаа хавчуулсан шилбүүр нь урагш нь ёрдойж харагдана.

	Зам тосгоны хүүр оршуулах газрын хажуугаар гарч тосгон руу оджээ. Хоньчид дөнгөж энэ замд ортол хүүр оршуулах газраас улих дуу сонсогдлоо.

	— Юу улиад байна аа? гэж нэг нь асуувал

	— Цөөвөр ирчхээд хүүр ухаж байгаа юм биш биз дээ? Алив айлгая, биднээс айхгүй дээ яах вэ! гээд нэг нь бүснээсээ гар буугаа гаргалаа.

	Буун дуу тасхийв. Хоромхон зуур улих дуун намдсанаа, дахиад л дуулдав. Одоо харин улих дуунтай нохой гангинах хослов.

	— Яваад хараад ирье гээд нэг малчин нь хүүр оршуулах газар луу зүглэв.

	Нөгөө хүн дуу гарсан газарт нэлээн ойртоод хартал нэгэн булшин дээр нохой сууж байлаа. Тэр нохой хойд хөл дээрээ сууж, урд хөлөөрөө тосгоны зүг хандан гаслан ульж байв.

	Малчин ихэд гайхлаа. Ойрхон очоод чулуун хөшөө шиг болчхов. Нохой үхсэн эмэгтэйн дэргэд ульж байжээ. Тэр эхнэр булшин дээгүүр хөндлөн хэвтэж овгор шороон наад руу хөл нь унжиж, хурууных нь үзүүр газар шүргэн болин үзэгдэж гар нь овгорыг чулуутай нь чулуун доор байгаа хүнтэй нь цуг тэврэх гэсэн мэт цаад тал руу нь унжсаныг харлаа...

	Айж цочсон малчин нөхрөө дуудлаа. Гэвч нөхөр нь хариу хэлсэнгүй. Тэр нь аль хэдийн булан тойрч холдоод, дуудсаныг нь дуулсангүй. Харсан үзсэндээ гайхсан малчин эргээд л явлаа.

	«Ийм хүйтэнд түүнийг юу энд авчирдаг бил ээ? Үгүй ер энэ эхнэр юунаас болоод үхчихдэг хэрэг вэ?» гэж буцах замдаа боджээ.

	Нөхрөө гүйцэж очоод харсан үзсэнээ ярихад

	— Хараач, нохой эзнээ орхиогүй байна. Ерөөлтэй амьтан юм даа. Сайн нохой байна, сайн байна гэж нөхөр нь шагшлаа.

	Малчид, тэр тусмаа тушин нутгийнхан сайн нохойн үнэ цэнийг сайн мэдэх билээ.

	Энэ тухай тэд тосгоныхонд хэлжээ. Баярын өдөр, тэгэх тусмаа бурхны сайн өдөр, бүгдээрээ их багагүй, эрэгтэй, эмэгтэйгүй булш руу гүйлдлээ.

	Үхсэн хүнийг Отарын бэлэвсэн авгай гэж бодоцгоолоо. Булш (энэ тухай ярих хэрэг байна уу?) нь Георгийн булш байлаа.

	Харин нохой нь хэнийх вэ? Хэн нохойг бодох зав байх вэ?

	Бөөн үймээн шуугиан болов. Янз янзаар л ярьцгааж гарлаа. Ярих ч зүйл их байлаа!

	Яриа хэл болсоор талийгаачаа мартах шахав. Бүгд хэн нэгний яриаг чих тавин сонсож хэн юу хэлэх вэ, ямар нэгэн яриа гарангуут л тэр зүг гүйлдэж байв.

	— Тэр хатуу авгайг нуга дарж дээ! Энэ модны үндэс нь бөх ч гэсэн унаж дээ гэж зарим нь ярьцгаана.

	— Ганц хүүгээ алдана гэдэг ч хэцүү дээ! Тэгээд бас ямар хүүг гэж санана! Тэр дийлдэшгүй хүнийг ингэж хуга нуга дардаг байжээ гэж хүүхнүүд хүүрнэлдэнэ.

	Отарын бэлэвсэн авгай ингэж эмгэнэлтэйгээр амиа алдсанд цөм харамслаа илэрхийлсэн боловч, хэн ч түүний хойноос уйлж унжсангүй. Энэ ертөнцөөс хагацахдаа хойноосоо гашуудах хүнгүй байна гэдэг хэцүү юм. Гэвч, нэг их хэрэгтэй юм уу даа? «Хэн үхнэ, тэр ганцаараа л үхэж байгаа хэрэг» гэж тариачид ярьдаг. Тэр үнэн байгаа биз?

	Үгүй, тэр болгон үнэн байдаггүй! Тэр авгайг зөвхөн «ганцаараа» үхсэн биш, би бас үхчихлээ гэж бодсон бас нэг хүн байжээ. Энэ нь тээрэмчин Сосия өвгөн байлаа. Сосия, тэр авгайг залуу байхад, гучин жилийн өмнө дурласан юм санжээ. Сосия тэр хүүхэнд сүй тавьсан боловч гологдсон байж. Түүнээс хойш бүх насаараа өөр хүнийг хүсэлгүй өнгөрч ямар ч хүний сэтгэлийг татсангүй.

	Отарын авгай бэлэвсрэхэд нь Сосийн сэтгэлд дахиад л түүнтэй гэрлэх горьдлого төрсөн боловч, тэр өөртөө

	— Тийм нөхрөө алдсан, би түүнийх нь хөлийн хумсанд ч хүрэхгүй хүн. Надад одоо түүнд хэлэх зүрх алга! гэж хэлжээ.

	Ингэж хэлээд хайрлаж, хүндэтгэдгээсээ болоод Отарын авгайд ойртсонгүй. 

	Харин одоо тээрэмчин Сосия, амьсгаагүй болсон бэлэвсэн авгайн өмнө өвдөг сөхрөн унаад мөс шиг хүйтэн гарыг нь базлан уйлж суув.

	— Алив босооч, юу гэж нохой шиг улиад байгаа юм! Бас нэг сүрхий хүн гарч ирэх нь. Чамд ямар хамаатай юм бэ? гэж нэг залуу тоглоом болгон хашхирлаа.

	— Хүү минь, тэгж битгий ярь... Хүний дотор ямар бодол байдгийг... өөр хүн мэдэхгүй шүү гэж өвгөн сурсан заншлаараа товчхоноор уйлах зуураа хэллээ.

	Сосия өөр юм хэлж ч магадгүй байсан байх, гэтэл энэ үед талийгаачийг тавихаар дамнуурга яаран бэлтгэж авчирчээ. Талийгаач авахаар ойртсон үед нэг хүн тээрэмчний хөлд тээглэн уцаарлаж

	— Энэ нэг юм чинь, бас хаанаас гараад ирэв? Тэнүүчлэх мөрөөрөө тэнэхгүй, юу гэж хөлд тээглээд байгаа юм бэ? Яв, эндээс тонил! гэж хэлээд өвгөнийг хөлөөрөө хүчтэй өшиглөөд авлаа.

	Доромжлогдож, дээрэлхүүлсэн өвгөн цасан дээр уналаа. Чүү чамай босохчоо болж, нэхий дээлийнхээ хормойг сэгсрээд түлхсэн хүнд хандан

	— Хувь заяа минь надад амьдад нь харж явах баяр баясгалан өгөөгүй юм. Гэтэл та нар үхсэн хойно нь ч харуулахгүй байх юм даа! Ай миний хувь заяа хэцүү хувь шүү. Намайг өрөвдөөч та минь! гэж хэлжээ.

	Үнэхээр өрөвдөхгүй байж болох уу даа?

	Ер нь хэний ч хувь заяаг энэ ертөнцөд өрөвдөхгүй байж болохгүй биз дээ? 

	Эргэж тойрч, эвдэрч сарниж, эндэж осолдож байдаг энэ ертөнцөд байдаг олон муухай юмны бас нэг нь энэ дээ!

	 

	1887 оны арван хоёрдугаар сарын 6.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

